ಗುಳೇದಗುಡ್ಡದ ಖಣಗಳು : ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವ ಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ  ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶೀ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರಾದಾಯಿಕ ಚಿಂತನೆಗಳು ಆಧುನೀಕರಣದ  ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಆಂಗೈಯೊಳಗೆ ಚುರುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲು ಭಾಷಾ ಆಧಿನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ   ಅಧ್ಯಯನದ   ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧಿನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನ ಶಾಖೆಗಳಲ್ಲಿ ಹುದುಗಿರುವ ದೇಶೀ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ,  ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಶಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ, ಇದು ಕನ್ನಡ  ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ‘ಗುಳೇದಗುಡ್ಡದ ಖಣಗನಿಗಳು’ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದುಕೊಟ್ಟಿರುವ ಶ್ರೀ ಮಲ್ಲಿಕಾರ್ಜುನ ಬನ್ನಿ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಅಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ
ಕುಲಪತಿಗಳು
ಗುಳೇದಗುಡ್ಡದ ಖಣಗಳು (1)
ಭಾರತ ದೇಶವು ಹತ್ತಿ ಬಟ್ಟೆಯ ತಯಾರಿಕೆಯ ಜನ್ಮಸ್ಥಳವೆಂದು ಪರಿಗಣಿಸಲ್ಪಡುತ್ತದೆ. ಸಮಗ್ರ ಪ್ರಪಂಚದಲ್ಲಿ ಭಾರತೀಯರೇ ಪ್ರಥಮ ಬಟ್ಟೆ ಉತ್ಪಾದಕರೆಂದು ದೇಶ ವಿದೇಶಿ ಇತಿಹಾಸಕಾರರು ಒಮ್ಮತದಿಂದ ಒಪ್ಪುತ್ತಾರೆ. ಭಾರತದ ಬನಾರಸ್‌, ಬ್ರೋಕೆಡೆಸ್ಟ್‌, ಡಮಸ್ನಾಜ್‌, ಬಲಮುರಿ ಬುಟ್ಟೆದಾರ ಸೀರೆ ಮತ್ತು ಸ್ಕಾರಪ್ಸ್‌, ಡಾಕಾದ ಮಸಲಿನ್‌, ಜಾಮದಾನಿ ಸೀರೆ ಹಾಗೂ ಕುಪ್ಪಸಗಳಿಗೆ ಜಗತ್ತಿನ ತುಂಬ ಬೇಡಿಕೆ ಇಂದಿಗೂ ಇದೆ.
ಪಾಹಿಯಾನ್‌, ಹುಯನ್‌ತ್ಸಾಂಗ್‌, ವಾರ್ತಾಯನ್‌, ಬರ್ಮಿಲ್‌, ಮತ್ತು ಮಾರ್ಕೋಫೋಲೊ ಇನ್ನೂ ಅನೇಕ ವಿದೇಶಿ ಪ್ರವಾಸಿಗರು ತಮ್ಮ ತಮ್ಮ ಪ್ರವಾಸ ಕಥನಗಳಲ್ಲಿ ಭಾರತೀಯರ ಕೈಮಗ್ಗ ಉದ್ದಿಮೆಯ ವೈಭವವನ್ನು ಪ್ರಸ್ತಾಪಿಸಿದ್ದಾರೆ. ಅದರಲ್ಲಿಯೂ ಪ್ರಮುಖವಾಗಿ ಕರ್ನಾಟಕದಲ್ಲಿ ಉತ್ತಾದಿಸಲ್ಪಟ್ಟ ಬಟ್ಟೆಗಳನ್ನು ಗ್ರೀಕ್‌ ದೇಶಕ್ಕೆ ನಿರ್ಯಾತ ಮಾಡಲಾಗುತ್ತಿತ್ತೆಂದು ತಿಳಿದು ಬಂದಿದೆ. ಈ ನೇಕಾರಿಕೆಯ ಕೈಮಗ್ಗದ ಉದ್ದಿಮೆ ಹೆಚ್ಚು ಜನಗಳಿಗೆ ಉದ್ಯೋಗವನ್ನು ಕಲ್ಪಸಿಕೊಟ್ಟಿದೆ. ತಮಿಳನಾಡು, ಆಂಧ್ರಪ್ರದೇಶ, ಉತ್ತರ ಪ್ರದೇಶ, ಮಹಾರಾಷ್ಟ್ರ, ಕೇರಳ, ಬಿಹಾರ, ಓರಿಸ್ಸಾ, ಪಶ್ಚಿಮ ಬಂಗಾಳ, ಹರಿಯಾಣ ಹಾಗೂ ಕರ್ನಾಟಕ ರಾಜ್ಯಗಳಲ್ಲಿ ಕೈಮಗ್ಗದಿಂದ ನೇಯ್ದ ಬಟ್ಟೆಗಳು ತಯಾರಾಗುತ್ತವೆ. ಇವುಗಳಲ್ಲಿ ಕರ್ನಾಟಕವು ಬಹುದೊಡ್ಡ ಪ್ರಮಾಣದಲ್ಲಿ ನೂಲಿನ ಮತ್ತು ರೇಷ್ಮೆ ಬಟ್ಟೆಗಳನ್ನು ಉತ್ಪಾದಿಸುತ್ತದೆ.
ಗುಡಿ ಕೈಗಾರಿಕೆಗಳಲ್ಲಿ ಕೈಮಗ್ಗ ಉದ್ದಿಮೆ ಪ್ರಮುಖ ಕ್ಷೇತ್ರವಾಗಿದ್ದು ಗ್ರಾಮೀಣ ಪ್ರದೇಶಗಳಲ್ಲಿ ಕೇಂದ್ರೀಕೃತಗೊಂಡಿರುತ್ತದೆ. ಅತಿ ಕಡಿಮೆ ಬಂಡವಾಳದಿಂದ ಹೆಚ್ಚು ಜನರಿಗೆ ಉದ್ಯೋಗ ನೀಡುವ ಕ್ಷೇತ್ರವಾಗಿದೆ. ಹಿಂದೊಂದು ಕಾಲದ ಕರ್ನಾಟಕ ರಾಜ್ಯದಲ್ಲಿ ಒಂದು ಲಕ್ಷ ಐವತ್ತು ಸಾವಿರ ಮಗ್ಗಗಳು ಇದ್ದವು. ಇದೊಂದು ಇತಿಹಾಸ. ಸದ್ಯ ಎಂಭತ್ತೈದು ಸಾವಿರ ಮಗ್ಗಗಳಿದ್ದು ಅವುಗಳಲ್ಲಿ ಇಪ್ಪತ್ತೈದು ಸಾವಿರ ಮಗ್ಗಗಳು ಬಾಗಲಕೋಟೆ ಜಿಲ್ಲೆಯೊಂದರಲ್ಲಿಯೇ ಇದ್ದುದು ಕಂಡು ಬರುತ್ತದೆ. ಈ ಜಿಲ್ಲೆಯಲ್ಲಿ ಸುಮಾರು ಅರವತ್ತು ನೇಕಾರರ ಸಹಕಾರಿ ಸಂಘಗಳು ಇವೆ. ಇವುಗಳಲ್ಲಿ ಆರು ಸಾವಿರ ಕೈಮಗ್ಗಗಳು ಸಹಕಾರಿ ಕ್ಷೇತ್ರದಲ್ಲಿ ಉಳಿದ ಹತ್ತೊಂಭತ್ತು ಸಾವಿರ ಮಗ್ಗಗಳಲ್ಲಿ ನಾಲ್ಕು ಸಾವಿರ ಕೈಮಗ್ಗಗಳು ಕರ್ನಾಟಕ ಕೈಮಗ್ಗ ಅಭಿವೃದ್ಧಿ ನಿಗಮದಡಿಯಲ್ಲಿ ಉಳಿದ ಹದಿನೈದು ಸಾವಿರ ಕೈಮಗ್ಗಗಳು ಅಸಂಘಟಿತ ವಲಯದಲ್ಲಿ ಇದ್ದುದು ಸರಕಾರಿ ಅಂಕಿ ಅಂಶಗಳಿಂದ ತಿಳಿದು ಬರುತ್ತದೆ.
ಗುಳೇದಗುಡ್ಡ, ಕಮತಗಿ, ಅಮೀನಗಡ, ಸೂಳೇಭಾವಿ, ಗುಡೂರ, ಇಳಕಲ್ಲ, ಶಿರೂರ, ನಾಗರಾಳ, ಹವೇಲಿ, ಗಿರಿಸಾಗರ, ಬೀಳಗಿ, ಕೊಂಕಣಕೊಪ್ಪ, ರಬಕವಿ, ಬನಹಟ್ಟಿ, ತೇರದಾಳ, ಮಹಾಲಿಂಗಪೂರ, ರಾಂಪೂರ, ಕೋಡಿಹಾಳ, ಹುಲ್ಯಾಳ, ಗೋವಿನಕೊಪ್ಪ, ಕೆರೂರ, ಹೊಸೂರ ಹೆಚ್ಚು ಕೈಮಗ್ಗಗಳಿರುವ ಪ್ರಮುಖ ಊರುಗಳಾಗಿವೆ. ಇಳಕಲ್ಲಿನಲ್ಲಿ ಹತ್ತಾರು ವಿನ್ಯಾಸಗಳ ಸೀರೆಗಳು, ಗುಳೇದಗುಡ್ಡದಲ್ಲಿ ಖಣಗಳು, ರಬಕವಿ, ಬನಹಟ್ಟಿ, ರಾಂಪೂರ, ಮಹಾಲಿಂಗಪೂರಗಳಲ್ಲಿ ಹತ್ತಿ ನೂಲಿನ ಸೀರೆಗಳು ಉತ್ಪಾದನೆಗೊಳ್ಳುತ್ತಿವೆ. ಕೆರೂರಿನಲ್ಲಿ ಚಮಕಾ ಸೀರೆ ಖಣಗಳು ತಯಾರಾಗುತ್ತಿವೆ. ಬೇಲೂರ ಜಾಲಿಹಾಳಗಳಲ್ಲಿ ಚಮಕಾ ಖಣಗಳು ಸಿದ್ಧಗೊಳ್ಳುತ್ತವೆ. ಇತ್ತಿತ್ತಲಾಗಿ ಇಲ್ಲಿನ ನೇಕಾರರು ಕೈಮಗ್ಗಗಳನ್ನು ತೊರೆದು ವಿದ್ಯುತ್‌ಚಾಲಿತ ಮಗ್ಗಗಳಿಗೆ ಆಕರ್ಷಿತರಾಗುತ್ತಿದ್ದಾರೆ.
ಇಂದಿಗೂ “ಉಟ್ಟರೆ ಇಳಕಲ್ಲ ಸೀರೆ ಉಡಬೇಕು ತೊಟ್ಟರೆ ಗುಳೇದಗುಡ್ಡದ ಖಣ ತೊಡಬೇಕು” ಎಂಬ ಗಾದೆ ಮಾತೊಂದು ಬೆಳೆದು ಬಂದಿದೆ. ಇಳಕಲ್ಲಿನ ಸೀರೆಗಳಿಗೆ ವಿಷೇಶವಿರುವ ಹಾಗೆ ಗುಳೇದಗುಡ್ಡ ಖಣಗಳಿಗೂ ಅದರ ಉತ್ಪಾದನೆಗೂ ಒಂದು ವಿಶೇಷ ಸ್ಥಾನಮಾನವಿದೆ. ಅಂತೆಯೇ “ಗುಳೇದಗುಡ್ಡಕೊಮ್ಮೆ ಅಕ್ಕವ್ವ ನೀ ಬಾರ ಬರುವಾಗ ಖಣಗಳಿಗೆ ರೂಪಾಯಿ ತಾರ”. ಹೀಗೆ ಹಾಡಿದ ಕವಿವಾಣಿಗೆ ಆಧಾರವಿರುವ ವಸ್ತುಸ್ಥಿತಿ. ಇಲ್ಲಿನ ನೇಕಾರರ ಬದುಕಿಗೆ ಹಿಡಿದ ಕೈಗನ್ನಡಿ. ಬಾಗಲಕೋಟೆ ಜಿಲ್ಲೆಯ ಚಾಲುಕ್ಯರ ನೆಲದ ಬಾದಾಮಿ ತಾಲೂಕಿನ ಪ್ರಮುಖ ಊರು ಗುಳೇದಗುಡ್ಡ. ಇಳಕಲ್ಲು ಸಾಂಪ್ರದಾಯಿಕ ಸೀರೆಗಳಿಗೆ ಪ್ರಸಿದ್ಧಿ ಪಡೆದಿದ್ದರೆ ಗುಳೇದಗುಡ್ಡವು ಸಾಂಪ್ರದಾಯಿಕ ಖಣಗಳಿಗೆ ಖ್ಯಾತಿ. ಇಳಕಲ್ಲಿನ ಕೈಮಗ್ಗದ ಮನಮೋಹಕ ಸೀರೆಗಳು ಮಹಿಳೆಯರಿಗೆ ಮಾನವಾದರೆ, ಗುಳೇದಗುಡ್ಡದ ಕೈಮಗ್ಗ ಖಣಗಳು ಮುದ್ದು ಮುಖಗಳ ನಾರಿಯರ ಎದೆಗಪ್ಪುವ, ಒಪ್ಪುವ ಚಲುವಿನ ಚಿತ್ತಾರದ ಖಣಗಳು ಮತ್ತು ಹಲವು ಬಗೆಯವು. ಖಣ ಎಣದರೆ ಕುಪ್ಪಸ. ಇಲ್ಲಿನ ಖಣಗಳು ಮಹಾರಷ್ಟ್ರದ ಮಹಿಳೆಯರಿಗಂತೂ ಬಲು ಪ್ರಿಯವಾದ ಉಡುಗೆ-ತೊಡುಗೆ. ಇಲ್ಲಿನ ಖಣಗಳ ಖ್ಯಾತಿಗೆ ಐದು ಶತಮಾನಗಳಿಗೂ ಹೆಚ್ಚು ವರ್ಷಗಳ ಇತಿಹಾಸ, ಪರಂಪರೆ ಇದೆ. ಊರಿನ ಯಾವುದೇ ಓಣಿಯಲ್ಲಿ ನಡೆದು ಹೋದರೂ ಸರಿ, ಕಿವಿಗಳಿಗೆ ಕೇಳುವ ಸಂಗೀತಮಯ ಶಬ್ದ ಚಟ್ಟಕ್‌ಪಟ್ಟಕ್‌, ಚಟ್ಟಕ್‌ಪಟ್ಟಕ್‌ ಆದರೆ ಈಗ ನೇಕಾರರು ಏರಿದರೆ ಪಟ್ಟಕ್ಕೆ ಇಲ್ಲವೇ ಚಟ್ಟಕ್ಕೆ. ಈ ಮಾತಿಗೆ ಪುಷ್ಠಿಕೊಡುವ ಹಾಗೆ ಸಾಯಂಕಾಲದ ಸಮಯದಲ್ಲಿ ಓಣಿ ಓಣಿಗಳಲ್ಲಿ ನೇಕಾರರ ಮಕ್ಕಳು ಆಡುವಾಗ ಹಾಡುವುದನ್ನು ಕೇಳಿಸಿಕೊಂಡರೆ ಹೌದೆನ್ನಿಸುತ್ತದೆ.
“ಚಟ್ಟಕ್‌ಪಟ್ಟಕ್‌ ಪುಟ್ಯಾಗ ರೊಟ್ಟಿಲ್ಲ
ಕಾಗಿ ಕಾಗಿ ಕವ್ವಾ, ಯಾರ ಬಂದಾರವ್ವಾ
ಮಾವಾ ಬಂದಾನವ್ವಾ, ಏನ ತಂದಾನವ್ವಾ
ಹಂಡೇದಂಥಾ ಹೊಟ್ಟಿ ಬಿಟಗೊಂಡ ಹಂಗ ಬಂದಾನವ್ವಾ
ಮಾವಗೇನೂಟ, ಬೀಸುಕಲ್ಲ ಗೂಟ“
ಎಂದು ಹಾಡುತ್ತ ಆಡುವಾಗ ನೇಕಾರರ ಮಕ್ಕಳ ಬಾಯಿಯಿಂದ ಬರುವ ಈ ಹಾಡಿನ ವಸ್ತುನಿಷ್ಠ ಸ್ಥಿತಿ ಇಂದಿನದು. ಶೇಕಡಾ ತೊಂಭತ್ತೆಂಟರಷ್ಟು ಕುಟುಂಬಗಳು ನೇಕಾರಿಕೆಯ ಕಾಯಕವನ್ನೇ ನಂಬಿಕೊಂಡು ಬಂದಿವೆ.
ಈ ಕಾಯಕಕ್ಕೆ ಬೇಕಾಗುವ ಪರಿಕರಗಳು ಹಾಗೂ ಅವುಗಳ ಕಾರ್ಯವಿಧಾನವನ್ನು ಈ ಕೆಳಗಿನಂತೆ ಗುರುತಿಸಿಕೊಳ್ಳಬೇಕು.
ಮಗ್ಗದ ಕುಣ : ಇದರ ಅಳತೆ ‘೪’ ಅಡಿ ಉದ್ದ ‘೪’ ಅಡಿ ಅಗಲ ‘೪’ ಅಡಿ ಆಳ ಇರುವ ಕುಣಿಗೆಗೆ ಮಗ್ಗದ ಕುಣಿ ಎನ್ನುತ್ತಾರೆ.
ಮಗ್ಗದ ಚೌಕಟ್ಟು : ಮಗ್ಗದ ಕುಣಿಯ ಮೇಲೆ ಇರಿಸಲು ಕಟ್ಟಿಗೆ ಎಳೆಗಳು ಅಳತೆ ‘೪’ ಅಡಿ ಪಿಂಡ (ದಪ್ಪ) ಇರುವ ‘೫’ ಎತ್ತರವಿರುವ ‘೮’ ಎಳೆಗಳಿಂದ ತಯಾರಿಸಿದ ಮಗ್ಗದ ಚೌಕಟ್ಟು.
ಗಾಡ (ಚಕ್ರ) :  ಈ ಮಗ್ಗದ ಚೌಕಟ್ಟಿನ ಮೇಲೆ ಇರಿಸಿ ಬೇರೆ ಬೇರೆ ವಿನ್ಯಾಸ (ಡಿಸೈನ್‌) ಮಾಡಲು ಇದು ಪ್ರಮುಖ ಪಾತ್ರ ವಹಿಸುತ್ತದೆ. ಇದರಲ್ಲಿ ಕೆಲವು ಭಾಗಗಳನ್ನು ಕಬ್ಬಿಣ ಮೊಳೆಗಳಿಂದ ಕಬ್ಬಿಣ ಪಟ್ಟಿಗಳಿಂದ ತಯಾರಿಸಿದ ಕಟ್ಟಿಗೆ ಗಾಡ.
ಹಲಗಿ : ಇದನ್ನು ಕಟ್ಟಿಗೆಯ ಎಳೆಗಳಿಂದ ಹಾಗೂ ಪಟ್ಟಿಗಳಿಂದ ತಯಾರಿಸಿರುತ್ತಾರೆ. ಇದಕ್ಕೆ ಎಡಕ್ಕೆ ಮತ್ತು ಬಲಕ್ಕೆ ಚೌಕ ಕಪಾಳಗಳು (ಬಾಕ್ಸ್‌) ಇದಕ್ಕೆ ದಾರದಿಂದ ಜೋಟಾ ತಯಾರಿಸಿ ಇದನ್ನು ಜಗ್ಗಿದಾಗ ಕಪಾಳದಲ್ಲಿರುವ ಕಟ್ಟಿಗೆ ರೀಲುಗಳಿಂದ ಲಾಳಿ ಓಡಾಡುತ್ತದೆ. ಇದರ ಸಹಾಯದಿಂದ ಹೊಕ್ಕಿನ ಕಂಡರೆ ಎಳೆಯನ್ನು ಗಟ್ಟಿಯಾಗಿ ಬಡಿಯಲು ಉಪಯೋಗಿಸುತ್ತಾರೆ.
ತಟ್ಟು : ಇದನ್ನು ಮೊದಲು ಗಲಿಗಿನ ಕಟ್ಟಿಗಳಿಂದ ತಯಾರಿಸುತ್ತಾರೆ. ಇದರಲ್ಲಿ ಎರಡು ಕಡೆ ದಡಿಗಾಗಿ ಹಾಗೂ ನಡುವೆ ಗರ್ಭ ಅಥವಾ ಒಡ್ಡಲಕ್ಕೆ ಬೇರೆ ಬೇರೆ ಕಡ್ಡಿಗಳಿಂದ ಎರಡು ಕಟ್ಟಿಗೆ ಸೆಳ್ಳುಗಳ ನಡುವೆ ದಾರದ ಸಹಾಯದಿಂದ ಹೆಣೆದು ಬಿಗಿಗೊಳಿಸುತ್ತಾರೆ. ಇದರ ಉದ್ದ ೩೪” ಹಾಗೂ ಅಗಲ ೩” ಇರುತ್ತದೆ. ಇದನ್ನು ಮುಸ್ಲಿಂ ಬಂಧುಗಳು ತಯಾರಿಸುತ್ತಾರೆ. ಇವರಿಗೆ ತಟ್ಟು ಕಟ್ಟುವುದೇ ಒಂದು ವೃತ್ತಿ.
ಚೌಕಕುಂಟಿ ಅಥವಾ ೮ ಏಣಿನ (ಅಸ್ಟಪೈಲ್‌) ಕುಂಟಿ : ಇದನ್ನು ಗಟ್ಟಿ ಕಟ್ಟಿಗೆಯಿಂದ ತಯಾರಿಸುತ್ತಾರೆ. ಇದರ ವ್ಯಾಸ ೧೦”, ಇರುತ್ತದೆ. ಅಸ್ಟಪೈಲಿನದಾದರೆ ಕುಂಟಿಗೆ ೮ ಏಣುಗಳು ಇರುತ್ತವೆ. ಇದರ ವ್ಯಾಸ ೧೦”, ಉದ್ದ ೪೦” ಇದು ಬಾಳಿಕೆ ಬರಲು ಎರಡೂ ಕಡೆ ಕಬ್ಬಿಣದಿಂದ ತಯಾರಿಸಿದ ಅನುಸುಗಳನ್ನು ಹಾಕಿರುತ್ತಾರೆ. ಇದು ಸರಳವಾಗಿ ಸುತ್ತಲು ಬರುವಂತೆ ರಚಿಸಿ ಇದರ ಮೇಲೆ ನೇಯ್ದ ಬಟ್ಟೆ ಅಥವಾ ಖಣ ಸುತ್ತಲು ಬರುತ್ತದೆ.
ಕುಂಟಿ ಚಕ್ರ : ಇದನ್ನು ಕುಂಟಿಗಳಿಗೆ ಬಲಗಡೆಗೆ ಇರಿಸಿರುತ್ತಾರೆ. ಇದನ್ನು ಕಬ್ಬಿಣದಿಂದ ತಯಾರಿಸಿರುತ್ತಾರೆ. ಇದರ ಮೈ ಸುತ್ತಲೂ ಹಲ್ಲುಗಳನ್ನು ರಚಿಸಿರುತ್ತಾರೆ. ಇದರ ಸಹಾಯದಿಂದ ಕುಂಟಿ ಗಟ್ಟಿಯಾಗಿ ನಿಲ್ಲುತ್ತದೆ. ಇದರ ಸಹಾಯದಿಂದ ತಿರುಗಿಸುತ್ತಾರೆ. ಇದನ್ನು ತಿರುವಿದಾಗ ಮಾತ್ರ ಕುಂಟಿ ಹೊರಳುತ್ತದೆ.
ಕುತ್ತಾ (ನಾಯಿ) : ಇದನ್ನೂ ಕೂಡ ಕಬ್ಬಿಣದ ವಸ್ತುವಿನಿಂದ ಅರ್ಧ ಚಂದ್ರಾಕೃತಿಯಲ್ಲಿ ಮಾಡಿರುತ್ತಾರೆ. ಇದರ ಸಹಾಯದಿಂದ ಕುಂಟಿ ಚಕ್ರಕ್ಕೆ ವಿರುದ್ಧ ದಿಕ್ಕಿನಲ್ಲಿ ನಿಲ್ಲಿಸಿರುವುದರಿಂದ ಇದು ಕುಂಟಿ ಚಕ್ರ ಹೊರಳದಂತೆ ನೋಡಿಕೊಳ್ಳುತ್ತದೆ.
ಕೈಗೂಟ : ಇದನ್ನು ಕಟ್ಟಿಗೆಯಿಂದ ತಯಾರಿಸಿರುತ್ತಾರೆ. ಇದಕ್ಕೆ ಹಗ್ಗ ಬಿಗಿಯಲು ಕಾಚಾ (ಕಂಡ್ರ)ಗಳನ್ನು ಹಾಕಿ ಗಟ್ಟಿಯಾಗಿ ನೆಲದಲ್ಲಿ ನೇಕಾರನ ಕೈಗೆ ಎಟುಕುವಂತೆ ಹುಗಿದಿರುತ್ತಾರೆ. ಇದಕ್ಕೆ ಬಿಗಿದ ಹಗ್ಗ ಸಡಿಲಿಸಲು ನೇಯ್ದ ಖಣ ಕುಂಟಿಗೆ ಸುತ್ತಲು ಸಹಾಯವಾಗುತ್ತದೆ.
ಮಿಣಿಗೂಟ : ಇದನ್ನು ಕಟ್ಟಿಗೆಯಿಂದ ತಯಾರಿಸಿ ಗಟ್ಟಿಯಾಗಿ ನೆಲದಲ್ಲಿ ಹುಗಿದಿರುತ್ತಾರೆ. ನೆಲದಿಂದ ೨ ಅಡಿ ಎತ್ತರವಾಗಿರಿಸುತ್ತಾರೆ. ಒಂದು ಕಡೆ ಕಂಡ್ರಗಳನ್ನು ಹಾಕಿ ನೇಯ್ಗೆ ಹಗ್ಗವನ್ನು ಕಟ್ಟಿ ಚುಂಗಿ ಕೋಲು ಸಮತೂಕದಲ್ಲಿ ಇಡಲು ಬರುವ ಹಾಗೆ ನಿರ್ಮಿಸಿ ಇದನ್ನು ನೇಕಾರನಿಗೆ ನೇರವಾಗಿ ಎದರುಗಡೆ ಖಣ ನೇಯಲು ಬರುವಂತೆ ಮಗ್ಗದಿಂದ ದೂರವಿರಿಸಿರುತ್ತಾರೆ. ಇದು ಕೂಡ ಪ್ರಮುಖವಾದ ಭಾಗವಾಗಿರುತ್ತದೆ. ನೇಯ್ಗೆ ಹಗ್ಗವನ್ನು ಜಗ್ಗಿದರೂ ಹಿಂದೆ ಬಾಗದಂತೆ (ಮುರಿದು) ಬೀಳದಂತೆ ಗಟ್ಟಿಗೊಳಿಸಿರುತ್ತಾರೆ. ನೇಕಾರರು ಕಟ್ಟಿದ ಟಾಣಗಿಗಳನ್ನು ಎಂಟು ಭಾಗಗಳನ್ನಾಗಿ ಮಾಡಿ ಚುಂಗಿಗಳನ್ನು ಕಟ್ಟಿ ಚುಂಗಿ ಕೋಲಿಗೆ ಬಿಗಿದು ದಾರಗಳು ಸರಿದಾಡುದಂತೆ ನೇಯಲು ಅನುಕೂಲವಾಗುವಂತೆ ಕಟ್ಟಿ ಚುಂಗಿ ಕೋಲನ್ನು ಮಿಣಿಗೂಟಕ್ಕೆ ಕಟ್ಟುತ್ತಾರೆ.
ಕಾಲ ಪಾವಡಿಗಳು : ಇದನ್ನು ಕೂಡ ಕಟ್ಟಿಗೆಯಿಂದ ತಯಾರಿಸುತ್ತಾರೆ. ಎರಡು ಕಾಲ ಪಾವಡಿಗಳು ಇರುತ್ತವೆ. ಇದನ್ನು ಮಗ್ಗದ ಕುಣಿಯ ಮಧ್ಯದಲ್ಲಿ ನಾಲ್ಕು ಕಡೆಗೆ ಮೊಳೆಗಳನ್ನು ಜಡಿದು ಗಟ್ಟಿಯಾಗಿರಿಸಿ ಇವುಗಳಿಗೆ ಚರ್ಮದ ಬಾರಿನಿಂದ ಹಾಗೂ ದಾರಗಳ ಸಹಾಯದಿಂದ ಚಾಣ ಕೋಲುಗಳಿಗೆ ಕಟ್ಟುತ್ತಾರೆ. ಕಾಲುಗಳಿಂದ ತುಳಿದಾಗ ಲಾಳಿ ಓಡಾಡಲು ಬರುವ ಹಾಗೆ ಅಣಿ ತೆಗೆಯಲು ಸಹಾಯವಾಗುತ್ತದೆ ೧” ದಪ್ಪವಾಗಿರುವ ೮” ಉದ್ದವಿರುವ ಕಟ್ಟಿಗೆ ತುಂಡುಗಳಿಂದ ಕೆಲವರು ೨ ಕಾಲ ಪಾವಡಿಗಳನ್ನು ಇರಿಸಿದರೆ ಇನ್ನೂ ಕೆಲವರು ೪ ಕಾಲ ಪಾವಡಿಗಳನ್ನು ಇರಿಸಿರುತ್ತಾರೆ. ಇದು ನೇಕಾರನ ಕಾಲು ಒತ್ತುವ ಜಾಣತನ ಅವಲಂಬಿಸಿರುತ್ತದೆ.
ಕಂಬಿ : ಇವುಗಳನ್ನು ಬಿದಿರಿನಿಂದ ತಯಾರಿಸಿರುತ್ತಾರೆ. ಇವುಗಳು ೪” ಉದ್ದ ಹಾಗೂ ೧” ಅಗಲ ಅಳತೆಯನ್ನು ಹೊಂದಿರುತ್ತದೆ. ಒಂದು ಜ್ವಾಕಿಗೆ ೮ ಕಂಬಿಗಳು ಬೇಕಾಗುತ್ತವೆ. ಇವುಗಳನ್ನು ನಾಲ್ಕು ಅಣಿಗಳಲ್ಲಿ ಇರಿಸಿರುತ್ತಾರೆ. ಪಟ್ಟಿ ಆಕಾರ ಹೊಂದಿರುತ್ತವೆ.
ಸೆಳ್ಳು : ಇವುಗಳನ್ನು ದುಂಡನೆ ಆಕಾರದಲ್ಲಿರಿಸಿರುತ್ತಾರೆ. ೨ ಸೆಂಟಿಮೀಟರ್ ಗಾತ್ರ ಉಳ್ಳವುಗಳು ಇವು ಸಹಿತ ೪’ ಉದ್ದವಿರುತ್ತದೆ. ಇವುಗಳನ್ನು ಅಣಿ ಸೆಳ್ಳು ಪೇಟಿ ಸೆಳ್ಳು ತಂತಿಬೆಜ ಇರಿಸಲು ಬೇಕಾಗುವ ಸೆಳ್ಳುಗಳು. ಒಂದು ಮಗ್ಗಕ್ಕೆ ೧೫ ರಿಂದ ೩೦ ಸೆಳ್ಳುಗಳು ಬೇಕಾಗುತ್ತದೆ.
ಸವಾಲಾಖ : ಕಾಶ್ಮೀರದಲ್ಲಿ ಸವಾಲಾಖ ಎಂಬ ಊರು ಇದೆ. ಅಲ್ಲಿಂದ ಒಬ್ಬ ಶರಣ ಬಂದನೆಂದು ಇದನ್ನು ಅವನ ನೆನಪಿಗೆ ಹೆಸರಿಟ್ಟಿದ್ದಾರೆ. ಇದೊಂದು ಕಬ್ಬಿಣ ಹಲಪಿ ಇದು ೨ ಸೆಂಟಿಮೀಟರ್ ದಪ್ಪ ೩” ಅಗಲ ೪’ ಉದ್ದ ಇರುತ್ತದೆ. ಇದನ್ನು ಅಣಿ ಮುಂದಿನ ಸೆಳ್ಳು ಹಾಗೂ ಅಡದಂಡಿಗೆಯ ನಡುವೆ ಗಟ್ಟಿ ದಾರದ ಸಹಾಯದಿಂದ ಕಟ್ಟಿ ಮಗ್ಗದ ಕುಣಿಯಲ್ಲಿ ಇಳಿ ಬಿಟ್ಟಿರುತ್ತಾರೆ. ಇದು ಡಿಸೈನ್‌ ಸೆಳ್ಳುಗಳಿಗೆ ಹಿಂದೆ ಸರಿಯಬಾರದೆಂದು ಹಾಗೂ ಇದು ತೂಕವನ್ನು ಕಾಯ್ದಕೊಳ್ಳುತ್ತದೆ. ಇದಕ್ಕೆ ನೇಕಾರರು ಸವಾಲಾಖ ಅಥವಾ ಸವ್ವಾಲಕ್ಷ ಎನ್ನುತ್ತಾರೆ.
ಬಟ್ಟೆ ಚೀಲಗಳು : ಒಂದು ಕಿಲೋ ಉಸುಕು ಹಿಡಿಯುವಷ್ಟು ಅಥವಾ ಅರ್ಧ ಕಿಲೋ ಉಸುಕು ಹಿಡಿಯುವಷ್ಟು ಎರಡು ದೊಡ್ಡ ಚೀಲಗಳು ಬೇಕಾಗುತ್ತವೆ. ಇವಕ್ಕೆ ಪೇಟೆ ಚೀಲಗಳೆನ್ನುತ್ತಾರೆ. ಇವುಗಳಲ್ಲಿ ಉಸುಕು ತುಂಬಿ ಕಬ್ಬಿಣ ವಂಕಿಗಳನ್ನು ಇವುಗಳಿಗೆ ಕಟ್ಟಿ ಅವುಗಳನ್ನು ಪೇಟಿ ತೂಕಕ್ಕೆ ಸರಿದೂಗುವಂತೆ ಇಳಿಬಿಡುತ್ತಾರೆ. ಚಾಣಕೋಲಿನ ಮುಂದೆ ಇರುವ ತಂತಿಬೆಜ ಹಾಗೂ ನೂಲ ಬೆಜಗಳ ಸೆಳ್ಳುಗಳಿಗೆ ಕೆಳಗೆ ತೂಕವಿರಿಸಲು ಉಸುಕು ತುಂಬಿದ ಚೀಲಗಳ ತೂಕ ೨೦೦ ಗ್ರಾಂ. ದಿಂದ ೩೦೦ ಗ್ರಾಂ. ಇರಿಸುತ್ತಾರೆ. ಪ್ರತಿ ಸೆಳ್ಳುಗಳಿಗೆ ಎರಡು ಚೀಲಗಳನ್ನು ಇಳಿಬಿಡುತ್ತಾರೆ. ಇವುಗಳು ೧೦ ಚೀಲಗಳಿಂದ ೩೦ ಚೀಲಗಳು ಬೇಕಾಗುತ್ತವೆ.
ಕಂಡಕಿ : ಇದು ಮುಂದೆ ದಪ್ಪ ಇದ್ದ ಹಿಂದೆ ಕಡಿಮೆಯಾಗುತ್ತದೆ. ಇದರ ಉದ್ದ ೪” ಇರುತ್ತದೆ. ಇದರ ಮೇಲೆ ಹೊಕ್ಕಿನ ನೂಲನ್ನು (ಉಂಕಿಎಳೆ) ರಾಟಿಯ ಸಹಾಯದಿಂದ ಸುತ್ತುತ್ತಾರೆ. ಸುತ್ತಿದ ಉಂಕಿಎಳೆ ಬಿಚ್ಚಬಾರದೆಂದು ಗಣಿಗೆ ಕಂಡ್ರಗಳನ್ನು ಸುತ್ತಲೂ ನಿರ್ಮಿಸುತ್ತಾರೆ ಈ ಗಣಿಗಳ ಮೇಲೆ ಉಂಕಿಎಳೆಯನ್ನು ಸುತ್ತಿದಾಗ ಇದು ಕಂಡಕಿಯಾಗುತ್ತದೆ. ಇದನ್ನು ಲಾಳಿಯಲ್ಲಿಯ ಸೂಲಂಗಿಗೆ ಸಿಕ್ಕಿಸಿ ಕಂಡಕಿಯ ಎಳೆಯನ್ನು ಲಾಳಿ ಮಣಿಗಳಲ್ಲಿ ಪೋಣಿಸಿ ಅದರ ಸಹಾಯದಿಂದ ಬಟ್ಟೆಗೆ ಹೊಕ್ಕು (ಅಡ್ಡೆಎಳೆ) ಹಾಕುತ್ತಾರೆ.
ಲಾಳಿ : ಇದನ್ನು ಹಗುರವಾದ ಕಟ್ಟಿಗೆಯಿಂದ ತಯಾರಿಸಿ ಇದರ ಎರಡು ಕಡೆ ಉಕ್ಕಿನ ಸೂಜನೆಯ ಆಕಾರದ ತುಂಬುಗಳನ್ನು ಇರಿಸಿರುತ್ತಾರೆ. ಇದರ ಉದ್ದ ೧೨” ಇದರಲ್ಲಿಯೇ ಕಂಡಕಿ ಇರಿಸಲು ಸೂಲಂಗಿ ಇರಿಸಿರುತ್ತಾರೆ. ಕಂಡಕಿ ಎಳೆಯನ್ನು ಪೋಣಿಸಲು ಬರುವಂತೆ ಲಾಳಿಗೆ ಮೂರು ಮಣಿಗಳನ್ನು ಇರಿಸಿರುತ್ತಾರೆ. ಇದು ಬಹಳ ಸಫೆ ಕಟ್ಟಿಗೆಯದು ಇರುತ್ತದೆ. ಕಾರಣ ಇದು ನೂಲು ಅಥವಾ ರೇಷ್ಮೆ ಎಳೆಗಳ ಅಣಿ ಬಾಯಲ್ಲಿ ಓಡಾಡ ಬೇಕಾಗುತ್ತದೆ.
ತಿರುಕಿ ಲಾಳಿ : ಇದನ್ನು ಹೆಚ್ಚಾಗಿ ಸಾಗವಾನಿ ಕಟ್ಟಿಗೆಯಿಂದ ತಯಾರಿಸಿರುತ್ತಾರೆ. ಇದರ ಉದ್ದ ೬” ಹಾಗೂ ಇದರ ಆಕಾರವೂ ಸಹಿತ ಲಾಳಿ ಆಕಾರದಲ್ಲಿಯೇ ಇರುತ್ತದೆ. ಇದರ ಸಹಾಯದಿಂದ ಒಡ್ಡಲದಲ್ಲಿ ಅದರ ಅಣಿ ಬಾಯಲ್ಲಿ ಓಡಾಡುವಂತೆ ದಡಿ ಬಿಟ್ಟು ಕೇವಲ ಬಡ್ಡಲದಲ್ಲಿ ನೂಲಿನ ಎಳೆಗಳು ಬೀಳುವಂತೆ ಕೈಯಿಂದಲೇ ಇದನ್ನು ಆಚೆ ಈಚೆ ಓಡಾಡುವಂತೆ ಮಾಡಿ ಒಂದು ಹೂ ನೇಯ್ದು ಅದನ್ನು ಚೌಕಟ್ಟಿನಲ್ಲಿರುವಂತೆ ಮಾಡಲು ತಿರುಕಿ ಲಾಳಿಯನ್ನು ಉಪಯೋಗಿಸುತ್ತಾರೆ.
ತಂತಿ ಬೆಜ : ಇವುಗಳನ್ನು ಇತ್ತಿತ್ತವಾಗಿ ಉಕ್ಕಿನ ಕಡ್ಡಿಯಿಂದ ತಯಾರಿಸಿ ನುಣುಪಾಗಿರುವಂತೆ ಮಾಡಿರುತ್ತಾರೆ. ಇವುಗಳ ಉದ್ದ ಸುಮಾರು ೮” ಇದ್ದು ಎರಡೂ ಕಡೆಗೆ ಕೊಂಡಿಗಳನ್ನು ಇರಿಸಿ ಅವುಗಳಲ್ಲಿ ಸೆಳ್ಳುಗಳನ್ನು ಇರಿಸಲು ಬರುವಂತೆ ಮಾಡಿರುತ್ತಾರೆ. ಇದರ ಮಧ್ಯದಲ್ಲಿ ಒಂದು ದುಂಡನೆಯ ತೂತು (ಹೋಲ್‌) ಇರುತ್ತದೆ. ಇದರಲ್ಲಿ ಎಳೆಯನ್ನು ಹಾಸಲು ಅಥವಾ ಪೋಣಿಸಲು ಬರುವಂತೆ ಮಾಡಿರುತ್ತಾರೆ. ಇವುಗಳು ಒಬ್ಬ ನೇಕಾರನಿಗೆ ಒಂದು ಸಾವಿರದಿಂದ ಮೂರು ಸಾವಿರ ತಂತಿ ಬೆಜಗಳು ಬೇಕಾಗುತ್ತವೆ. ಮೊದಲು ಇವುಗಳನ್ನು ನೂಲಿನ ದಾರದಿಂದ ಮಾಡಿರುತ್ತಿದ್ದರು. ಹೆಚ್ಚು ಬಾಳಿಕೆ ಬಾರದ್ದರಿಂದ ಈಗ ತಂತಿ ಬೆಜಗಳನ್ನು ಉಪಯೋಗಿಸುತ್ತಿದ್ದಾರೆ.
ಚಕ್ರದ (ಗಾಡ) ಚೂರಿ : ಇದನ್ನು ಕಬ್ಬಿಣ ಪಟ್ಟಿಯಿಂದ ತಯಾರಿಸಿ ಇದನ್ನು ಗಾಡದ ಒಂದು ಭಾಗಕ್ಕೆ ಅಳವಡಿಸಿರುತ್ತಾರೆ. ಇದರಿಂದ ಗಾಡದಲ್ಲಿರಸಿ ಗಾಡದ ಮಳಿಗೆ ಸರಿಯಾಗಿ ಜೋಡಿಸಿರುತ್ತಾರೆ. ಕಾಲಪಾವಡಿ ತುಳಿದಾಗೊಮ್ಮೆ ಇದು ಒಂದು ಮಳಿಯಿಂದ ಇನ್ನೊಂದು ಮಳಿಯನ್ನು ಹಿಡಿದು ಜಗ್ಗುತ್ತದೆ. ಮಳಿಯನ್ನು ಜಗ್ಗಲು ಬರುವಂತೆ ಈ ಚೂರಿಗೆ ಮುಂದೆ ಒಂಕಿ ಇರುವಂತೆ ಮಾಡಿರುತ್ತಾರ. ಇದು ಜಗ್ಗುವುದರಿಂದ ಚಕ್ರದ ಮೇಲೆ ಇರಿಸಿದ ವಿನ್ಯಾಸದ ಸಾಕಳಾ ತನ್ನಿಂದ ತಾನೇ ಹೊರಳುತ್ತದೆ.
ಎದಿ ಚೂರಿ : ಈ ಎದಿ ಚೂರಿಯನ್ನು ಚಕ್ರದ ಚೂರಿ ವಿರುದ್ಧವಾಗಿ ಇಟ್ಟಿರುತ್ತಾರೆ. ಕಾಲಪಾವಡಿ ತುಳಿದಾಗ ಚಕ್ರದ ಚೂರಿ ಒಂದೊಂದೇ ಮಳೆಯನ್ನು ಎಳೆಯುವಾಗ ಪ್ರತಿಯೊಂದು ಮಳಿಗೆ ಇದು ಚಕ್ರದ ಚೂರಿ ಒಮ್ಮೆಲೇ ಮುಂದೆ ಬೀಳುವುದರಿಂದ ಇದರ ತಡೆಗೆ ಒಂದೊಂದೇ ಮಳಿಯನ್ನು ತಡೆದು ನಿಲ್ಲಿಸುತ್ತದೆ. ಇದಕ್ಕೆ ಎದಿ ಚೂರಿ ಎಂದು ಕರೆಯುತ್ತಾರೆ.
ಸಾಕಳಾ ಪಟ್ಟಿ (ವಿನ್ಯಾಸಪಟ್ಟಿ) : ನೇಕಾರರು ತಮಗೆ ಯಾವ ವಿನ್ಯಾಸ ಬೇಕೋ ಅದನ್ನು ತಯಾರಿಸಲು ಗಾಡಕ್ಕೆ ಹೊಂದಾಣಿಕೆ ಆಗುವಂತೆ ಕಟ್ಟಿಗೆ ಪಟ್ಟಿಗಳಿಂದ ತಯಾರಿಸಿರುತ್ತಾರೆ. ಇವುಗಳನ್ನು ಒಂದಕ್ಕೊಂದು ಹೊಂದಾಣಿಕೆ ಮಾಡಿ ಪ್ರತಿ ಪಟ್ಟಿಗೂ ಕಬ್ಬಿಣ ಉಂಗರಗಳನ್ನು ಒಂದರಲ್ಲಿ ಒಂದು ಇರಿಸಿ ಪ್ರತಿ ಪಟ್ಟಿಗಳ ನಡುವೆ ಇರಿಸುತ್ತಾರೆ. ಈ ಪಟ್ಟಿಗಳು ಒಂದು ಇಂಚು ಅಗಲ ೮” ಉದ್ದವಿರುತ್ತವೆ. ಇವುಗಳು ೪೦ ಪಟ್ಟಿಗಳಿಂದ ೧೦೦ ಪಟ್ಟಿಗಳವರೆಗೂ ಇರಿಸಿ ಸಾಕಳಾ ತಯಾರಿಸಿರುತ್ತಾರೆ. ಪ್ರತಿ ಪಟ್ಟಿಗೆಗೂ ಇಂಚಿಗೊಂದರಂತೆ ತೂತುಗಳನ್ನು ಮಾಡಿರುತ್ತಾರೆ.
ಗುಬ್ಬಿಗಳು : ಇವುಗಳನ್ನು ವಿನ್ಯಾಸದ ಆಕಾರಕ್ಕೆ ಬರುವಂತೆ ಒಂದು ಪಟ್ಟಿಗೆ ಒಂದು ಎರಡು ನಾಲ್ಕು ಕಟ್ಟಿಗೆ ತುಂಡುಗಳಿಂದ ಮಾಡಿರುತ್ತಾರೆ. ಒಂದೊಂದು ತುಂಡನ್ನು ವಿನ್ಯಾಸಕ್ಕೆ ಅನುಗುಣವಾಗಿ ಒಂದೊಂದು ಪಟ್ಟಿಯ ತೂತುಗಳಲ್ಲಿ ಗಟ್ಟಿಯಾಗಿ ನಿಲ್ಲುವಂತೆ ಸಾಕಳಾ ಪಟ್ಟಿಗೆ ಇರಿಸಿರುತ್ತಾರೆ. ಇವುಗಳ ಮುಂದೆ ಗಾಲಿಗಳುಳ್ಳ ಕಟ್ಟಿಗೆಯ ಇನ್ನೊಂದು ಪಟ್ಟಿ ಇರಿಸದಾಗ ಈ ಗಾಲಿಗಳು ಒಂದೊಂದೇ ಗುಬ್ಬಿಯಿಂದ ಇನ್ನೊಂದು ಗುಬ್ಬಿಗೆ ಹೊರಳುತ್ತದೆ.
ಹಗ್ಗ : ನೇಕಾರರು ನೇಯ್ದು ಉಳಿದ ರೇಷ್ಮೆಯ ಗುಂಜು (ವೇಸ್ಟ್‌) ಇದರಲ್ಲಿ ಎಳೆಗಳುಳ್ಳವುಗಳನ್ನು ಬೇರ್ಪಡಿಸಿ ಅವುಗಳಿಂದ ಹಗ್ಗ ಮಾಡುವುದೂ ಒಂದು ಕಲೆಯಾಗಿದೆ. ನೂಲಿನ ಎಳೆಗಳಿಂದಲೂ ಹಗ್ಗ ಹೊಸೆಯುತ್ತಾರೆ. ಇದರಲ್ಲಿ ೧೦ ಅಥವಾ ೨೦ ನಂಬರಿನ ದಪ್ಪ ಇರುವ ೩೦ ಅಥವಾ ೪೦ ಎಳೆಗಳನ್ನು ಕೈಯಿಂದ ಮತ್ತು ರಾಟಿಯ ಸಹಾಯದಿಂದ ಹುರಿ ಹಾಕಿ ಅವುಗಳನ್ನು ಒಂದೇ ಆಕಾರಕ್ಕೆ ತಂದು ಕೊನೆಗೊಮ್ಮೆ ಹುರಿ ಹಾಕಿ ಹಗ್ಗ ತಯಾರಿಸುತ್ತಾರೆ. ಇವುಗಳನ್ನು ತಯಾರಿಸಲು ಬೇರೆ ಕುಟುಂಬಗಳೇ ಇರುತ್ತವೆ. ಇವರನ್ನು ಹಗ್ಗ ಮಾಡುವವರು ಎನ್ನುತ್ತಾರೆ. ಇವುಗಳ ಉದ್ದಳತೆ ಸುಮಾರು ೨೦ ಮೊಳದಿಂದ ೩೦ ಮೊಳಗಳುಳ್ಳವುಗಳನ್ನು ನೇಯ್ಗೆ ಹಗ್ಗ. ಬಳದಾರ ಕಟ್ಟುವ ಹಗ್ಗ, ಉಡತ್ತಲ ಹಗ್ಗ ಹೀಗೆ ಬೇರೆ ಬೇರೆಯವುಗಳನ್ನಾಗಿ ತಯಾರಿಸುತ್ತಾರೆ. ಉಡೆತ್ತಲ ಹಗ್ಗ ಮಾತ್ರ ಎಲ್ಲ ಹಗ್ಗಗಳಿಗಿಂತ ದಪ್ಪ ಇರುತ್ತದೆ. ಕೆಲವೊಮ್ಮೆ ನಾರಿನಿಂದ ಇಲ್ಲವೆ ತೆಂಗಿನ ನಾರಿನಿಂದ ತಯಾರಿಸುತ್ತಾರೆ.
ಕುಂದರಕಿ ಮತ್ತು ಹೊಟ್ಟೆ ಅರಿವೆ : ನೇಕಾರರು ನೇಯಲು ಕೂಡುವಾಗ ತಮ್ಮ ಅಡಿ ಬುಡಕ್ಕೆ ಹಾಸಿಕೊಳ್ಳಲು ದಪ್ಪ ಬಟ್ಟೆಯಿಂದ ತಯಾರಿಸಿ ಇದರ ಮೇಲೆ ಕುಳಿತುಕೊಂಡು ನೇಯುತ್ತಾರೆ. ಇದಕ್ಕೆ ಕುಂದರಕಿ ಎನ್ನುತ್ತಾರೆ. ನೇಕಾರರು ನೇಯುವಾಗ ಮೈ ಬೆವರು ತಮ್ಮ ಖಣಗಳು ಅಂದಗೆಡಬಾರದೆಂದು ಕುಂಟಿಯ ಮೇಲೆ ತಮ್ಮ ಹೊಟ್ಟೆಯ ಮುಂದೆ ಇರಿಸಿಕೊಳ್ಳುವ ಇದಕ್ಕೆ ನೂಲಿನ ಬಟ್ಟೆಯೇ ಇರಬೇಕಾಗುವುದರಿಂದ ಇದಕ್ಕೆ ಹೊಟ್ಟೆ ಅರಿವೆ ಎನ್ನುತ್ತಾರೆ.
ಸೆಡವುಗಟಿಗೆ (ಸೇಡಗಟಿಗಿ) : ಇದನ್ನು ತೆಳ್ಳನೆಯ ಸೆಳ್ಳನಿಂದ ತಯಾರಿಸಿ ಎರಡೂ ಕಡೆ ಸೂಜಿಗಳನ್ನು ಕಟ್ಟಿರುತ್ತಾರೆ. ಈ ಸೂಜಿಯ ಮೊನೆಯನ್ನು ಮಾತ್ರ ಹೊರಗೆ ಇರುವಂತೆ ಸೆಳ್ಳಿಗೂ ಮತ್ತು ಸೂಜಿಯನ್ನು ದಾರಗಳಿಂದ ಕಟ್ಟಿರುತ್ತಾರೆ. ನೇಕಾರರು ನೇಯುವಾಗ ಬಟ್ಟೆಯ ಅಂಚು ಒಳ ಹೊರಗೆ ಆಗಬಾರದೆಂದು ಸೆಡವುಗಟಗಿಗೆ ಕಟ್ಟಿದ ಸೂಜಿಗಳು ಬಟ್ಟೆಯ ಎರಡೂ ಅಂಚಿಗೆ ಸಿಕ್ಕಿಸಿರುತ್ತಾರೆ. ಇದರಿಂದ ಜೋಟಾ ಜಗ್ಗಿ ವಾಟಾ ಒಗೆದಾಗ ಕಂಡಕಿಯು ಹೆಚ್ಚು ಕಡಿಮೆಯಾಗುವುದರಿಂದ ಇದನ್ನು ತಡೆಯಲು ಸೆಡವುಗಟಿಗೆಯನ್ನು ಇರಿಸುತ್ತಾರೆ. ಇದರಿಂದ ನೇಯ್ದ ಅಂಚು ಅಥವಾ ಕಡಿ ಡೊಗ್ಗಬಾರದೆಂಬ ಉದ್ದೇಶವಿದೆ.
ಮಣಿಕಡ್ಡಿ : ನೇಯುವಾಗ ಅಕಸ್ಮಾತ್‌ ನೂಲಿನಲ್ಲಾಗಲಿ, ರೇಷ್ಮೆಯಲ್ಲಾಗಲಿ ಕುಡುಪುಗಳು ಬಂದಾಗ ಎಳೆಗಳು ಹರಿಯುತ್ತವೆ. ಯಾವ ಕೋಲಿನ ಎಳೆ ಹರಿದಿರುತ್ತದೆಯೋ ಅದನ್ನು ಕೆಚ್ಚೆಳೆ ಹಚ್ಚಿ ಅದರ ಅಣಿಗುಂಟ ತಂತಿ ಬೆಜದಲ್ಲಿ ಮತ್ತು ನೂಲಿನ ಬೆಜದಲ್ಲಿ ಹಾಯಿಸಿಕೊಳ್ಳುವಾಗ ಮಣಿಕಡ್ಡಿಯನ್ನು ಉಪಯೋಗಿಸುತ್ತಾರೆ. ಇದು ಗಡುಸಾದ ತಂತಿಯಿಂದ ತಯಾರಿಸಿ ೮” ಉದ್ದವಿರಿಸಿದ ಕೈಯಲ್ಲಿ ಕಟ್ಟಿಗೆ ಹಿಡಿ ಇರಿಸಿ ಒಂದು ಕಡೆ ಮೊನಚು ಮಾಡಿ ಕೊಂಡಿ ಮಾಡಿರುತ್ತಾರೆ. ಹರಿದ ಹಚ್ಚಿದ ಎಳೆಯನ್ನು ತಟ್ಟಿನಲ್ಲಿ ಹಾಸಿ ಆ ಎಳೆಯನ್ನು ಬಟ್ಟೆಯ ಕೊನೆಗೆ ಗಟ್ಟಿ ನಿಲ್ಲುವಂತೆ ಮಾಡುವುದು ಇದಕ್ಕೆ ಮಣಿಕಡ್ಡಿ ಎನ್ನುತ್ತಾರೆ. ಇಲ್ಲಿ ಪ್ರಮುಖ ಉಪಕರಣಗಳನ್ನು  ಮಾತ್ರ ವಿವರಣೆ ಇದೆ. ಇನ್ನೂ ಚಿಕ್ಕ ಚಿಕ್ಕ ವಸ್ತುಗಳನ್ನು ಇರಿಸಿಕೊಳ್ಳಬೇಕಾಗುತ್ತದೆ. ಇವುಗಳ ಪಟ್ಟಿ ಬೆಳೆಯುತ್ತಲೇ ಹೋಗುತ್ತದೆ. ಇಷ್ಟೆಲ್ಲ ಸಲಕರಣೆಗಳನ್ನು ಹೊಂದಿಸಿಕೊಂಡು ಒಂದು ಮಗ್ಗ ತಯಾರಾಗಬೇಕಾದಲ್ಲಿ ಸುಮಾರು ಇಂದು ೧೮ ರಿಂದ ೨೦ ಸಾವಿರ ರೂಪಾಯಿಗಳು ಬೇಕಾಗುತ್ತವೆ.
ಈ ಎಲ್ಲಾ ಪರಿಕರಗಳನ್ನು ಸಿದ್ಧಪಡಿಸಲು ಚಮ್ಮಾರ, ಕಮ್ಮಾರ, ಬಡಿಗೇರ, ಸಿಂಪಿಗೇರ, ಕುಂಬಾರ, ಹಗ್ಗ ಮಾಡುವವರು, ತಟ್ಟು ಕಟ್ಟುವವರು, ಹಣಗಿ ಕಟ್ಟುವವರು ಈ ಎಲ್ಲ ಕಸಬುದಾರರ ನೆರವು ಬೇಕಾಗುತ್ತದೆ. ಇವರೆಲ್ಲರ ಸಮನ್ವಯ ಕಾಯಕದ ಸಹಕಾರದಿಂದಾಗಿ ಒಬ್ಬ ನೇಕಾರನಿಗೆ ಒಂದು ಬೆತ್ತಲೆ ಕೈಮಗ್ಗ ಸಿದ್ಧಗೊಳ್ಳುತ್ತದೆ. ಇಲ್ಲಿಗೆ ಪ್ರಥಮ ಹಂತ ಮುಗಿಯುತ್ತದೆ.
ಇನ್ನು ಎರಡನೆಯ ಹಂತದಲ್ಲಿ ನೇಕಾರರು ಖಣಗಳನ್ನು ಉತ್ಪಾದಿಸಲು ಬೇಕಾಗುವ ಕಚ್ಚಾ ಮಾಲುಗಳಾದ ನೂಲು, ನಂಬರ ೪೦ (ಚಾಳಿಸ್‌) ೬೦ (ಸಾಟಿ). ೧೬ನೇ ಡಿನೀಯರದಿಂದ ೨೦ ಡಿನೀಯರವರೆಗೆ ಇರುವ ತಯಾರಿ ರೇಷ್ಮೆ ಮತ್ತು ನಂಬರ ೮೦ (ಐಸಿ) ಮಸರಾಯಿ, ಚಮಕಾ ನಂಬರ ೧೨೦ (ಏಕಸೆವೀಸ್‌) ಇದರಲ್ಲಿ ಸಿಂಗಲ್ಲ ಮತ್ತು ಡಬಲ್ಲ ದಡಿ, ದಡಿಪೇಟಿ, ಪೇಟಿ, ಭೂಮಿ (ವಡ್ಡಲ) ಇವುಗಳಿಗೆ ಬೇರೆ ಬೇರೆ ತೂಕದ ರೇಷ್ಮೆ ಬೇಕಾಗುತ್ತದೆ. ೬” ದಡಿ (ಬಾರ್ಡರ) ರೇಷ್ಮೆ ಖಣಕ್ಕೆ ೯” ದಡಿ ಮಸರಾಯಿ ಖಣಗಳು ಮದ್ರಾಸ ಚಿತ್ರಮಾಲಾ ಇವುಗಳಿಗೆ ಚಮಕಾ ಹಾಗೂ ಮಸರಾಯಿ ದಡಿಗಳುಳ್ಳ ಖಣಗಳನ್ನು ತಯಾರಿಸುತ್ತಾರೆ. ಇದಕ್ಕೆಲ್ಲ ಪೂರಕವಾಗಿ ಹಾಸು ತಯಾರಿಸಿಕೊಳ್ಳಲು ನೂಲು ಅಂದರೆ ಹೊಕ್ಕು ಹಾಕಲು (ಅಡ್ಡ ಎಳೆ) ತಮ್ಮ ತಮ್ಮ ಖಣಗಳ ಉತ್ಪನ್ನಗಳಿಗೆ ನಿರ್ಧರಿಸಿದ ನೂಲಿನ ನಂಬರುಗಳುಳ್ಳ ಕಚ್ಚಾ ಮಾಲು ಬೇಕಾಗುತ್ತದೆ.
ಹೊಕ್ಕು (ಹಾಸು) ತಯಾರಿಸುವ ವಿಧಾನವೂ ಅತ್ಯಂತ ಜಾಣ್ಮೆಯಿಂದ ಕೂಡಿರುತ್ತದೆ. ನೂಲಿನ ಗಿರಣಿಯಲ್ಲಿ ಮೊದಲು ಈ ನೂಲನ್ನು ಕೈಯಲ್ಲಿ ಝಾಡಿಸಿದ ನೂಲು ಬಳಿಗಳನ್ನು ರಾಟಿಗಳಿಗೆ ಹಾಕಿ ಸ್ವಲ್ಪ ಹುರಿ ಬೀಳುವ ಹಾಗೆ ಆ ನೂಲಿನ ಬಳಿಗಳಿಂದ ಒಂದೊಂದೇ ಎಳೆಯನ್ನು ಡಬ್ಬಿಗಳಿಂದ ಸುತ್ತುವಂತೆ ವ್ಯವಸ್ಥೆ ಇರುತ್ತದೆ. ಇವುಗಳು ದುಂಡನೆಯ ಆಕಾರದಲ್ಲಿದ್ದು ೧೦” ಉದ್ದ ೫” ವ್ಯಾಸವುಳ್ಳ ತಗಡಿನ ಡಬ್ಬಿಗಳು (ಬಾಬಿನ್‌) ಇವುಗಳಿಗೆ ನೂಲು ಸುತ್ತುತ್ತಾರೆ ಇವುಗಳಿಗೆ ಕುಕ್ಕುಡಿ ಎನ್ನುತ್ತಾರೆ.
ಈ ನೂಲಿನ ಕುಕ್ಕಡಿಗಳನ್ನು ಲೆಖ್ಖದ ಮೇಲೆ ಇರಿಸಿಕೊಂಡು ೯೦೦ ದಿಂದ ೧೦೦೦ ಗ್ರಾಂ. ತೂಕವುಳ್ಳ ಹಾಸು ತಯಾರಿಸಲು ಕುಕ್ಕಡಿಗಳನ್ನು ಇರಿಸಿಕೊಂಡು ನೂಲಿನ ಡೋಲೆಯ ಸಮೀಪ ಇರಿಸುತ್ತಾರೆ. ಈ ಡೋಲೆಯನ್ನು ಕಬ್ಬಿಣ ಪಟ್ಟಿಗಳಿಂದ ಮಾಡಿರುತ್ತಾರೆ. ಇದರ ವ್ಯಾಸ ದೊಡ್ಡದಾಗಿದ್ದು ಒಂದು ಸುತ್ತಿಗೆ ಹಾಸಿನ ಮುಂದಿನ ಹಾಗೂ ಹಿಂದಿನ ಅಣಿಗಳು ಬೀಳುವಂತೆ ಮಾಡುತ್ತಾರೆ. ಇದರ ನಡುವೆ ಪ್ರತಿ ೩’ ಒಂದು ಪ್ರತ್ಯೇಕ ಅಣಿ ಇರಿಸಿರುತ್ತಾರೆ ಡಬ್ಬೆಯ ಎಳೆಗಳನ್ನು ಒಂದೊಂದೇ, ಒಂದೊಂದು ೧೨ ರಿಂಗುಗಳಲ್ಲಿ ಹಾಸಿ ಅಣಿ (ಕತ್ತರಿ ಎಳಿ) ಬೀಳುವ ಹಾಗೆ ವ್ಯವಸ್ಥೆ ಇರುತ್ತದೆ. ಒಬ್ಬ ವ್ಯಕ್ತಿ ಕೈರಾಟಿಯಂತೆ ಈ ಡೋಲೆಯನ್ನು ಹ್ಯಾಂಡಲ್‌ ಸಹಾಯದಿಂದ ತಿರುವುತ್ತ ಸಾಗುತ್ತಾನೆ. ಆಗ ಅದು ಅಣಿಗಳನ್ನು ಹಾಕುತ್ತ ತಿರುಗತ್ತದೆ ಈ ಡೋಲೆ. ಈಗ ಇದನ್ನು ಕೈಬಿಟ್ಟು ಯಂತ್ರಗಳ ಸಹಾಯದಿಂದ ರಾಟಿ ಹಾಗೂ ಡೋಲೆ ತಿರುಗುತ್ತಿವೆ. ಈ ಕೆಲಸಕ್ಕೆ ಸುಮಾರು ೩ ರಿಂದ ೫ ಜನ ಕೆಲಸಗಾರರು ಬೇಕಾಗುತ್ತಾರೆ. ಇವರೆಲ್ಲರ ಜಾಣ್ಮೆಯಿಂದ ಹಾಸುಗಳು ಸಿದ್ಧಗೊಳ್ಳುತ್ತವೆ.
ಗುಳೇದಗುಡ್ಡದ ಖಣಗಳು (2)
ಕೇಲಿನ ಮನೆ : ಸಿದ್ಧಗೊಳಿಸಿದ ಹಾಸುಗಳನ್ನು ಕೇಲಿನ ಮನೆಗೆ ಕಳಿಸುತ್ತಾರೆ. ಈ ಕೇಲಿನ ಮನೆಯಲ್ಲಿ ನೂಲಿನ ಹಾಸುಗಳಿಗೆ ನ್ಯಾಚುರಲ್‌ ನೀಲಿ ಬಣ್ಣ ಎದ್ದುವ ಹಾಗೆ ಕೇಲಿನ ಮನೆಯನ್ನು ಸಿದ್ಧಪಡಿಸಿಕೊಳ್ಳಬೇಕಾಗುತ್ತದೆ. ಕುಂಬಾರರು ತಯಾರಿಸಿದ ೪’ ಎತ್ತರದ ಸುಮಾರು ೨ ಮೀಟರ್ ವ್ಯಾಸವುಳ್ಳ ಒಂದು ಇಂಚು ದಪ್ಪವಾಗಿ ತಯಾರಿಸಿದ ಈ ಕೇಲ ಹರವಿಗಳನ್ನು ಕಂಬಾರರು ಮಣ್ಣಿನಿಂದ ತಯಾರಿಸಿ ಅವುಗಳನ್ನು ಆವಿಗೆಯಲ್ಲಿ ಸರಿಯಾಗಿ ಸುಟ್ಟಿರುತ್ತಾರೆ. ಅಲ್ಲದೇ ಅವುಗಳು ಗಟ್ಟಿಯಾಗಿರಬೇಕು. ನೀಲಿ ಬಣ್ಣ ಎದ್ದಲು ೨೦ ಹರವಿಗಳನ್ನು ತಯಾರಿಸಿ ಒಂದು ಕೇವಲ ಅಂಗಡಿಗೆ ಅಥವಾ ಮನೆಗೆ ಕೊಟ್ಟಿರುತ್ತಾರೆ.
ಈ ಹರವಿಗಳನ್ನು ಕೇಲಿನ ಮನೆಯಲ್ಲಿ ಹುಗಿಯುವಾಗ ಮೀರಿ ಚೀಲ ಕುರಿ ಹಿಕ್ಕಿ (ಗೊಬ್ಬರ)ಗಳನ್ನು ನೆಲದಲ್ಲಿ ಹಾಕಿ ಅವುಗಳ ನಡುವೆ ಒಂದರ ಮಗ್ಗಲಲ್ಲಿ ಬರುವಂತೆ ಪಡಮಾಡುತ್ತಾರೆ. ಪ್ರತಿಯೊಂದು ಹರವಿಯ ಸುತ್ತಲೂ ಕುರಿ ಗೊಬ್ಬರ ಇರುವಂತೆ ಈ ಹರವಿಗಳನ್ನು ಹುಗಿದಿರುತ್ತಾರೆ ಪ್ರತಿ ನೀಲಿ ಮಂದಾಣಿ ಅಥವಾ ಹರವಿಗಳಲ್ಲಿ ಬೇರೆ ಕೇಲ ಅಂಗಡಿಯಿಂದ ತಂದ ನೀಲಿ ಬಣ್ಣದ ಗಟ್ಟಿ ನೀರನ್ನು (ನೀಲಿ ರಸ) ಐದು ಹರವಿಗಳಿಗೆ ಹಾಕಿ ಮುಂದೆ ಅವುಗಳಿಗೆ ಪುನಃ ನೀಲಿ ಪುಡಿ ಹಾಕಿ ರಸ ತಯಾರಿಸಿ ಮತ್ತೆ ಮುಂದಿನ ಐದು ಹರವಿಗಳಿಗೆ ನೀಲಿ ಗಟ್ಟಿ ರಸ ಹಾಕುತ್ತಾರೆ. ಹೀಗೆ ೨೦ ಹರವಿಗಳನ್ನು ನೀಲಿ ರಸದಿಂದ ತಯಾರಿಸಿರುತ್ತಾರೆ. ಕುರಿ ಗೊಬ್ಬರದಿಂದಾಗಿ ನೆಲದಲ್ಲಿಯೇ ಶಾಖ ಹುಟ್ಟಿ ಹರವಿಯಲ್ಲಿ ಹಾಕಿದ ನೀಲಿ ರಸ ಬೆಚ್ಚಗೆ ಉಳಿಯುವಂತೆ ಮಾಡುತ್ತಾರೆ. ಇಷ್ಟೆಲ್ಲ ಸಿದ್ದಗೊಳ್ಳಬೇಕಾದರೆ ೨ ತಿಂಗಳ ಸಮಯ ಬೇಕಾಗುತ್ತದೆ.
ಈ ಮೊದಲೇ ನೀಲಿ ಬೀಜಗಳನ್ನು ನೆನೆ ಇಟ್ಟು ಆ ಬೀಜಗಳನ್ನು ಕಲ್ಲಿನ ರುಬ್ಬು ಗುಂಡಿನ ಸಹಾಯದಿಂದ ಆ ಕಡೆ ಈ ಕಡೆ ಎರಡು ಗಟ್ಟಿಯಾದ ಗಂಡಾಳುಗಳು ೫೦ ಕೆ. ಜಿ. ಆ ತೂಕದ ರುಬ್ಬುಗುಂಡುನ್ನು ಉರುಳಿಸುತ್ತ ನೀಲಿ ಬೀಜ ಅರೆಯುತ್ತಾರೆ. ನೀಲಿ ಬೀಜ ಹಾಗೂ ನೀಲಿ ಗಟ್ಟಿ ವಡೆಗಳನ್ನು ಕೇರಳ ಹಾಗೂ ಆಂದ್ರ ರಾಜ್ಯಗಳಿಂದ ತರಿಸಬೇಕಾಗುತ್ತದೆ. ಅರೆದ ನೀಲಿ ಬೀಜದ ರಸದೊಂದಿಗೆ ನೀಲಿ ಪುಡಿ ಅಥವಾ ನೀಲಿ ಗಟ್ಟಿಗಳನ್ನು ನೀಲಿ ಬೀಜದ ರಸದೊಂದಿಗೆ ಪುನಃ ಸೇರಿಸಿ ಆ ರಸವನ್ನು ಪ್ರತಿ ನೀಲಿ ಹರವಿಗೆ ಅನುಭವದ ಆಧಾರದ ಮೇಲೆ ಕೂಡಿಸುತ್ತಾರೆ, ಈ ಕೇಲ ಮನೆಯನ್ನು ಕಾಯುವುದು ಅಷ್ಟೇ ಕಷ್ಡದ ಕೆಲಸವಾಗಿರುತ್ತದೆ. ಕಾರಣ ಈ ನೀಲಿ ರಸಕ್ಕೆ ಒಳ್ಳೆಣ್ಣೆ ಬಿದ್ದರೆ ನೀಲಿ ಬಣ್ಣ ಸಂಪೂರ್ಣವಾಗಿ ತನ್ನತನ ಕಳೆದುಕೊಳ್ಳುತ್ತದೆ. ಅದರ ದುರ್ನಾಥ ತಡೆಯುವುದನ್ನು ಅಥವಾ ಸಹಿಸಿಕೊಳ್ಳುವುದು ಅಸಾಧ್ಯವಾಗುತ್ತದೆ. ಆಗ ಇದಕ್ಕೆ ನೀಲಿ ಕಟ್ಟ ಸುದ್ದಿ ಎನ್ನುತ್ತಾರೆ.
ಇಷ್ಟೆಲ್ಲ ತಯಾರಿಸುವುದು ಬಹಳ ಕಷ್ಟದ ಕೆಲಸವಾಗಿರುತ್ತದೆ. ಈಗಿನವರೆಗೆ ಈ ನ್ಯಾಚರಲ್‌ ನೀಲಿ ತಯಾರಿಸಲು ಕೂಡ ಬರುವುದಿಲ್ಲ. ಇಂಥ ನೀಲಿ ಕೈಗೆ ಹತ್ತಿದರೆ ಅದನ್ನು ತೊಳೆದರೂ ಹೋಗುವುದಿಲ್ಲ. ಇಷ್ಟೆಲ್ಲ ಕಠಿಣವಾದ ಕೆಲಸವನ್ನು ಮಾಡಲು ಆಗದಿರುವುದರಿಂದ “ಇಂಡಿಗೊ” ಎಂಬ ಹೆಸರಿನ ನೀಲಿ ಪುಡಿಯು ಸುಲಭವಾಗಿ ಮಾರುಕಟ್ಟೆಯಲ್ಲಿ ಸಿಗುತ್ತದೆ. ಅದನ್ನು ಸಹಿತ ಮಹಾರಾಷ್ಟ್ರದಿಂದ ತರಿಸಬೇಕಾಗುತ್ತದೆ. ತರಿಸಿದ ‘ಇಂಡಿಗೊ’ ನೀಲಿ ಪುಡಿಯನ್ನು ನೇರವಾಗಿ ತೂಕದ ಆಧಾರದ ಮೇಲೆ ನೀಲಿ ಹರವಿಗೆ ನೇರವಾಗಿ ಹಾಕಿದರೆ ಸದಾ ಬೆಚ್ಚಗಿರುವ ನೀಲಿ ಬಣ್ಣದಲ್ಲಿ ಕರಗಿ ಪುನಃ ನೂಲು (ಹಾಸು) ಎದ್ದಲು ಬರುತ್ತದೆ. ಮರುದಿನ ಮುಂಜಾನೆ ಅದನ್ನು ಮೂಸಿ ನೋಡುತ್ತಾರೆ. ಅದರಿಂದ ಒಂದು ತರಹದ ಹಣ್ಣಿನ ವಾಸನೆ (ಸ್ಮೆಲ್‌) ಬರುತ್ತದೆ. ಈಗ ನೀಲಿ ಬಣ್ಣ ಸಿದ್ಧಗೊಂಡ ಹಾಗೆ ಎಂದು ಕೇಲ ಎದ್ದುವವರು (ನೀಲಗಾರರು) ಹೇಳುತ್ತಾರೆ. ಈ ನೀಲಿ ಬಣ್ಣಕ್ಕೆ ಸುಣ್ಣ ಹಾಗೂ ಸವಳ ಕೂಡಿಸುತ್ತಾರೆ. ತಯಾರಿಸಿ ತಂದ ಹಾಸುಗಳನ್ನು ಈ ಮೊದಲೇ ಒಂದು ದಿನ ಮುಂಜಾನೆ ಕಲ್ಲಿನ ಡೋಣಿಯಲ್ಲಿ ಸೋಪು ಹಾಕಿ ಹಾಸುಗಳನ್ನು ತೋಯಿಸಲು ಹಾಗೂ ನೂಲಿನ ಮೆಲೆ ಇರುವ ಅಂಟನ್ನು ತೆಗೆದು ಹಾಕಲು ಕಲ್ಲಿನ ಡೋಣಿಯಲ್ಲಿ ನೆನೆ ಬಿಟ್ಟಿರುತ್ತಾರೆ. ಮರುದಿನ ಮುಂಜಾನೆ ಒಂದೊಂದೇ ಹಾಸನ್ನು ಹಿಂಡಿ ಇನ್ನೊಂದು ಕಲ್ಲಿನ ಕಟ್ಟೆಯ ಮೇಲೆ ಇರಿಸಿ ಕಡಿಮೆ ಎಂದರೂ ೧೦ ಕಿಲೋ ತೂಕದ ಕಟ್ಟಿಗೆಯ ಕೊಡತಿಯಿಂದ ಹಾಸನ್ನು ಬಡಿಯುತ್ತಾರೆ. ಇದಕ್ಕೆ ಪಟಗೆ ಬಡಿಯುವುದು ಎನ್ನುತ್ತಾರೆ.
ಪಟಗೆ ಬಡಿದ ನಂತರ ಬೇರೆ ಸ್ವಚ್ಚ ಸಿಹಿ ನೀರಿನಲ್ಲಿ ತೊಳೆಯುತ್ತಾರೆ. ಕೆಲವರು ತೊಳೆದು ಒಣಗಿಸುತ್ತಾರೆ. ಇಲ್ಲವಾದಲ್ಲಿ ಈ ಮೊದಲೇ ಇದ್ದ ಸ್ಥಿತಿಯಲ್ಲಿ ಹಸಿಯಾಗಿರುವ ನೂಲಿನ ಹಾಸನ್ನು ಹಿಂಡಿ ನೇರವಾಗಿ ನೀಲಿ ಬಣ್ಣದ ಹರವಿಯಲ್ಲಿ ಎಷ್ಟು ಗಟ್ಟಿ ಬಣ್ಣಬೇಕೊ ಅಷ್ಟು ಹರವಿಗಳಲ್ಲಿ ಎದ್ದಿ ಹಿಂಡಿ ಅವುಗಳನ್ನು ಗಟ್ಟಿ ಬಿದಿರಿನ ಗಳದ ಮೇಲೆ ಒಣ ಹಾಕುತ್ತಾರೆ. ಇದೂ ಕೂಡ ನೆರಳನಲ್ಲಿಯೇ ನಡೆಯುತ್ತದೆ. ಅವುಗಳು ಒಣಗಿದ ನಂತರ ಹಾಸನ್ನು ಝಾಡಿಸಿ ಹಾಸು ಸುತ್ತಿ ಅವುಗಳನ್ನು ಒಂದು ಬಟ್ಟೆಯಲ್ಲಿ ಕಡಿಮೆ ಎಂದರೂ ಮೂರು ದಿನಗಳ ಕಾಲ ಕಟ್ಟಿ ಇರಿಸಿ ನಾಲ್ಕನೇ ದಿನ ಒಂದೊಂದು ಹಾಸನ್ನು ಗಂಜಿಯಲ್ಲಿ ಎದ್ದಲು ಅಥವಾ ಉಂಕಿ ಹೂಡಲಿಕ್ಕೆ ಕೊಡುತ್ತಾರೆ. ಈ ನೀಲಿ ಬಣ್ಣ ಮಾಡಲಿಕ್ಕೆ ೩ ಜನ ಗಂಡಾಳು ಬೇಕಾಗುತ್ತಾರೆ.
ಉಂಕಿ ಹೂಡುವುದು : ಉಂಕಿ ಹೂಡಲಿಕ್ಕೆ ಬೇರೆ ಹೆಣ್ಣು ಮಕ್ಕಳು ಇರುತ್ತಾರೆ. ತಾವು ತಂದ ಹಾಸನ್ನು ಮೊದಲು ಸರಿಯಾಗಿ ನೆಲಕ್ಕೆ ಬಡಿದು ಹಾಸಿನ ತಲೆ ಅಣಿಯಲ್ಲಿ ಎರಡೂ ಕಡೆ ಊಂಕಿ ಕೋಲುಗಳನ್ನು ಏರಿಸಿ ಪ್ರತಿ ಅಣಿಗಳಿಗೂ ಉಂಕಿ ಕಂಬಿಗಳನ್ನು ಹೂಡಿ (ಏರಿಸಿ) ಎರಡೂ ಕಡೆಗೆ ತಲೆ ಅಣಿಯನ್ನು ಒಂದೊಂದೇ ಏಳೆಯನ್ನು ಹಿಂಜಿ ಉಂಕಿ ಹೂಡಲು ಬೇಕಾದ ಗಂಜ (ರಾಗಿ) ಅಥವಾ ಅಕ್ಕಿ ಅಥವಾ ಜೋಳದ ಹಿಟ್ಟು ಸಮಪ್ರಮಾಣದಲ್ಲಿ ಸೇರಿಸಿ ನೀರು ಹಾಕಿ ಗಂಜಿ ಕುದಿಸುತ್ತಾರೆ. ಆ ಗಂಜಿಯನ್ನು ಪಿಡಚಿಯಿಂದ ಎದ್ದಿ ಪಿಡಚಿಯಿಂದ ಹಾಸಿನ ಮೇಲೆ ಬಡಿಯುತ್ತಾ ಇರುತ್ತಾರೆ. ಹಾಸಿಗೆ ಗಂಜಿ ಸರಿಯಾಗಿ ಹತ್ತಿದೆಯೋ ಇಲ್ಲವೇ ಎಂದು ಪರೀಕ್ಷಿಸುತ್ತಾರೆ. ಈ ಗಂಜೀ ಬಡಿಯುವ ಪಿಡಚಿಯನ್ನು ಹರಿದ ಕಂಬಳಿಗಳ ತುಂಡುಗಳಿಂದ ತಯಾರಿಸಿರುತ್ತಾರೆ. ಇದರಿಂದ ಗಂಜೀ ಬಡಿಯುತ್ತಾರೆ. ಕಾರಣ ಕಂಬಳಿಯು ಉಣ್ಣೆಯಿಂದ ತಯಾರಿಸಿರುವುದರಿಂದ ಬಟ್ಟೆಗಿಂತ ಹೆಚ್ಚು ಬಿರುಸು ಇರುತ್ತದೆ. ಅಲ್ಲದೇ ಉರುಟಾಗಿರುವುದರಿಂದ ಇಂಥ ಹರಿದ ಕಂಬಳಿಯಿಂದ ತಯಾರಿಸಿದ ಪಿಡಚಿ ಮಾಡಿ ಗಂಜೀ ಬಡೆಯುವುದರಿಂದ ನೀಲಿ ಬಣ್ಣದ ನೂಲು ಗಂಜಿಯನ್ನು ಹೀರುತ್ತದೆ. ಅಲ್ಲದೆ ಎಳೆಯು ನೀರಸಾಗುತ್ತದೆ.
ಗಂಜಿ ಬಡಿದ ನೂಲಿನ ಹಾಸನ್ನು ಬಂಕದ ಕಲ್ಲುಗಳ ತೂತುಗಳಲ್ಲಿ ಇರಿಸುತ್ತಾರೆ. ಇನ್ನೊಂದು ಕಡೆಗೆ ಉಡೆತ್ತಲ ಇರಿಸಿರುತ್ತಾರೆ. ಬಂಕದ ಕಲ್ಲುಗಳು ಸುಮಾರು ೫” ಉದ್ದ ಇದ್ದು ಇದನ್ನು ಎರಡು ಅಡಿ ಹುಗಿದಿರುತ್ತಾರೆ. ಉಡೆತ್ತಲವನ್ನು ಜಗ್ಗಿದರೂ ಬಂಕದ ಕಲ್ಲುಗಳು ಕಿತ್ತುವುದಿಲ್ಲ. ಅಲ್ಲದೇ ಉಡೆತ್ತಲವನ್ನು ಕೂಡ ೪” ದಪ್ಪ ಇರುವ ಕಟ್ಟಿಗೆ ಎಳೆಗಳಿಂದ ಕತ್ತರಿ (ಕ್ರಾಸ್‌)ಯಲ್ಲಿ ಇರಿಸಿ ಅದರ ಮೇಲೊಂದು ಕಟ್ಟಿಗೆಯ ಹಣಿಪಟ್ಟಿ ಇರಿಸಿ ಆ ಹಣಿಪಟ್ಟಿಯಲ್ಲಿ ಕ್ರಾಸ್‌ ಮಾಡಿದ ಕಟ್ಟಿಗೆ ಎಳೆಗಳನ್ನು ಇರಿಸಿ ಕಟ್ಟಿಗೆಯ ಬೆಣೆ ಇಟ್ಟು ಗಟ್ಟಿಗೊಳಿಸಿರುತ್ತಾರೆ. ಈ ಹನಿ ಪಟ್ಟಿಯಲ್ಲಿ ದಪ್ಪ ಉಡತ್ತಲ ಹಗ್ಗವನ್ನು ಕಟ್ಟಿ ಹಾಸನ್ನು ಬಿಗಿಗೊಳಿಸಲು ಈ ಹಗ್ಗವನ್ನು ಜಗ್ಗುತ್ತಾರೆ. ಹಗ್ಗ ಸರಿಯಾಗಿ ಜಗ್ಗಲು ಬರುವಂತೆ ಎರಡು ತೂತುಗಳಿರುವ ಕಟ್ಟಿಗೆ ಗುದ್ದೆಗಳ ತುಂಡುಗಳನ್ನು ಇವುಗಳಿಗೆ ಸಾಕಳಾ ಹಾಕಿ ಉಡೆತ್ತಲದ ಹಣಿಪಟ್ಟಿಯ ಮಧ್ಯಕ್ಕೆ ಕಟ್ಟಿ ಗಂಚಿ ಬಾಡಿದ ಹಾಸನ್ನು ಇವೆರೆಡರ ಮಧ್ಯ ನಿಗಚಿ ಉಂಕಿ ಹೂಡಲು ಪ್ರಾಂಭಿಸುತ್ತಾರೆ. ಈ ಕ್ರಿಯೆಯೂ ಕೂಡ ನೆರಳಿನಲ್ಲಿಯೇ ಸಾಗಬೇಕಾಗುತ್ತದೆ.
ಹರಿದ ಎಳೆಗಳನ್ನು ಅಣೆಗಳ ಗುಂಟ ಕೆಚ್ಚಿಡುತ್ತಾರೆ. ಹಾಸು ಸ್ವಲ್ಪ ಹಸಿ ಇದ್ದಾಗಲೇ ಈ ಮೊದಲೇ ತಂದಿರಿಸಿದ ಕಂಚಿಕೊರವರು ಕಟ್ಟಿಕೊಟ್ಟ ಕುಂಚಿಗೆಯನ್ನು ಹುಣಸಿ ಕಡ್ಡಿಗಳಿಂದ ತಯಾರಿಸಿರುತ್ತಾರೆ. ಇದನ್ನು ಕಟ್ಟಿಗೆ ಪಟ್ಟಿಗೆಗಳಿಂದ ಬಿಗಿದಿರುತ್ತಾರೆ. ಮೇಲೊಂದು ಗೂಟ ಇರಿಸಿರುತ್ತಾರೆ. ಹುಣಸಿ ಕಡ್ಡಿಗಳಿಂದ ಕಟ್ಟಿದ ಕುಂಚಗಿಗೆ ಎಣ್ಣೆಯನ್ನು ಕೆಳಗೆ ಸವರಿ ಅದರ ಸಹಾಯದಿಂದ ಹಾಸಿನ ಮೇಲೆ ಹಾಸುವುದರಿಂದ ನೂಲಿನ ಕೆಳಗೆ ಸವರಿ ಅದರ ಸಹಾಯದಿಂದ ಹಾಸಿನ ಮೇಲೆ ಹಾಸುವುದರಿಂದ ನೂಲಿನ ಎಳೆಗಳಲ್ಲಿ ಇದ್ದ ಕುಡುಪುಗಳು ಕಡಿಮೆಯಾಗುತ್ತವೆ. ಅಲ್ಲದೇ ನೂಲಿನ ಎಳೆಗಳು ಎದ್ದಿದ್ದರೆ ನೂಲಿನ ಎಳೆಗುಂಟ ಮಡುಚುತ್ತದೆ. ಅಲ್ಲದೇ ಎಣ್ಣೆ ಹಚ್ಚಿ ಕುಂಚಗಿ ಹಾಸುವುದರಿಂದ ಉಂಕಿಗೆ ಮಿಂಚು ಬರುತ್ತದೆ. ಅಲ್ಲದೇ ಎಣ್ಣೆ ಹಚ್ಚಿ ಕುಂಚಗಿ ಹಾಸುವುದರಿಂದ ಉಂಕಿಗೆ ಮಿಂಚು ಬರುತ್ತದೆ. ನೀಲಿ ನೂಲು ಕಪ್ಪಾಗಲು ಗಂಜಿಯಲ್ಲಿ ಉಂಕಿ ಕಾಚನ್ನೂ ಸಹ ಕೂಡಿಸಿರುವುದರಿಂದ ಉಂಕಿ ಕಪ್ಪಾಗಿ ಮಿಂಚು ಹೆಚ್ಚುತ್ತದೆ. ಕುಂಚಿಗೆ ಆಡಿಸುವುದರಿಂದ ಎಳಿಗೆ ಎಳಿ ಹತ್ತುವುದಿಲ್ಲ. ಹಾಸು ಕೂಡ ಬೇಗ ಬೇಗ ಒಣಗುತ್ತದೆ.
ಉಂಕಿ ಹರಿಯಲ್ಲಿ ಹಾಕಿ ಒಣಗಿಸಿದ ಹಾಸನ್ನು ಹತ್ತು ಲಡಿಗಳನ್ನಾಗಿ ಬೇರೆ ಬೇರೆ ಮಾಡಿ ಒಂದೊಂದಕ್ಕೆ ಹುರಿ ಹಾಕಿ ಉಂಕಿ ಲಡಿಗಳನ್ನು ಸುತ್ತುತ್ತಾರೆ. ಹಾಗೆ ಉಂಕಿಗಳು ಹೊಕ್ಕುಗಳಾಗಲು ಸಿದ್ಧಗೊಳ್ಳುತ್ತವೆ. ಈ ಕ್ರಿಯೆಗೆ ಒಬ್ಬರು ಅಥವಾ ಇಬ್ಬರು ಬೇಕಾಗುತ್ತಾರೆ.
ಹೀಗೆ ತಯಾರಿಸಿದ ಉಂಕಿಯ ಒಂದೊಂದೇ ಲಡಿಯನ್ನು ಬಿಚ್ಚಿ ಸ್ವಲ್ಪ ಪ್ರಮಾಣದಲ್ಲಿ ಕೈಯಿಂದ ತಿಕ್ಕಿ ಇದನ್ನು ಮುದ್ದಿ ಗುಣಿಗಳಿಗೆ ಹಾಕುತ್ತಾರೆ. ಈ ಮುದ್ದಿ ಗುಣಿಗಳನ್ನು ಪಟಗಗಳಿಂದ ಇಲ್ಲವೆ ಕಟ್ಟಿಗೆಯ ಎಳೆಗಳಿಂದ ತಯಾರಿಸಿರುತ್ತಾರೆ. ಒಂದೊಂದು ಕಡೆ ಒಂದೊಂದು ಮುದ್ದಿ ಗುಣಿಗಳನ್ನು ಇರಿಸಿ ಅವುಗಳ ಗುಣಿಗಳಿಗೆ ಉಂಕಿಯ ತಲೆ ಅಣಿಯನ್ನು ಸಿಕ್ಕಿಸಿ ಎಳಿಗೆ ಎಳಿ ಹಿಂಚಿ ಅದರ ಒಂದು ಮೊದಲಿನ ಎಳೆಯನ್ನು ತಂದು ರಾಟಿಯಲ್ಲಿರಿಸಿದ ಗುಣಿಗೆ ಸುತ್ತಲು ಪ್ರಾರಂಭಿಸುತ್ತಾರೆ. ಗುಣಿಯ ಮೆಲೆ ಬಿಗಿಯಾಗಿ ಉಂಕಿಯ ಎಳೆಯನ್ನು ಸುತ್ತುವುದರಿಂದ ಕಂಡಕಿ ತಯಾರಾಗುತ್ತದೆ. ಒಂದು ಉಂಕಿಗೆ ೧೫ ಅಥವಾ ೨೦ ಕಂಡಕಿಗಳು ತಯಾರಾಗುತ್ತವೆ. ಈ ಕ್ರಿಯೆಗೆ ಒಬ್ಬ ಹುಡುಗ ಇಲ್ಲವೆ ಒಂದು ಹುಡುಗಿ ಸಾಕಾಗುತ್ತದೆ. ಇಲ್ಲವೆ ದೊಡ್ಡ ಹೆಣ್ಣು ಮಗಳಾದರೂ ಸಿದ್ಧಗೊಳ್ಳಬೇಕಾಗುತ್ತದೆ. ಎಳಿ ಹರಿದಾಗೊಮ್ಮೆ ಹೆಣ್ಣು ಮಗಳಿಗೆ ಎದ್ದು ಕುಳಿತು ಮಾಡುವುದು ತೊಂದರೆಯಾದರೆ ಹರಿದ ಎಳೆಯನ್ನು ತಂದು ಕೊಡಲು ಒಂದು ಮಗುವಿನ ಸಹಾಯಬೇಕಾಗುತ್ತದೆ. ಕಂಡಕಿಗಳನ್ನು ಸಿದ್ಧಗೊಳಿಸುತ್ತಾರೆ.
ಹಣಗಿ ಕಟ್ಟುವ ಕೆಲಸ (ಪದ್ಧತಿ) : ಇದೂ ಕೂಡ ಬಹು ಜಾಣ್ಮೆಯ ಕೆಲಸವಾಗಿದೆ. ಹಣಗಿ ಕಟ್ಟಲಿಕ್ಕೆ ೧೨೦ ನಂಬರಿನ ಗಟ್ಟಿ ದಾರ ಬೇಕು. ೨೦೦ ರಿಂದ ೨೪೦ ಮೀಟರ್ ಉದ್ದವಿರುತ್ತದೆ ಇದನ್ನು ಒಂದು ರೀಲಿಗೆ ಸುತ್ತಿರುತ್ತಾರೆ. ಇದನ್ನು ಒಂದು ನುಣುಪಾದ ಕೈಕೊಡ್ಡದ ಮೇಲೆ ಮೇಲೆ ತಂದು ತಂತಿಯ ಕಡ್ಡಿಯನ್ನು ಇರಿಸಿ ಆ ತಂತಿಯ ಕಡ್ಡಿಗೆ ಒಮ್ಮೆ ಹಾಗೂ ಅಳತೆಯ ಕೈ ಕೊಡ್ಡಕ್ಕೆ ಒಮ್ಮೆ ಕೈಯಿಂದ ಹೆಣಕಿ ಹಾಕುತ್ತ ಹೋಗುತ್ತಾರೆ. ಇದಕ್ಕೆ ವಿನ್ಯಾಸವನ್ನು ಪ್ರಕಾರ ಬದನಿ ಸೆಳ್ಳುಗಳ ಮೇಲೆ ಕಟ್ಟುತ್ತಾರೆ. ದಡಿಗೆ, ದಡಿಪೆಟ್ಟಿಗೆ ಗೀರಿಗೆ ಭೂಮಿಗೆ ಬೇರೆ ಬೇರೆ ಬಣ್ಣಗಳ ಎಳೆಗಳಿಂದ ತಟ್ಟಿನ ಒಂದೊಂದೇ ಮಣಿಯಲ್ಲಿ ತುಂಬುತ್ತಾರೆ. ಇದರಿಂದ ನೇಕಾರರಿಗೆ ಬೇರೆ ಬೇರೆಯಾಗಿ ಕೆಚ್ಚಿಕೊಳ್ಳಲು ಅನುಕೂಲವಾಗುತ್ತದೆ.
ಹಣಗಿ ಕಟ್ಟುವಾಗ ಕಟ್ಟುವ ಕೈಗಳು ಚಕಮಕಿಯಾಗಿ ಓಡಾಡುವುದು ಒಂದು ಸೊಗಸು ಇದೊಂದು ಅದ್ಭುತವಾದ ಕಲೆಯೂ ಕೂಡ. ಹಣಗಿ ಕಟ್ಟುವವರಿಗೆ ಸಾಕಷ್ಟು ಬೆಳಕಿನ ಸೌಲಭ್ಯ ಬೇಕಾಗುತ್ತದೆ. ನೂಲಿನ ದಾರವನ್ನು ಹೀಗೆಯೇ ತಂತಿಬೆಜ, ತಟ್ಟು ಬದನಿ ಸೆಳ್ಳುಗಳ ಕಂಬಿಗಳು ಮಣಿಕಡ್ಡಿ ಇವೆಲ್ಲವು ಸಹಾಯದಿಂದ ಇದನ್ನು ಅನುಭವಿ ಹೆಣ್ಣು ಮಗಳು ಅಥವಾ ಗಂಡು ಮಗ ಒಬ್ಬರೆ ಇದ್ದರೆ ಕ್ರಿಯೆ ಮುಗಿಯುತ್ತದೆ. ನೇಕಾರನಿಗೆ ಅವಸರವಿದ್ದರೆ ಇಬ್ಬರು ಕೂಡಿಕೊಂಡು ಹಣಗಿ ಕಟ್ಟುತ್ತಾರೆ. ಈಗ ಹಣಗಿ ಕೆಚ್ಚಲಿಕ್ಕೆ ಸಿದ್ಧಗೊಳ್ಳುತ್ತದೆ. ಇಲ್ಲಿಗೆ ಎರಡನೆಯ ಹಂತ ಮುಗಿಯುತ್ತದೆ.
ಮೂರನೆಯ ಹಂತದಲ್ಲಿ ರೇಷ್ಮೆಗೆ ಬಣ್ಣ ಹಾಕುವ ಮೊದಲು ಕಚ್ಚಾ ರೇಷ್ಮೆಯನ್ನು ತಂದು ಅದನ್ನು ತೂಕ ಮಾಡಿ ಹುರಿಕಾರರ ಕಾರಖಾನಗೆ ಕಳುಹಿಸುತ್ತಾರೆ. ಹುರಿಕಾರರು (ಟ್ವಿಸ್ಸಿಂಗ್‌ ಫ್ಯಾಕ್ಟರಿಯವರು) ರೇಷ್ಮೆಯ ಮೂಟೆಗಳನ್ನು ತೂಕ ಮಾಡಿಕೊಂಡು ರೇಷ್ಮೆಯ ಮೂಟೆಯನ್ನು ಬಿಚ್ಚಿ ಬಳೆಗಳನ್ನು ಬೇರ್ಪಡಿಸಿ ನೀರಿನ ಕಡಾಯಿಯಲ್ಲಿ ಸ್ವಚ್ಛ ನೀರನ್ನು ಹಾಕಿ ಅದಕ್ಕೆ ಸ್ವಲ್ಪ ಪ್ರಮಾಣದಲ್ಲಿ ಕೊಬ್ಬರಿ ಎಣ್ಣೆಯನ್ನು ಕೈಯಲ್ಲಿ ಚೆನ್ನಾಗಿ ತಿಕ್ಕಿ ನೀರಿಗೆ ಹಾಕುತ್ತಾರೆ. ರೇಷ್ಮೆ ಬಳೆಗಳನ್ನು ಆ ಕಡಾಯಿಯ ನೀರಿನಲ್ಲಿ ತೋಯಿಸಿ ನೆನೆ ಬಿಡುತ್ತಾರೆ. ಕಾರಣ ರೇಷ್ಮೆಯ ಎಳೆಯ ಮೇಲೆ ಸ್ವಲ್ಪ ಪ್ರಮಾಣದಲ್ಲಿ ಅಂಟಿನ ಅಂಶವಿರುವುದರಿಂದ ಅದನ್ನು ತೆಗೆದು ಹಾಕಲು ಈ ಕ್ರಮ ಜರುಗಿಸುತ್ತಾರೆ. ರೇಷ್ಮೆ ಬಳೆಗಳನ್ನು ಸುಮಾರು ೬ ತಾಸುಗಳವರೆಗೆ ನೆನೆಸುತ್ತಾರೆ. ನಂತರ ಹೊರ ತೆಗೆದ ಬಳೆಗಳನ್ನು ಹಿಂಡಿ ಒಣಗಿಸುತ್ತಾರೆ.
ಹೀಗೆ ಸಿದ್ಧಗೊಳಿಸಿದ ಬಳಿಗಳನ್ನು ರಾಟಿಗಳ ಮೇಲೆ ಹಾಕುತ್ತಾರೆ. ಈ ತಂತಿಗಳಿಂದ ತಯಾರಿಸಿದ ರಾಟಿಗಳು ಇವುಗಳನ್ನು ರೇಷ್ಮೆ ಬಳಿಗಳಿಗೆ ಎಷ್ಟು ಬೇಕೋ ಅಷ್ಟು ಮಣಿಸುತ್ತ ರಾಟಿಗಳಿಗೆ ರೇಷ್ಮೆ ಬಳೆಯಲ್ಲಿಯ ಒಂದು ಎಳೆಯನ್ನು ಒಂದು ಕೊಂಡಿಯಲ್ಲಿ ಹಾಕಿ ಅದನ್ನು ರೀಲುಗಳಿಗೆ ಸುತ್ತುತ್ತಾರೆ. ರೇಷ್ಮೆಯ ಎಳೆಯಿಂದ ತುಂಬಿದ ರೀಲುಗಳನ್ನು ಇವುಗಳಿಗೆ ಅರ್ಧ ತಾಸು ಉಗಿ (ಸ್ಟೀಮ್‌) ಕೊಡುತ್ತಾರೆ. ಹೀಗೆ ಸ್ಟೀಮ್‌ ಮಾಡಿದ ರೀಲುಗಳನ್ನು ಒಂಟಿ ಎಳೆಯಿಂದ ಜೋಡೆಳಿ ಮಾಡಲು ಡಬ್ಲಿಂಗ್‌ ಮಷಿನ್‌ಗಳಿಗೆ ಒಂದೊಂದೇ ರೀಲುಗಳನ್ನು ಇಟ್ಟು ಎರಡು ರೀಲುಗಳ ಒಂಟಿ ಎಳೆ ಇನ್ನೊಂದು ರಿಂಗಿಗೆ ಹೋಗಿ ಅದು ಜೋಡಿ ಎಳೆಯಾಗಿ ಪರಿವರ್ತಗೊಂಡು ಒಂದು ರೀಲು ತಯಾರಾಗುತ್ತದೆ. ಜೋಡಿ ಎಳೆಯಾಗುವಾಗಲೇ ಅದಕ್ಕೆ ಹುರಿ ಬೀಳುತ್ತ ಸಾಗುತ್ತದೆ. ಹುರಿ ಹಾಕಿ ತಯಾರಿಸಿದ ಆ ರೀಲು (ಬಾಬಿನ್‌)ಗಳನ್ನು ಡೋಲೆಯ ಮುಂದೆ ಒಂದು ಕಟ್ಟಿಗೆಯ ಘಳಿಗಳಲ್ಲಿ ತೂತನ್ನು ಇರಿಸಿ ಅವುಗಳ ಕೆಳಗೆ ಇರಿಸಿದ ರೀಲುಗಳ ಒಂದೊಂದೇ ಎಳೆಯನ್ನು ಫಳಿಗಳ ತೂತುಗಳಲ್ಲಿ ಹಾಯಿಸಿ ದಡಿಗೆ, ಪೇಟಿಗೆ ಭೂಮಿಗೆ ಕೆಚ್ಚಲು ಬೇಕಾಗುವ ಎಳೆಗಳ ಲೆಖ್ಖಗಳಿಂದ ಡೋಲೆಯಲ್ಲಿಯೇ ವ್ಯವಸ್ಥೆ ಇರುತ್ತದೆ. ಈ ಡೋಲೆಯನ್ನು ಕಬ್ಬಿಣ ಸುಳಿಗಳಿಂದ ಹಾಗೂ ಪಟ್ಟಿಗಳಿಂದ ತಯಾರಿಸಿ ಇರಿಸಿರುತ್ತಾರೆ. ಪ್ರತಿ ೫’ ಗೊಮ್ಮೆ ಕತ್ತರಿ ಅಣಿ ಬೀಳುವಂತೆ ಇದರಲ್ಲಿ (ಡೋಲೆ) ವ್ಯವಸ್ಥೆ ಇರುತ್ತದೆ. ಒಬ್ಬ ವ್ಯಕ್ತಿ ತೂಕ ಎಳೆ ಹಾಗೂ ಉದ್ದಕ್ಕೆ ಬೇರೆ ಬೇರೆಯಾಗಿ ಪಾಗಡಿಗಳನ್ನು ತಯಾರಿಸುತ್ತಾನೆ. ಒಂದು ಪಾಗಡಿ ಉದ್ದ ೨೨ ಗಜದಿಂದ ೨೪ ಗಜದವರೆಗೆ ಇರಿಸುತ್ತಾರೆ. ಕಾರಣ ದಡಿಪೇಟಿ ಭುಮಿಗೆ ಉದ್ದಳತೆ ಹೆಚ್ಚು ಕಡಿಮೆ ಇರುವುದರಿಂದ ಈ ರೀತಿ ಕ್ರಮ ಜರುಗಿಸುತ್ತಾರೆ. ಇದಕ್ಕೆ ಹುರಿಹಾಕುವ ಅಥವಾ ಟ್ವಿಸ್ಟ್‌ ಮಾಡುವ ಪ್ರಕ್ರಿಯೆ ಎನ್ನುತ್ತಾರೆ. ಇಲ್ಲಿ ೨೫ ರಿಂದ ೩೦ ಜನ ಕೆಲಸಗಾರರು ಬೇಕಾಗುತ್ತಾರೆ. ನೂಲಿನ ಹಾಸು ತಯಾರಿಸುವ ಹಾಗೂ ರೇಷ್ಮೆ ಪಾಗಡಿಗಳನ್ನು ಮಾಡುವ ಕ್ರಿಯೆ ಹೆಚ್ಚು ಕಡಿಮೆ ಒಂದೇ ಆಗಿರುತ್ತದೆ. ಇವೆಲ್ಲವುಗಳು ಯಂತ್ರಗಳ ಸಹಾಯದಿಂದ ನಡೆಯುತ್ತದೆ.
ಹೀಗೆ ಸಿದ್ಧಗೊಳಿಸಿದ ರೇಷ್ಮೆ ಪಾಗಡಿಗಳನ್ನು ಬಣ್ಣದ ಮನೆಗೆ ಕಳುಹಿಸುತ್ತಾರೆ. ಈ ಬಣ್ಣದ ಮನೆಯಲ್ಲಿ ಬಣ್ಣ ಮಾಡಲು ಬೇಕಾಗುವ ಪ್ರಮುಖ ವಸ್ತುಗಳೆಂದರೆ ಗಟ್ಟಿ ಬಿದಿರಿನ ೬’ ಉದ್ದವಿರುವ ೪ ಕೋಲುಗಳು ಕುಂಬಾರರು ತಯಾರಿಸಿದ ೨’ ಎತ್ತರ ಹಾಗೂ ೪’ ವ್ಯಾಸವುಳ್ಳ ಒಂದು ಇಂಚು ದಪ್ಪವಿರುವ ೪ ಮಣ್ಣಿನ ಮಂದಾಣಿಗಳು ೪ ಚಿಕ್ಕ ಚಿಕ್ಕ ಕೈ ಕೋಲುಗಳು, ಬಣ್ಣ (ಕಾರ) ದಲ್ಲಿ ಅದ್ದಿದ ಪಾಗಡಿಗಳನ್ನು ಹಿಂಡಲು ೫’ ಎತ್ತರವಿರುವ ಗಟ್ಟಿ ಕಂಬ ಇದಕ್ಕೆ ಘೋಡಾ ಎನ್ನುತ್ತಾರೆ. ಕೈಗುಣಿಗಳು ಬಣ್ಣವನ್ನು ತೂಕ ಮಾಡಿ ಹಾಕಲು ಒಂದು ತಕ್ಕಡಿ ಹಾಗೂ ತೂಕದ ಕಲ್ಲುಗಳು ನಮಗೆ ಬೇಕಾಗುವ ಬೇರೆ ಬೇರೆ ಬಣ್ಣದ ಡಬ್ಬಿಗಳು. ಒಂದು ದಪ್ಪ ತಗಡಿನ ತಾಮ್ರದಿಂದ ತಯಾರಿಸಿದ ಒಂದು ಕಡಾವಿ (ಕಡಾಯಿ) ಇದರ ಎತ್ತರ ೨’ ಇದ್ದು ೮’ ವ್ಯಾಸವುಳ್ಳದ್ದು ಇರುತ್ತದೆ. ಇದಕ್ಕೆ ಎರಡು ಕಡೆಗೆ ಹಿತ್ತಾಳೆ ಬಳೆಗಳನ್ನು ಅಳವಡಿಸಿರುತ್ತಾರೆ. ರೇಷ್ಮೆ ಪಾಗಡಿಗಳನ್ನು ಕೆದರಲು ನಾಲ್ಕು ಸಣ್ಣ ಕೈ ಸಲಾಕೆಗಳು ರೇಷ್ಮೆ ಪಾಗಡಿಗಳನ್ನು ಬಣ್ಣದಿಂದ ತಯಾರಿಸಿದ ಮೇಲೆ ಸುತ್ತಿ ಇಡಲು ತಟ್ಟಿನ (ಗೋಣಿಚೀಲ) ತುಂಡುಗಳು ಬಣ್ಣದ ಕಾವಿನಿಂದ ಕೈ ಸುಡಬಾರದೆಂದು ಕೈ ಕುಬಸ (ಹ್ಯಾಂಡಗ್ಲೌಸ್‌) ೨ ಜೋಡಿಗಳು ಪ್ರಮುಖವಾಗಿ ಬೇಕಿರುವ ಸಾಮಗ್ರಿಗಳು.
ರೇಷ್ಮೆಯ ಪಾಗಡಿಗಳನ್ನು ಮೊದಲು ತಣ್ಣೀರಿನಲ್ಲಿ ಸ್ವಲ್ಪ ಸೋಪಿನ ನೀರು ಕೊಡಿಸಿ ಅವುಗಳನ್ನು ಒಂದು ಮಣ್ಣಿನ ಮಂದಾಣಿಯಲ್ಲಿ ನೆನೆ ಹಾಕುತ್ತಾರೆ. ನಂತರ ೨ ತಾಸುಗಳಲ್ಲಿ ನೆನೆದ ನಂತರ ಅವುಗಳನ್ನು ಸರಿಯಾಗಿ ಝಟಕಾ ಅಥವಾ ಘೋಟಾಕ್ಕೆ ಹಾಕಿ ನೀರನ್ನು ಹಿಂಡುತ್ತಾರೆ.
ಬಣ್ಣದ ಒಲೆಯನ್ನು ನೆಲದ ಮೇಲೆ ೪’ ಎತ್ತರದಲ್ಲಿ ಕಟ್ಟುತ್ತಾರೆ. ಇದರಲ್ಲಿ ಇಟ್ಟಿಗೆ ಅಥವಾ ಮಣ್ಣಿನಿಂದ ತಯಾರಿಸಿದ ಗಟ್ಟಿಗಳಿಂದ ಒಲೆಯನ್ನು ಕಟ್ಟುತ್ತಾರೆ. ಇದೂ ಒಂದು ವ್ಯವಸ್ಥಿತವಾಗಿರಬೇಕಾಗುತ್ತದೆ. ಕೆಳಗೆ ಹಚ್ಚಿದ ಜಲಾವ್‌ ಅಥವಾ ಕಟ್ಟಿಗಳಿಗೆ ಒಲೆ ಹೊತ್ತಿಸಿದಾಗ ಅದರ ಜ್ವಾಲೆಗಳು ತಾಂಬ್ರದ ಕಡಾಯಿಗೆ ಕೆಳಗೆ ಮಾತ್ರ ತಾಕುವಂತೆ ಮಾಡುತ್ತಾರೆ. ಜಲಾವಿನ ಜಳವಾಗಲಿ ಹೊರಗೆ ಬಂದರೆ ಬಣ್ಣ ಮಾಡುವವರಿಗೆ ಹೆಚ್ಚು ತೊಂದರೆಯಾಗುತ್ತದೆ. ಅಲ್ಲದೇ ಜ್ವಾಲೆಗಳು ಹೊರಗೆ ಹೋದರೆ ಕಡಾವಿಗೆಯಲ್ಲಿ ಕಟ್ಟಿದ ನೀರು ಬೇಗ ಕಾಯುವುದಿಲ್ಲ. ಹಾಗೆ ಕಡಾವಿಗೆಯ ಸುತ್ತ ಹಾಗೂ ಒಲೆಯನ್ನು ಕಟಗದಿಂದಲೇ ಮೆತ್ತಿ ಜ್ವಾಲೆಗಳು ಹೊರಗೆ ಬರದಂತೆ ರೂಪಿಸಿರುತ್ತಾರೆ. ಬಣ್ಣ ಮಾಡುವವರಿಗೆ ಒಂದು ಅಡಿ ಎತ್ತರದ ಕಟ್ಟೆಗಳನ್ನು ಕಟ್ಟಿರುತ್ತಾರೆ. ಆ ಒಲೆಗೆ ನಡುವೆ ದಪ್ಪ ಕಬ್ಬಿಣದ ಹಾರಿಗಳನ್ನು ಹಾಕುತ್ತಾರೆ ಕಾರಣ ಕಬ್ಬಿಣದ ಹಾರಿಗಳು ಬೇಗ ಕಾಯ್ದು ಹಚ್ಚು ಸಮಯದವರೆಗೆ ಬಿಸಿ ಇರುತ್ತವೆ. ಅಕಸ್ಮಾತ್‌ ಜಲಾವಗಳು ಸರಿಯಾಗಿ ಉರಿಯದಿದ್ದರೆ ಬಣ್ಣದ ನೀರು ಕುದಿಯಲು ಹೆಚ್ಚು ಶಾಖವಿರಬೇಕಾಗುತ್ತದೆ. ಕಟಗ ಹಚ್ಚುವುದರಿಂದ ಒಲೆಯಲ್ಲಿರುವ ಜ್ವಾಲೆಗಳನ್ನು ತಡೆಯುವ ಶಕ್ತಿ ಹೊಂದಿರುತ್ತದೆ. ಈ ಹಳೆಯ ಪದ್ಧತಿಯನ್ನೇ ಎಲ್ಲರೂ ಅನುಸರಿಸುತ್ತಾರೆ.
ಬಣ್ಣವು ಸ್ವಾಭಾವಿಕವಾಗಿ ರೇಷ್ಮೆ ಪಾಗಡಿಗಳಿಗೆ ಹತ್ತಿಕೊಳ್ಳಬೇಕಾಗುವುದರಿಂದ ಎಲ್ಲವೂ ನ್ಯಾಚರಲ್‌ ಸಿಸ್ಟಮ್‌ದಲ್ಲೇ ನಡೆಯುತ್ತದೆ. ನೇಕಾರರಿಗೆ ಬೇಕಾಗಿರುವ ಬಣ್ಣದ ಪಾಗಡಿಗಳನ್ನು ಮಾಡಲು ಬೇಕಾಗುವ ಬಣ್ಣವೂ ಕೂಡ ನೇಚರದಿಂದ ತಯಾರಾಗಿರುತ್ತದೆ. ಸೀಗಿಕಾಯಿ, ಅರಿಷಿಣ, ದಾಳಿಂಬರದ ಸೊಟ್ಟಗಳು, ಅಳ್ಳಿಕಾಯಿ ಹಿಟ್ಟು ಹೀಗೆ ಸೃಷ್ಟಿಯಲ್ಲೆಯೆ ಸಿಗುವ ವಸ್ತುಗಳಿಂದ ಬಣ್ಣಗಳನ್ನು ತಯಾರಿಸಿರುತ್ತಾರೆ. ಇವುಗಳಿಗೆ ಸ್ವಲ್ಪ ಪ್ರಮಾಣದಲ್ಲಿ ಕೆಮಿಕಲ್ಸ್‌ಗಳನ್ನು ಮಾತ್ರ ಸೇರಿಸಿರುತ್ತಾರೆ. ಹೀಗಾಗಿ ಬಣ್ಣವು ಸ್ವಾಭಾವಿಕವಾಗಿ ಅಧಿಕೃತವಾಗಿ ಉಳಿಯುತ್ತದೆ. ಬಣ್ಣ ಗ್ಯಾರಂಟಿ ಉಳಿಯಲು ಬಣ್ಣ ಮೂಲ ಗುಣಗಳನ್ನು ಬಿಟ್ಟು ಕೊಡುವುದಿಲ್ಲವಾದ್ದರಿಂದ ರೇಷ್ಮೆಯ ಬಣ್ಣವನ್ನು ಗ್ಯಾರಂಟಿ ಕಲರ್ ಎಂದು ಕೊಡುತ್ತಾರೆ. ನೆನೆ ಹಾಕಿದ ರೇಷ್ಮೆಯ ಪಾಗಡಿಗಳನ್ನು ಹಿಂಡಿದ ನಂತರ ಅವುಗಳನ್ನು ಬಿಸಿ ನೀರು ಕಳಕಳ ಕುದಿಯಬೇಕಾಗುತ್ತದೆ. ೧೪೦ ಡಿಗ್ರಿ ಸೆಂಟಿಗ್ರೇಡ್‌ ನೀರು ಕಾದ ಮೇಲೆ ಅದರಲ್ಲಿ ಸೋಡಾಪುಡಿ ಹಾಕಿ ತೋಯಿಸಿ ಹಿಂಡಿದ ರೇಷ್ಮೆಯನ್ನು ಎದ್ದಿದಾಗ ರೇಷ್ಮೆಯ ಮೇಲೆ ಅಂಡಿಕೊಂಡಿರುವ ಅಂಟಿನ ಅಂಶವನ್ನು ತೆಗೆಯುತ್ತಾರೆ. ಇದಕ್ಕೆ ಉಕಾರ ತೆಗೆಯುವುದು ಎನ್ನುತ್ತಾರೆ.
ಉಕಾರ ತೆಗೆದು ಪಾಗಡಿಗಳನ್ನು ನೀರಿನಲ್ಲಿ ತೊಳೆದು ಅವುಗಳನ್ನು ಬೀಸಿ ಕಲ್ಲಿನ ಕಟ್ಟಿಗೆ ಬಡಿಯುತ್ತಾರೆ. ಇದಕ್ಕೆ ಪಟಗೆ ಬಡೆಯುವುದು ಅನ್ನುತ್ತಾರೆ. ಇವುಗಳನ್ನು ಊಟಿ ನೀರಿನಲ್ಲಿ ತೊಳೆಯುತ್ತಾರೆ. ಇತ್ತಿತ್ತಲಾಗಿ ನಳದ ನೀರು ಮಲಪ್ರಭಾ ನದಿಯಿಂದ ಬರುವುದರಿಂದ ಈ ನದಿಯ ನೀರಿಗೆ ಕೆಲವು ಕೆಮಿಕಲ್ಸ್‌ಗಳನ್ನು ಹಾಕಿ ನೀರನ್ನು ಸ್ವಚ್ಛಗೊಳಿಸಿ ಆ ನೀರಿನಲ್ಲಿ ಪಾಗಡಿಗಳನ್ನು ತೊಳೆದು ಒಂದು ತಟ್ಟಿನ (ಬಾರದಾನ) ಅಥವಾ ಗೋಣಿ ಚೀಲದ ತಟ್ಟಿನಲ್ಲಿ ಸುತ್ತಿ ಇಡುತ್ತಾರೆ. ಮರುದಿವಸ ಮುಂಜಾನೆ ತೊಳೆದು ಬಣ್ಣ ಮಾಡಲು ಸಿದ್ಧಗೊಲಿಸುತ್ತಾರೆ. ತಮಗೆ ಬೇಕಾಗುವ ಕೆಂಪು, ಗಿಳಿಹಸಿರು, ಮಾವಿ, ಪಾರ್ವಿ, ಪೋಪಟಿ, ಕಪ್ಪು, ಬಿಳಿ, ಕಡುನೀಲಿ ಇತ್ಯಾದಿ ಬೇರೆ ಬೇರೆ ಬಣ್ಣಗಳನ್ನು ಕುದಿಯುವ ನೀರಿಗೆ ತೂಕದಿಂದ ಇರಿಸಿ ಅಸಿಡ್‌ದಲ್ಲಿ ಬಣ್ಣದ ಪಾಗಡಿಗಳನ್ನು ತಯಾರಿಸುವುದು ಒಂದು ರೀತಿಯದಾದರೆ. ತಣ್ಣಿರಿನಲ್ಲಿ ಕೆಲವು ಕೆಮಿಕಲ್ಸ್‌ ಹಾಕಿ ಬಣ್ಣಗಳನ್ನು ಮಂದಾಣಿಗಳಲ್ಲಿ ಕಲಸಿ ಅವುಗಳಲ್ಲಿ ಉಕಾರ ತೆಗೆದು ರೇಷ್ಮೆ ಪಾಗಡಿಗಳನ್ನು ಎದ್ದಿ ಬಣ್ಣ ಮಾಡುವುದು ಇದು ಎರಡನೆಯ ಪದ್ಧತಿ. ಇಲ್ಲಿ ಕೆಲವು ಬಣ್ಣಗಳನ್ನು ಮಾತ್ರ ಮಾಡುತ್ತಾರೆ.
ಪುನಃ ಇವುಗಳನ್ನು ಬಾರದಾನದಲ್ಲಿ ಸುತ್ತಿ ಇಟ್ಟು ಮತ್ತೊಂದು ದಿನ ಬಿಟ್ಟು ಪುನಃ ಸ್ವಚ್ಛವಾದ ಸಿಹಿ ನೀರಿನಲ್ಲಿ ತೊಳೆದು ಗಟ್ಟಿ ಬಿದಿರಿನ ಡಂಬೂಗಳ ಮೇಲೆ ನೆರಳಿನಲ್ಲಿ ಒಣಗಿಸುತ್ತಾರೆ. ಒಣಗಿದ ನಂತರ ಒಂದೊಂದೇ ಪಾಗಡಿಯನ್ನು ಜಟಕಾಕ್ಕೆ ಹಾಕಿ ಸಣ್ಣ ವಣಕಿಯಿಂದ ಬಡಿದು ಇಳಿಬಿದ್ದ ಪಾಗಡಿಗಳನ್ನು ಸರಿಪಡಿಸಿ ಒಂದೊಂದೇ ಪಾಗಡಿಯನ್ನು ಹುರಿ ಹಾಕುವಾಗ ರೇಷ್ಮೆ ಪಾಗಡಿ ನರಕ್‌ ನರಕ್‌ ಎಂದು ಸಣ್ಣಗೆ ಸಪ್ಪಳ ಮಾಡುತ್ತವೆ. ಇದಕ್ಕೆ ರೇಷ್ಮೆ ಹುರಿ ಮಾಡುವುದು ಎನ್ನತ್ತಾರೆ. ಹೀಗೆ ಕಟ್ಟಿದ ರೇಷ್ಮೆ ಹುರಿಗಳನ್ನು ಬೇರೆ ಬೇರೆ ಬಣ್ಣದಿಂದ ತಯಾರಿಸಿ ಒಂದು ಕಡೆ ನಿಟ್ಟು ಹಚ್ಚಿದಾಗ ನೋಡಬೇಕು ಅವುಗಳ ಬಣ್ಣದ ಚೆಲವು. ಈ ಕೆಲಸಗಾರರನ್ನು ಬಣ್ಣ ಮಾಡುವವರು ಎನ್ನುತ್ತಾರೆ. ಇದಕ್ಕೆ ೩ ಅಥವಾ ೪ ಜನ ಕೆಲಸಗಾರರು ಬೇಕಾಗುತ್ತಾರೆ. ಇಲ್ಲಿಗೆ ೩ನೇ ಹಂತ ಮುಕ್ತಾಯವಾಗುತ್ತದೆ.
ನಾಲ್ಕನೇ ಹಂತದಲ್ಲಿ ಹೀಗೆ ಬಣ್ಣದ ಪಾಗಡಿಗಳನ್ನು ಬಂಕದ ಕಲ್ಲು ಮತ್ತು ಉಡೆತ್ತಲದ ನಡುವೆ ಉದ್ದಕೆ ನಿಗಚಿ ತಲೆ ಅಣಿಗೆ ಕೋಲು ಸೇರಿಸಿ ಬಂಕದಕಲ್ಲ ಒಂದು ಕೋಲು ಇರಿಸಿ ಇನ್ನೊಂದನ್ನು ಉಡೆತ್ತಲಕ್ಕೆ ಬಳದಾರದ ಸಹಾಯದಿಂದ ಕೋಲನ್ನು ಕಟ್ಟುತ್ತಾರೆ. ನಡುವೆ ಇರುವ ೧೨ ಅಣಿಗಳಿಗೆ ಕಂಬಿಗಳನ್ನು ಏರಿಸಿ ಅಣಿ ಗುಂಟ ಹಿಂಜುತ್ತಾರೆ. ಪಾಗಡಿಯಲ್ಲಿ ಎಳೆಗಳು ಹರಿದಿದ್ದರೆ ಇವುಗಳನ್ನು ಅಣಿಗುಂಟ ಕಟ್ಟುತ್ತಾರೆ. ಕಟ್ಟುವಾಗ ಎದುರು ಬದರಿನ ಎಳೆಯೇ ಆಗಬೇಕು ಇಲ್ಲವಾದಲ್ಲಿ ಎಳೆಗಳು ಕತ್ತರಿಗೊಂಡು ನೇಯುವಾಗ ತೊಂದರೆಯಾಗುತ್ತದೆ. ಹೀಗೆ ಮಾಡುವ ಕ್ರಿಯೆಗೆ ಪಾಗಡಿ ಸ್ವಚ್ಛ ಮಾಡುವುದು ಎನ್ನುತ್ತಾರೆ.
ಮುಂದೆ ಇದನ್ನು ಸರಾಳಿ ಅಂಟು ಅಥವಾ ಜಾಲಿ ಅಂಟಿನ ನೀರಿನಲ್ಲಿ ಎದ್ದಿ ಪುನಃ ತಲೆ ಅಣಿಗೆ ಕೋಲುಗಳನ್ನು ಏರಿಸಿ ಪುನಃ ಬಂಕದ ಕಲ್ಲು ಮತ್ತು ಉಡೆತ್ತಲ ನಡುವೆ ಹಾಕಿ ಅಣಿಗುಂಟ ಹಿಂಜುತ್ತಾರೆ. ಆಗ ಇದನ್ನು ಲೆಖ್ಖಕ್ಕೆ ಸರಿಯಾಗಿ ಒಂದೊಂದು ನೂರು ಎಳೆಯ ಲೆಖ್ಖದ ಮೇಲೆ ೧೦೦೦ ಎಳೆಯ ೧೪ ನೂರು ಎಳೆಯ ಹಾಗೂ ೨೨೫ ಎಳೆಗಳ ಟಾಣಗಿಗಳನ್ನು ಮಾಡಿ ಅವುಗಳನ್ನು ಬೇರೆ ಬೇರೆ ಮಾಡಿ ಟಾಣಗಿಯನ್ನು ಸುತ್ತುತ್ತಾರೆ. ಕೈಗಳ ಸಹಾಯ ಇದಕ್ಕೆ ಹೆಚ್ಚು ಅನುಕೂಲವಾಗುತ್ತದೆ. ಹೀಗೆ ತಯಾರಿಸಿದ ಟಾಣಗಿಗಳು ಕೆಚ್ಚಲಿಕ್ಕೆ ತಯಾರಿಸುತ್ತಾರೆ.
ಈ ಮೊದಲೇ ಕಟ್ಟಿಸಿದ ಹಣಗಿಯನ್ನು ಮಗ್ಗದ ಮೇಲಿರಿಸಿ ಅದರಲ್ಲಿಯ ಚುಂಗಗಳನ್ನು ಸಮಗೊಳಿಸಿ ಚೂರಿಯಿಂದ ಮುಂದಿನ ತುದಿಯನ್ನು ಸ್ವಲ್ಪ ಪ್ರಮಾಣದಲ್ಲಿ ಗುಂಜು ಏಳುವಂತೆ ಮಾಡುತ್ತಾರೆ. ಹೆಣ್ಣು ಮಕ್ಕಳು ಇಬ್ಬರು ಸೇರಿ ಆಜು ಬಾಜು ಕುಳಿತು ಕೈಯಲ್ಲಿ ಟಾಣಗಿಯ ತಲೆ ಅಣಿಯನ್ನು ನಡು ಬೆರಳಿಗೆ ಮತ್ತು ಕಿರು ಬೆರಳಿಗೆ ಇರಿಸಿಕೊಂಡು ಒಂದೊಂದೇ ಎಲೆಯನ್ನು ಚಿವುಟುತ್ತ ಹಣಗಿಯಲ್ಲಿಯ ಒಂದು ಎಳೆಯನ್ನು ತೆಗೆದುಕೊಂಡು ಅಣಿಗುಂಟ ಕೆಚ್ಚು ಇಡುವ ಕ್ರಿಯೆಗೆ ಹಣಗಿ ಕಚ್ಚುವುದು ಎನ್ನುತ್ತಾರೆ. ಹಣಗಿ ಕಟ್ಟುವಾಗ ಇರಿಸಿದ ದಡಿ, ಪೇಟಿ ಮತ್ತು ಒಡಲ, ಗಿರುಗಳಿಗೆ ಬೇರೆ ಬೇರೆ ಟಾಣಗಿಗಳಿಂದ ಎಲೆ ಮಲಿಚುತ್ತಾರೆ. ಇಲ್ಲಿ ಹೆಣ್ಣು ಮಕ್ಕಳು ತಾ ಮುಂದು ನಾ ಮುಂದು ಎಂದು ಸ್ಪರ್ಧಿಸುತ್ತಾರೆ. ಕೆಚ್ಚುವಾಗ ಕೆಚ್ಚುಗಳೂ ಸಹಿತ ಒಂದೇ ರೀತಿಯಲ್ಲಿ ಇರಿಸುತ್ತಾರೆ. ಕೆಚ್ಚುವಾಗ ಕೆಚ್ಚುಗಳಿಗೆ ಅಂಟಿನ ಸಹಾಯ ಪಡೆಯುತ್ತಾರೆ. ಅಂದಾಗ ಕೆಚ್ಚುಗಳು ಗಟ್ಟಿಯಾಗಿ ನಿಲ್ಲುತ್ತವೆ. ಇದಕ್ಕೆ ಹಣಗಿ ಕೆಚ್ಚುವ ಕ್ರಮವೆನ್ನುತ್ತಾರೆ.
ಹೀಗೆ ಕೆಚ್ಚಿದ ಹಣಗಿಯನ್ನು ಮಗ್ಗದ ಚೌಕಟ್ಟಿನಲ್ಲಿರಿಸಿದ ಹಲಗಿಯ ಸಂದಿನಲ್ಲಿ ತಟ್ಟನ್ನು ಇಟ್ಟು ಅದರ ಮೇಲೆ ಹಲಗಿಯಲ್ಲಿ ಇರಿಸಿದ ಇನ್ನೊಂದು ಕಟಿಗೆಯ ಎಳೆಯನ್ನು ಇರಿಸುತ್ತಾರೆ. ತಟ್ಟಿನ ಹಿಂದೆ ಇರಿಸಿದ ಚುಂಗಿಗಳನ್ನು ಹಾಗೂ ಕೆಚ್ಚುಗಳನ್ನು ಹಿಂದಕ್ಕೆ ಎಳೆದುಕೊಂಡು ಒಂದು ಕಬ್ಬಿಣ ಸಳಿಗೆ ಕಟ್ಟಿ ಅದನ್ನು ಕುಂಟಿಯ ಸಂದಿನಲ್ಲಿ ಇರಿಸಿ ಕಟ್ಟಿಗೆಯ ಬೆಣೆಗಳನ್ನು ಸರಿಸಿ ಚುಂಗಿಗಳು ಮುಂದೆ ಬರದಂತೆ ಮಾಡುತ್ತಾರೆ. ಟಾಣಗಿಗಳನ್ನು ಮುಂದೆ ಒಯ್ದು  ಟಾಣಗಿಗಳನ್ನು ದಡಿ, ಪೇಟೆ, ದಡಿಪೇಟೆ, ಭೂಮಿ ಇವುಗಳನ್ನು ಬೇರೆ ಬೇರೆ ಮಾಡಿ ಪೇಟೆ ಟಾಣಗಿಗಳನ್ನು , ಮೇಲೆ ಇರಿಸಿದ ಒಂಕಿಗಳಿಗೆ ಹಾಕಿ ಅದಕ್ಕೆ ಪೇಚೀಲಗಳನ್ನು ತೂಗ ಬಿಡುತ್ತಾರೆ. ಮತ್ತು ದಡಿ, ಕೀರು ಒಡ್ಡಲ ಟಾಣಗಿಗಳನ್ನು ಎಂಟು ಚುಂಗಗಳನ್ನು ಮಾಡಿ ಅವುಗಳಿಗೆ ದಾರಗಳನ್ನು ಕಟ್ಟಿ ಅಣಿ ಮುರಿದು ದಾರಗಳನ್ನು ಚುಂಗಿ ಕೋಲಿಗೆ ಕಟ್ಟುತ್ತಾರೆ. ಮುಂದೆ ಕಂಬೆಳಿಗಳನ್ನು ಒಡೆದು ಹೊಕ್ಕು ಹಾಕಲು ಮಗ್ಗದ ಮೇಲೆ ಇರಿಸಿ ಸಿದ್ಧಗೊಳಿಸುತ್ತಾರೆ.
ಮಗ್ಗದ ಕುಣಿಯಲ್ಲಿ ಇರಿಸಿದ ಕಾಲಪಾವಡಿಗಳನ್ನು ಟಾಣಕೋಲಿಗೆ ಕಟ್ಟುತ್ತಾರೆ. ತಂತಿ ಬೆಜದ ಪ್ರತಿಯೊಂದು ಸೆಳ್ಳಿಗೆ ಎಡೆರಡು ಉಸುಕಿನ ಚೀಲಗಳನ್ನು ಕಟ್ಟುತ್ತಾರೆ. ಆ ಟಾಣಕೋಲಿನ ಬಳದಾರಗಳ ಸಹಾಯದಿಂದ ಚಕ್ರ (ಗಾಡ) ದಲ್ಲಿರಿಸಿದ ಕೋಲುಗಳಿಗೆ ಕಟ್ಟುತ್ತಾರೆ. ಚುಂಗಿ ಕೋಲಿಗೆ ಹಗ್ಗ ಹಾಕಿ ಆ ಹಗ್ಗವನ್ನು ಮಿಣಿಗೂಟಕ್ಕೆ ಕಟ್ಟಿ ಇನ್ನೊಂದು ಹಗ್ಗದ ತುದಿಯನ್ನು ಕೈಗೂಟಕ್ಕೆ ಕಟ್ಟುತ್ತಾರೆ. ಹೀಗೆ ತಯಾರಿಸಿದ ಜ್ವಾಕಿ ನೇಯಲು ಸಿದ್ಧಗೊಳ್ಳುತ್ತದೆ.
ಸುತ್ತಿದ ಕಂಡಕಿಯನ್ನು ಲಾಳಿಯ ಸೂಲಂಗಿಯಲ್ಲಿರಿಸಿ ಲಾಳಿಯಲ್ಲಿ ಇರಿಸಿದ ಮಣಿಗಳಲ್ಲಿ ಪೋಣಿಸಿ ಕಂಡಕಿಯ ಎಳೆಯನ್ನು ಸೆಡವುಗಟಿಗೆಗೆ ಸಿಕ್ಕಿಸಿ ಕಾಲಪಾವಡಿಯನ್ನು ತುಳಿದಾಗ ಅಣಿಯು ತೆರೆದುಕೊಳ್ಳುತ್ತದೆ. ಆಗ ಹಲಗಿಗೆ ಕಟ್ಟಿದ ಜೋಟಾವನ್ನು ಸರಿಯಾಗಿ ಜಗ್ಗಲು ವಾಟಾ ಒಗೆದಾಗ ಲಾಳಿಯಲ್ಲಿಯ ಒಂದೊಂದೇ ಎಳೆಯು ಅ ಕಡೆಯಿಂದ ಈ ಕಡೆಗೆ ಈ ಕಡೆಯಿಂದ ಆ ಕಡೆಗೆ ಓಡಾಡುವಾಗ ಲಾಳಿ ಓಡಾಡುತ್ತಲೇ ಅಣಿಯನ್ನು ತೆರೆಯುತ್ತಿರುವಾಗ ಎಡಗೈಯಿಂದ ಹಲಗಿಯನ್ನು ಬಡೆಯುತ್ತದ್ದಂತೆ ಚಕ್ರವು ತಾನೇ ಸಾಕಳಾದ ಸಹಾಯದಿಂದ ತಿರುಗುತ್ತ ವಿನ್ಯಾಸ (ಡಿಸೈನ್) ಬೀಳುತ್ತದೆ. ಜೋಟಾ ಜಗ್ಗಿ ವಾಟಾ ಒಗೆಯುವುದು ಕಾಲಪಾವಡಿಗಳನ್ನು  ತುಳಿಯುವುದು ಲಾಳಿ ಓಡಾಡುತ್ತಲೇ ಆ ಕಪಾಳದಿಂದ ಈ ಕಪಾಳದಲ್ಲಿ ಈ ಕಪಾಳದಿಂದ ಆ ಕಪಾಳದಲ್ಲಿ ಅಣಿಯು ತೆರೆಯುತ್ತಲೇ ಸರಿಯಾಗಿ ಎಡಗೈ ಹಲಗಿಯನ್ನು ಒಡೆಯುವಾಗ ಕಂಡಕಿಯ ಹೊಕ್ಕಿನ ಎಳೆಯು ಬಿಚ್ಚುತ್ತ ನಡೆಯುತ್ತದೆ. ಒಂದು ಹಲಗಿ ನೇಯುವಾಗ ಅದು ಹೊಕ್ಕಿನಿಂದ ನಾಲ್ಕು ಇಂಜು ನೇಯ್ದಾಗ ಹಲಗಿ ತುಂಬುತ್ತದೆ. ಹಲಗಿ ನಿಲ್ಲಿಸಿ ಕಾಲಪಾವಡಿ ತುಳಿಯುವುದನ್ನು ನಿಲ್ಲಿಸಿದಾಗ ಮಗ್ಗದ ಹಲಗಿ ನಿಲ್ಲುತ್ತದೆ. ಕೈಗೂಟಕ್ಕೆ ಕಟ್ಟಿದ ಹಗ್ಗವನ್ನು ನೇಗಿಮಲು ಹಾಕಿದ್ದನ್ನು ಸಡಿಲಿಸಿದರೆ ನೇಯ್ದ ಬಟ್ಟೆ (ಖಣ) ಕುಂಟಿಗೆ ಸುತ್ತುತ್ತವೆ. ಪುನಃ ಹಗ್ಗ ಬಿಗಿಗೊಳ್ಳುತ್ತದೆ. ತಾನು ನೇಯುತ್ತ ಹಗ್ಗ ಸಡಿಲಿಸುತ್ತ ಕುಂಟಿಗೆ ಖಣ ಸುತ್ತುತ್ತ ಮೊದಲು ೩ ಅಥವಾ ೪ ಹೂವು ಕೆಡುತ್ತವೆ. ಮುಂದೆ ನೇಯುತ್ತ ಹೋದಂತೆ ಎಲ್ಲ ಟಾಣಗಿಯ ಎಳೆಗಳು ೨೩ ಸರಿ ದಾರಿಯಲ್ಲಿರುತ್ತವೆ.
ಈ ಎಲ್ಲ ಪ್ರಕ್ರಿಯೆಗಳಲ್ಲಿ ಪ್ರತಿ ಹಂತದಲ್ಲೂ ಮೈತುಂಬ ಕಣ್ಣಾಗಿರಿಸಿಕೊಂಡು ಹುಷಾರಿಯಿಂದ ನೇಕಾರ ತನ್ನ ಎಲ್ಲ ಅನುಭವದಿಂದ ಶಾಂತ ಚಿತ್ತದಿಂದ ನೇಯುವಾಗ ಭಜನೆ ಪದಗಳನ್ನು ಗುಣಗುಡುತ್ತ ಇಲ್ಲವೆ ಹಾಡುತ್ತ ಜೋಟಾ ಜಗ್ಗಿ ವಾಟಾ ಒಗೆಯುತ್ತಾನೆ. ಹೀಗೇಯೇ ಖಣಗಳನ್ನು ಉತ್ಪಾದಿಸುತ್ತಾನೆ. ನೇಕಾರ ಇದನ್ನು ತಾನು ನಂಬಿದ ಕಾಯಕವನೆಸಿಕೊಳ್ಳುತ್ತದೆ.
ನೇಕಾರ ತಾನು ಆಸಕ್ತಿ ಹೊಂದಿದ ವಿನ್ಯಾಸದ ಹಣಗಿ ಕಟ್ಟಿಸಿಕೊಂಡು ನೇಯುತ್ತಾನೆ. ಇವುಗಳಲ್ಲಿ ಪ್ರಮುಖವಾಗಿ ವಾನುಗಳಾದ ಚಿತ್ರಮಾಲಾ ಕಳಾವಾರ ಕರಮಂಟಕ್ಕಿ, ಸೂಜ್ ಮಲ್ಲಿಗೆ, ಸಿದ್ಧೇಶ್ವರ ಮುಕುಟ , ನವಲಪರಿ, ತಿರುಕಿ ಕವಳಿ ಹೂ, ಗುಂಡಫೂಲ, ಹೊನ್ನು ಹೂವಾ, ಚೌಕಡಾ, ಐದಮನಿ ವಾರಸಾಲು, ಏಳಮನಿ ವಾರ ಸಾಲು, ಮೂರಮನಿ ವಾರಸಾಲು, ಅಡ್ಡ ವಾರ ಸಾಲು, ಸೂರ್ಯ ನಾರಾಯಣ, ತೇರು, ಕ್ಯಾದಗಿ ಬಳ್ಳಿ, ರುಂಡಮಾಲಿ, ಪಿಟ್ಟ ತೇರು-ಬಳ್ಳಿ, ಕಳವಾರ, ಆನೆ-ನವಿಲು, ಬಾತಗೋಳಿ, ಈಶ್ವರ ಬಸವಣ್ಣ, ಜೈ-ಹಿಂದ, ರಾಷ್ಟ್ರಧ್ವಜ, ಗಾಂಧೀಜಿ ಹೀಗೆ ಮಹಿಳೆಯರಿಗೊಪ್ಪುವ ಎದೆಗಪ್ಪುವ ಬೇರೆ ಬೇರೆ ವಿನ್ಯಾಸಗಳಲ್ಲಿ ಸಣ್ಣ ದಡಿಯಲ್ಲಿ ದೊಡ್ಡದಡಿಯಲ್ಲಿ ಮದ್ರಾಸ ಚಿತ್ರ ಮಾಲಾದಲ್ಲಿ ಆಯಾ ಕೋಲುಗಳಲ್ಲಿ ನೇಯುತ್ತಾನೆ.
೨೦ ಮೀಟರ್ ನೇಯ್ದಾಗ ಒಂದು ಹೊರಿಯಾಗುತ್ತದೆ. ಅಂದರೆ ೪೦ ಅಥವಾ ೪೧ ಖಣ ತಯಾರಾಗುತ್ತದೆ. ರೇಷ್ಮೆ ಒಂದು ಹೊರಿಗೆ ರೂ. ೩೮೦/- (ಸಣ್ಣದಡಿಗೆ) ರೇಷ್ಮೆ ಒಂದು ಮಸರಾಯ ಹೊರಿಗೆ ರೂ. ೩೪೦/- (ದೊಡ್ಡದಡಿ) ಹಾಗೂ ಮದ್ರಾಸ ಚಿತ್ರಮಾಲಾ ಒಂದು ಹೊರಿಗೆ ರೂ. ೩೦೦/- ಕೂಲಿ ಪಡೆ ಈಯುತ್ತಾನೆ ಈ ಒಂದು  ಕೂಲಿ ಪಡೆಯುತ್ತಾನೆ. ಈ ಒಂದು ಕೂಲಿ ಪಡೆಯಬೇಕಾದರೆ ಒಂದು ಕುಟುಂಬದ ನೇಕಾರ ನೇಯಲು ಪ್ರಾರಂಭಿಸಿದರೆ ಅವನ ಹಿಂದೆ ಮನೆಯ ೫ ಜನರು ಜೋಡಕಿ ಮಾಡಬೇಕಾಗುತ್ತದೆ. ಬೇರೆ ಬೇರೆ ವಿನ್ಯಾಸಗಳಿಗೆ ಮಜೂರಿ ಬೇರೆ ಬೇರೆಯಾಗಿರುತ್ತದೆ. ಸಣ್ಣ ದಡಿ, ದೊಡ್ಡದಡಿ, ಮದ್ರಾಸ ಚಿತ್ರಮಾಲಾ ಇವುಗಳನ್ನು ನೇಯ್ದು ಹೊರಿಗಳನ್ನು ಒಂದರ ಬದಿಗೆ ಒಂದನ್ನು ಇರಿಸಿದಾಗ ನೋಡಬೇಕು ಅವುಗಳ ಸುಂದರತೆ, ಚೆಲುವು ಒಂದಕ್ಕೊಂದು ಮಿಗಿಲು, ಇಷ್ಟೆಲ್ಲ ವೈವಿಧ್ಯಮಯ ಸುಂದರ ಚಿತ್ತಾರಗಳ ಖಣಗಳನ್ನು ನೋಡುವ ಮಹಿಳೆ ಕಣ್ಣುಗಳನ್ನು ತಣಿಸುತ್ತವೆ. ಆಗ ಅವರ ಮನಸ್ಸು ಖರೀದಿಸಲು ಮೋಹಕಗೊಳ್ಳುತ್ತದೆ. ಇಷ್ಟೆಲ್ಲ ರೋಚಕ ಇತಿಹಾಸ ಹೊಂದಿರುವ ಕೈ ಮಗ್ಗದ ಖಣಗಳನ್ನು ಉತ್ಪಾದಿಸಲು ಸರಿಸುಮಾರು ಒಂದು ಮಗ್ಗದ ಹಿಂದೆ ೧೦ ಜನಗಳಿಗೆ ಉಪಕಸುಬು ಲಭಿಸುವುದರಲ್ಲಿ ಸಹಾಯಕವಾಗುತ್ತದೆ.
ಪ್ರತಿ ನೇಕಾರರ ಕುಟುಂಬದ ಸದಸ್ಯರು ಹತ್ತು ಹಲವು ನೇಕಾರಿಕೆಯ ಪ್ರಕ್ರಿಯೆಗಳಲ್ಲಿ ತೊಡಗಿಸಿಕೊಳ್ಳುವವರಿಗೆ ಮೈ-ಕೈತುಂಬ ಕೆಲಸ ಇದ್ದು ಒಂದು ಸೂಕ್ಷ್ಮ ಕುಸುರಿನ ಕೆಲಸದ ಅದ್ಭುತ ಕ್ರಿಯೆ. ಇದಕ್ಕೆ ಪ್ರತಿ ಹಂತದಲ್ಲಿ ತಾಳ್ಮೆ ಅನುಭವ, ಜಾಣ್ಮೆಯ ಅವಶ್ಯಕತೆ ಇದೆ. ರೈತ ಹೊರಗೆ ಬಿಸಿಲಲ್ಲಿ ದುಡಿದರೆ ನೇಕಾರ ನೆರಳಿನಲ್ಲಿ ದುಡಿಯುತ್ತಾನೆ. ನೆರಳಲ್ಲಿ ದುಡಿದರೂ ನರಳಬೇಕಾಗುತ್ತದೆ. ಇವರು ಈ ನಾಡಿಗೆ ಒಬ್ಬರಿಗೊಬ್ಬರು ಪೂರಕ. ರೈತ ಹೊಟ್ಟೆಗೆ ಅನ್ನ ಕೊಟ್ಟರೆ ನೇಕಾರ ನೇಯ್ದು ಬಟ್ಟೆಯಿಂದ ಮಾನಾ ಮುಚ್ಚುತ್ತಾನೆ. ಅಂತೆಯೇ ‘ಲಾಳಿ-ಮೇಳಿ’ ಸಮ ಎಂದು ಸಾರುತ್ತ ಬಂದಿದ್ದಾರೆ. ಇವರಲ್ಲಿ ಪ್ರಮುಖವಾಗಿ ನಾಲ್ಕು ಭಾಗಗಳನ್ನಾಗಿ ಮಾಡಬಹುದು.
ಗುಳೇದಗುಡ್ಡದ ಖಣಗಳು (3)
೧. ಕೂಲಿ ನೇಯುವ ನೇಕಾರ : ಈ ನೇಕಾರ ಹತ್ತಿರ ದುಡಿಯುವ ಬಂಡವಾಳ ಇರುವುದಿಲ್ಲ. ಆ ಕಾರಣದಿಂದಾಗಿ ಇವರು ಬೇರೆಯವರ ಕಡೆಗೆ ಹೋಗಿ ಅವರ ಮನೆಯಲ್ಲಿ ನೇಯಬೇಕಾಗುತ್ತದೆ. ಇಲ್ಲವೆ ತನ್ನ ಮನೆಗೆ ಜ್ವಾಕಿ ತಂದು ನೇಯಬೇಕಾಗುತ್ತದೆ. ಹೀಗೆ ದುಡಿಯಿಸಿಕೊಳ್ಳುವವರನ್ನು ಯಜಮಾನ್‌ ನೇಕಾರನೆಂದು ಹಾಗೂ ‘ಧಣಿ’, ಸಾಹುಕಾರನೆಂದು ಗುರುತಿಸುತ್ತಾರೆ. ಈ ಬಗೆಯ ಉತ್ಪಾದನೆಯಲ್ಲಿ ದುಡಿಯುವ ನೇಕಾರನಿಗಿಂತ ದುಡಿಯಿಸಿಕೊಳ್ಳುವ ಸಾಹುಕಾರನಿಗೆ ಹೆಚ್ಚು ಆದಾಯ ‘ಧಣಿ’ಯು ನೇಕಾರನಿಗೆ ಎಲ್ಲ ಹಂತಗಳಲ್ಲಿ ತಯಾರಿಸಿದ ಜೇಡಕಿಯ ಎಲ್ಲ ಸರಕುಗಳನ್ನು ಒದಗಿಸಿಕೊಡುತ್ತಾನೆ. ಅದರ ಸಹಾಯದಿಂದ ನೇಕಾರ ನೇಯ್ದು ಪಕ್ಕಾ ಮಾಲು (ಖಣಗಳು) ಮಾಡಿ ಒಂದು ಹೊರಿಗೆ ರೂ. ಇಂತಿಷ್ಟು ಎಂದು ಕೂಲಿ ಪಡೆಯುತ್ತಾನೆ. ಈ ನೇಕಾರನ ಮೇಲೆ ಯಜಮಾನನು ಮಗ್ಗಕ್ಕೆ ಅವನು ನೇಯುವ ಶಕ್ತಿಯ ಮೇಲೆ ಹೆಚ್ಚಾಗಿ ವಿಶ್ವಾಸದ ಮೇಲೆ ಕನಿಷ್ಟ ಪಕ್ಷ ಹತ್ತು ಸಾವಿರ ರೂಪಾಯಿಯಿಂದ ಹದಿನೈದು ಸಾವಿರ ರೂಪಾಯಿಗಳವರೆಗೆ ಬಾಕಿ (ಸಾಲ) ಕೊಟ್ಟಿರುತ್ತಾನೆ.
೨. ಮುಂಗಡ ನೇಕಾರ : ಈ ಪದ್ಧತಿಯಲ್ಲಿ ಇಲ್ಲಿಯೂ ಕೂಡ ಯಜಮಾನ ನೇಕಾರ ಅಥವಾ ‘ಧಣಿ’ಯ ಪಾತ್ರವೇ ಇರುತ್ತದೆ. ಈ ಬಗೆಯ ಉತ್ಪಾದನೆಯಲ್ಲಿ ಮೇಲು ನೋಟಕ್ಕೆ ಸಾಹುಕಾರ ನೇಕಾರರಿಗೆ ಎಲ್ಲ ಕಚ್ಚಾ ಮಾಲನ್ನು ಮುಂಗಡ (ಅಡ್ವಾನ್ಸ್‌) ಕೊಟ್ಟು ಕೂಲಿಯ ನೇಕಾರನಿಗಿಂತಲು ಹೆಚ್ಚು ಬಾಕಿ ಕೊಟ್ಟಿರುತ್ತಾನೆ. ಕನಿಷ್ಟ ಒಂದು ಮಗ್ಗದ ಮೇಲೆ ರೂಪಾಯಿ ಇಪ್ಪತ್ತು ಸಾವಿರ ಸಾಲ ಕೊಟ್ಟಿರುತ್ತಾನೆ. ಒಂದು ಕುಟುಂಬಕ್ಕೆ ಒಂದರಿಂದ ನಾಲ್ಕು ಮಗ್ಗಗಳವರೆಗೆ ಮುಂಗಡ ಕೊಡುತ್ತಾನೆ. ಇತ್ತಿತ್ತಲಾಗಿ ಈ ಹಣದ ಭದ್ರತೆಗಾಗಿ ನೇಕಾರರು ವಾಸವಾಗಿರುವ ಮನೆಯನ್ನು ಮಾಲಿಕ ತನ್ನ ಹೆಸರಿನಲ್ಲಿ ಬರೆಯಿಸಿಕೊಂಡಿರುತ್ತಾನೆ. ನೇಯಿಸಿಕೊಳ್ಳುವ ಮಾಲಿಕ ಮನೆ ಅಥವಾ ಹೊಲ ಇದ್ದವರಿಗೆ ಮಾತ್ರ ಮುಂಗಡ ಮಗ್ಗಗಳನ್ನು ಕೊಡುತ್ತಾನೆ.
ಕೂಲಿ ನೇಕಾರನಿಗಿಂತ ಸ್ವಲ್ಪ ಪ್ರಮಾಣದಲ್ಲಿ ಅವನಿಗೆ ಕಚ್ಚಾ ಮಾಲಿನಲ್ಲಿ ಉಳಿತಾಯವಾಗುವಂತೆ ಮತ್ತು ಜೇಡಕಿ ಕೂಲಿಯನ್ನು ಮುಂಗಡವಾಗಿ ಕೊಟ್ಡಿರುತ್ತಾನೆ ನಂತರ ಅವನಿಂದ ಪಕ್ಕಾ ಮಾಲು (ಖಣಗಳು) ಹೊರಿಗಳನ್ನು ಪಡೆಯುತ್ತಾನೆ. ಇದಕ್ಕೆಲ್ಲ ತನ್ನಲ್ಲಿ ಹಾಗೂ ಮುಂಗಡ ನೇಯುವ ನೇಕಾರನಲ್ಲಿ ಪಟ್ಟಿಕಾಗದ (ಪಾಸಬುಕ್‌) ಇಟ್ಟಿರುತ್ತಾನೆ. ಒಂದು ವರ್ಷಕ್ಕೊಮ್ಮೆ ಅಂದರೆ ಪ್ರತಿವರ್ಷ (೧ನೇ ಏಪ್ರಿಲ್‌ದಿಂದ ೩೧ ಮಾರ್ಚ್‌‌ದವರೆಗೆ)ಕ್ಕೊಮ್ಮೆ ಲೆಕ್ಕ ಪತ್ರ ಮಾಡಿ ಹಾಗೂ ಅವನಿಂದ ಬಂದ ಪಕ್ಕಾ ಮಾಲು ಎಷ್ಟು ಎಂಬುದನ್ನು ನೋಡುತ್ತಾನೆ. ಅಲ್ಲದೇ ಅವನಿಗೆ ಕೊಟ್ಟ ಸಾಲದಲ್ಲಿ ಎಷ್ಟು ಮುಟ್ಟಿದೆ ಎಂದು ತಾನು ತಿಳಿದು ಅವನಿಗೂ ತಿಳಿಸುತ್ತಾನೆ. ಈ ಸ್ಥಿತಿಯಲ್ಲಿಯೂ ನೇಕಾರರು ಉದ್ಧಾರವಾಗುವುದಿಲ್ಲ. ಅವರು ಅಭಿವೃದ್ಧಿ ಹೊಂದುವುದಂತೂ ತಿರುಕನ ಕನಸಿನ ಮಾತು.
“The Master weavers are exploiting the ignorance of the poor weavers”, ಈ ಬಗೆಯ ಉತ್ಪಾದನೆಯಲ್ಲಿ ತೊಡಗಿಸಿಕೊಂಡಿರುವ ನೇಕಾರರು ತಮ್ಮ ಆದಾಯವನ್ನು ಹೆಚ್ಚಿಸಿಕೊಳ್ಳಲು ಮತ್ತು ಭವಿಷ್ಯವನ್ನು ರೂಪಿಸಿಕೊಳ್ಳಲು ಬೇರೆ ಮಾರ್ಗವನ್ನು ಅನುಸರಿಸುವುದು ಉಚಿತ. ಒಟ್ಟಾರೆ ಇವರ ಸ್ಥಿತಿ “ಮುಂಜಾನೆ ಸತ್ತರೆ ಮಣ್ಣಿಗಿಲ್ಲ ಸಂಜೆ ಸತ್ತರೆ ಎಣ್ಣೆಗಿಲ್ಲ” ಎನ್ನುವಂತೆ ಇದೆ. ಇವರಿಗೆ ಯಾವ ಭದ್ರತೆಯೂ ಇರುವುದಿಲ್ಲ.
೩. ನೇಕಾರನ ಸ್ವಂತ (ರೋಖಡಿ) ಉತ್ಪಾದನೆ : ಈ ಬಗೆಯ ಉತ್ಪಾದನೆಯಲ್ಲಿ ನೇಕಾರರು ಸ್ವಂತ ಬಂಡವಾಳ ಹೊಂದಿರಬೇಕು. ತಾವೇ ಎಲ್ಲ ಬಗೆಯ ಕಚ್ಚಾ ಮಾಲುಗಳನ್ನು ಖರೀದಿಸಿ ಎಲ್ಲ ಹಂತಗಳಲ್ಲಿ ತಾವೇ ಸ್ವತಃ ದುಡಿದು ಇಲ್ಲವೆ ಬೇರೆಯವರಿಗೆ ಕೊಟ್ಟು ಅವುಗಳನ್ನು ತಾನು ತಂದು ಖಣಗಳು ಉತ್ಪಾದನೆಯನ್ನು ಮಾಡುತ್ತಾನೆ. ಅಲ್ಲದೇ ತಾನೇ ಮಾರಾಟದ ವ್ಯವಸ್ಥೆಯಲ್ಲಿ ತರುವ ಕೊಡುವ ಜವಾಬ್ದಾರಿ ಹೊರಬೇಕಾಗುತ್ತದೆ. ಇದಕ್ಕೆಲ್ಲ ಅವನ ಸಾಂಪತ್ತಿಕ ಸ್ಥಿತಿ ಮಾತ್ರ ಚೆನ್ನಾಗಿ ಇರಬೇಕಾಗಿರುವುದು ಅನಿವಾರ್ಯ. ವರ್ಷದಲ್ಲಿ ಕೆಲವು ಕಾಲ ಬಿನ್‌ಸೀಝನ್‌ದಲ್ಲಿ ತಾನು ತಯಾರಿಸಿದ ಖಣಗಳನ್ನು ಹಾಗೂ ಅದಕ್ಕೆ ಬೆಲೆ ಬರುವವರೆಗೆ ತನ್ನಲ್ಲಿ ಕಾಯ್ದಿರಿಸಿಕೊಂಡಿರಬೇಕಾಗುತ್ತದೆ. ಅಲ್ಲದೇ ತನ್ನ ಎಂದಿನ ಉತ್ಪಾದನೆಯನ್ನು ಕುಂಠಿತಗೊಳ್ಳದಂತೆ ನೋಡಿಕೊಳ್ಳಬೇಕಾಗುತ್ತದೆ. ಇಷ್ಟೆಲ್ಲ ಮಾರುಕಟ್ಟೆಯ ಕಚ್ಚಾ ಮಾಲುಗಳ ಧಾರಣೆ ಏರಿಳಿತ ಹಾಗೂ ತಯಾರಿಸಿದ ಸರಕಿಗೆ ಬೆಲೆ ಬಾರದೇ ಇದ್ದಾಗ ಮತ್ತು ದೈನಂದಿನ ಉತ್ಪಾದನೆ ಮಾಡಬೇಕಾಗುವುದರಿಂದ ಎಲ್ಲ ರೀತಿಯ ಹೊಡೆತಗಳನ್ನು ತಾಳಿಕೊಳ್ಳಲಾರದೇ ಇಂಥ ಸ್ವಂತ ಉತ್ಪಾದನೆ ಮಾಡುವ ನೇಕಾರರು ಹಾನಿಗೊಳಗಾಗುವುದೇ ಹಚ್ಚು. ಇಂಥ ಉತ್ಪಾದಕರನ್ನು ರೋಖಡಿ ನೇಯುವ ಅಥವಾ ಸ್ವಂತ ಉತ್ಪಾದನೆ ಮಾಡುವ ನೇಕಾರನೆಂದು ಗುರುತಿಸುತ್ತಾರೆ.
೪. ಅರೆ ಸರ್ಕಾರಿ ತೀವ್ರ ಅಭಿವೃದ್ಧಿ ಯೋಜನೆ ಅಡಿ ಹಾಗೂ ಸಹಕಾರ ಸಂಘಗಳಲ್ಲಿ ದುಡಿಯುವ ನೇಕಾರರು : ಇದೊಂದು ಸರಕಾರಿ ಸ್ವಾಮ್ಯದ ಉದ್ದಿಮೆ ಈ ನಿಗಮದ ಉತ್ಪಾದನೆಯು ಕೂಡ ಸಹಕಾರಿ ಸಂಘಗಳ ವಿಧಾನದಂತೆ ನಡೆಯುತ್ತದೆ. ಇಲ್ಲಿಯೂ ನೇಕಾರನಿಗೆ ಕಚ್ಚಾ ಮಾಲನ್ನು ಮರಳಿ ಪಡೆದುಕೊಂಡು ಮಜೂರಿಯನ್ನು ಕೊಡುತ್ತಾರೆ. ಹತ್ತಿ ಬಟ್ಟೆ, ರೇಷ್ಮೆ, ಚಮಕ, ಪಾಲಿಸ್ಟರ್ ಬಟ್ಟೆಗಳನ್ನು ಇಲ್ಲಿ ಉತ್ಪಾದನೆ ಮಾಡಲಾಗುತ್ತದೆ. ನಿಗಮವು ತಾನು ತಯಾರಿಸಿದ ಬಟ್ಟೆಗಳನ್ನು ಮಾರಾಟ ಮಾಡುವುದಕ್ಕಾಗಿ ನಗರ ಪಟ್ಟಣಗಳು ‘ಪ್ರಿಯದರ್ಶಿನಿ’ ಎಂಬ ಹೆಸರಿನಲ್ಲಿ ಮಾರಾಟ ಮಳಿಗೆಗಳನ್ನು ಸ್ಥಾಪಿಸಿ ಮಾರುಕಟ್ಟೆ ಮಾಡುತ್ತವೆ.
ನಿಗಮವು ತನ್ನಲ್ಲಿ ದುಡಿಯುವ ನೇಕಾರನಿಗೆ ವಸತಿ ಸೌಲಭ್ಯವನ್ನು ‘ಡಚ್‌’ ಅಥವಾ ‘ಹುಡ್ಕೋ’ದ ನೆರವಿನಿಂದ ಮಾಡುತ್ತದೆ. ಹೀಗೆ ವಸತಿ ನಿರ್ಮಾಣಕ್ಕಾಗಿ ಮಾಡಿದ ವೆಚ್ಚವನ್ನು ನೇಕಾರರಿಗೆ ದೀರ್ಘಾವಧಿ ಸಾಲವನ್ನಾಗಿ ಪರಿಗಣಿಸಿ ನೇಕಾರರಿಂದ ಪ್ರತಿ ಸೀರೆಗೆ ಅಥವಾ ಖಣದ ಹೊರೆಗಳಿಗೆ ಇಂತಿಷ್ಟು ರೂಪಾಯಿಗಳೆಂದು ಸಾಲ ಮರುಪಾವತಿ ಮಾಡಿಕೊಳ್ಳುತ್ತದೆ. ಸಹಕಾರಿ ಸಂಘಗಳಲ್ಲಿರುವ ಸೌಲಭ್ಯಗಳು ಇಲ್ಲಿ ದುಡಿಯುವ ನೇಕಾರನಿಗೆ ದೊರೆಯುವುದಿಲ್ಲ. ಇಲ್ಲಿ ಮಜೂರಿಯು ಕಡಿಮೆ ಸಕಾಲಕ್ಕೆ ಸರಿಯಾಗಿ ಕಚ್ಚಾ ಮಾಲನ್ನು ಪೂರೈಸುವುದಿಲ್ಲ. ಇದರಿಂದ ನೇಕಾರರ ಉತ್ಪಾದನೆ ಕುಂಠಿತಗೊಂಡು ಆದಾಯ ಕಡಿಮೆಯಾಗುತ್ತದೆ. ಇಲ್ಲಿ ತಾಂತ್ರಿಕ ತಜ್ಞರೇ ಹೆಚ್ಚಾಗಿ ಇರುವುದರಿಂದ ಪ್ರಾತ್ಯಕ್ಷಿಕವಾಗಿ ಉತ್ಪಾದನೆಯಲ್ಲಿ ತೊಡಗುವ ನೇಕಾರ ಕುಂದು ಕೊರತೆಗಳನ್ನು ನಿವಾರಿಸುವ ಸಲುವಾಗಿ ಮಾಡುವ ಪ್ರಯತ್ನ ಕಡಿಮೆ. ಇಲ್ಲಿ ಎಲ್ಲವೂ ಪ್ರಧಾನ ಕಚೇರಿಯಿಂದಲೇ ನಡೆಯುತ್ತಿರುವುದರಿಂದ ಪ್ರೊಜೆಕ್ಟ್‌ ಆಫೀಸರುಗಳ ಅಧಿಕಾರ ಕಡಿಮೆ ಇರುವುದರಿಂದ ಇದರ ನೇರ ಪರಿಣಾಮ ನೇಕಾರರ ಮೇಲೆ ಆಗುತ್ತದೆ. ಇಲ್ಲಿ ಪ್ರಮುಖವಾಗಿ ಉತ್ಪಾದನಾ ವೆಚ್ಚಕ್ಕಿಂತಲೂ ಆಡಳಿತಾತ್ಮಕ ವೆಚ್ಚವೇ ಅಧಿಕ ಕಡಿಮೆ ಇರುವುದರಿಂದ ದುಡಿಯುವ ಕೈಗಳು ಪುನಃ ಬರಿದಾಗುತ್ತವೆ. ಇದರಿಂದ ನಮ್ಮ ಜಿಲ್ಲೆಯ ನೇಕಾರರಿಗಷ್ಟೇ ಅಲ್ಲ ರಾಜ್ಯದ ಇತರ ನೇಕಾರರಿಗೂ ಲಾಭವಾಗುವುದಿಲ್ಲ ಇಲ್ಲಿಯೂ ನೇಕಾರರು ಅಭಿವೃದ್ಧಿ ಕಾಣುವುದೂ ಕಷ್ಟವಾಗಿದೆ.
ಒಟ್ಟಾರೆ ನೇಕಾರ ಸಹಕಾರಿ ಸಂಘಗಳು ತನ್ನ ಸದಸ್ಯ ನೇಕಾರರಿಗೆ ಮುಂಗಡವಾಗಿ ಕಚ್ಚಾ ಮಾಲನ್ನು ಪೂರೈಸಿ ಉತ್ಪಾದಿಸಿದ ಸರಕುಗಳನ್ನು ಮರಳಿ ಪಡೆದುಕೊಂಡು ಕೂಲಿ ಕೊಡುತ್ತವೆ. ಇದರಿಂದ ನೇಕಾರನಿಗೆ ಉತ್ಪಾದನೆಯಲ್ಲಿ ತನ್ನನ್ನು ತಾನು ಅರ್ಪಿಸಿಕೊಂಡು ಆದಾಯವನ್ನು ಹೆಚ್ಚಿಸಿಕೊಳ್ಳಲಿಕ್ಕೆ ಅನುಕೂಲವಾಗುತ್ತದೆ. ಮತ್ತು ಸರಕಾರಗಳು ಸಕಾಲಕ್ಕೆ ರೂಪಿಸುವ ಸೌಲಭ್ಯಗಳು ದೊರಕಲು ಸಾಧ್ಯವಾಗುತ್ತದೆ. ಇದರಿಂದ ನೇಕಾರನಿಗೆ ಮುಪ್ಪಾವಸ್ಥೆಯಲ್ಲಿ ಪ್ರಯೋಜನವಾಗುತ್ತದೆ.
ಸಹಕಾರಿ ಸಂಘಗಳು ಕೂಡ ಉತ್ಪಾದನೆಗೆ ಬೇಕಾಗುವ ಕಚ್ಚಾ ಮಾಲನ್ನು ತೆರೆದ ಮಾರುಕಟ್ಟೆಯಲ್ಲಿಯೇ ಖರೀದಿಸಬೇಕಾಗುತ್ತದೆ. ವ್ಯಾಪಾರಸ್ಥರೂ ಹಾಗೂ ಮಿಲ್ಲುಗಳಿಂದ ದೊರೆಯುವ ಕಮೀಶನ್‌ ತಾವೇ ಪಡೆದುಕೊಂಡು ಮಾರಾಟದ ಬೆಲೆಯಲ್ಲಿ ಇತರ ಕರ (ಟ್ಯಾಕ್ಸ್‌) ಹಾಗೂ ತಮ್ಮ ಲಾಭಾಂಶವನ್ನು ಸೇರಿಸುವುದರಿಂದ ಮಾರಾಟದ ಬೆಲೆ ಹೆಚ್ಚಾಗುತ್ತದೆ. ಇದರಿಂದ ಕಚ್ಚಾ ವಸ್ತುಗಳ ಬೆಲೆಗಳೂ ಹೆಚ್ಚಾಗಿ ಹಾಗೂ ಉತ್ಪಾದನಾ ವೆಚ್ಚವೂ ಹೆಚ್ಚಾಗಿ ಸಹಕಾರಿ ಸಂಘಗಳಿಗೆ ಕಡಿಮೆ ಲಾಭವಾಗುತ್ತದೆ. ಇಲ್ಲವೇ ಹಾನಿಯಾಗುವುದು ಹೆಚ್ಚುತ್ತದೆ. ಸರಿಯಾದ ಮಾರುಕಟ್ಟೆಯ ವ್ಯವಸ್ಥೆ ಇಲ್ಲದಿರುವುದರಿಂದ ಮಾರಾಟ ಕಡಿಮೆಗೊಂಡು ಪಕ್ಕಾ ಮಾಲು ಶೇಖರಣೆಗೊಂಡು ಸಹಕಾರಿ ಸಂಘಗಳು ತೀವ್ರ ಆರ್ಥಿಕ ತೊಂದರೆಗೊಳಗಾಗುತ್ತವೆ. ನೇಕಾರ ಕಾರ್ಮಿಕರಿಗೆ ಅನುಕೂಲವಾಗುವಂತಹ ಯೋಜನೆಗಳನ್ನು ರೂಪಿಸಬೇಕು ವಿನಃ ಸರಕಾರದಿಂದ ಪುಕ್ಕಟೆ ಸೌಲಭ್ಯಗಳು ಹಾಗೂ ಯೋಜನೆಗಳು ದೊರಕಕೂಡದು. ದುಡಿಯುವ ಕೈಗಳಿಗೆ ಕೆಲಸಗಳು ದೊರೆಯುವಂತಿರಬೇಕು. ಇಲ್ಲಿ ಸಂಘದ ಆಡಲಿತದಲ್ಲಿ ದಕ್ಷತೆ, ಪ್ರಮಾಣಿಕತೆ, ನಿಸ್ವಾರ್ಥ ಸೇವಾ ಮನೋಭಾವನೆ, ಸಮರ್ಪಣಾ ಭಾವ ಇದ್ದಾಗ ಅಂಥ ನೇಕಾರ ಸಹಕಾರಿ ಸಂಘಗಳು ಬದುಕಬಲ್ಲವು. ಪ್ರತಿಯೊಂದು ಸಂಘದ ಸದಸ್ಯನಿಗೆ ತನ್ನ ಸಹಕಾರಿ ಸಂಘದ ಕುರಿತಾಗಿ ಅಭಿಮಾನವಿರಬೇಕು. ಇಲ್ಲಿ ದಕ್ಷ ಆಡಳಿತಾಧಿಕಾರಿ ಅಥವಾ ಅಧಿಕಾರಿಗಳು ಸೂಕ್ತ ಮಾರ್ಗದರ್ಶನವಿಲ್ಲದ ಕಾರಣ ಅಪ್ರಾಮಾಣಿಕತೆಯಿಂದಾಗಿ ಹುಟ್ಟಿದ ಸಂಘ-ಸಂಸ್ಥೆಗಳು ಬೇಗನೇ ಕಣ್ಣು ಮುಚ್ಚುತ್ತವೆ.
ಮೊದಲಿನ ಮೂರು ವರ್ಗಗಳ ಜನ ನೇಕಾರರು ಅಸಂಘಟಿತ ವಲಯದಲ್ಲಿ ತಮ್ಮ ಬದುಕು ಸಾಗಿಸುವವರು. ನಾಲ್ಕನೇ ವರ್ಗದ ನೇಕಾರರು ಸಂಘಟಿತ ವಲಯದಲ್ಲಿ ಇರುವರು. ನಮ್ಮಲ್ಲಿ ಅಸಂಘಟಿತ ವಲಯದಲ್ಲಿಯೇ ಶೇಕಡಾ ೯೮ ಜನ ಇರುತ್ತಾರೆ. ೨ ಪ್ರತಿಶತ ನೇಕಾರರು ಸಂಘಟಿತ ವಲಯದಲ್ಲಿ ದುಡಿಯುತ್ತಿದ್ದಾರೆ. ಸಂಘಟಿತ ವಲಯದಿಂದ ಗುಳೇದಗುಡ್ಡದ ದಿ. ಶರಣಪ್ಪ ಹಟ್ಟಿ, ಹನುಮಂತಪ್ಪ ಬೆಣಕಲ್ಲ ಹಾಗೇ ಅಸಂಘಟಿತ ವಲಯದಿಂದ ಶ್ರೀ ಟೋಪಣ್ಣಾ ತಾಳದ ಇವರು ಬೆಂಗಳೂರು, ಮೈಸೂರು, ಹುಬ್ಬಳ್ಳಿಯಲ್ಲಿ ಜರುಗಿದ ಕೈಗಾರಿಕಾ ವಸ್ತು ಪ್ರದರ್ಶನದಲ್ಲಿ ಈ ನೇಕಾರಿಕೆಯ ಸೂಕ್ಷ್ಮತೆಯನ್ನು ಪಣಕ್ಕಿಟ್ಟು ನೇಕಾರಿಕೆಯ ಈ ಕಲೆಯನ್ನು ಪ್ರದರ್ಶಿಸಿ ಬಂದಿದ್ದಾರೆ. ಅಲ್ಲದೇ ದೆಹಲಿ ಹತ್ತಿರವಿರುವ ಸೂರಜ್‌ ಕುಂಡದಲ್ಲಿ ರಾಷ್ಟ್ರ ಕೈಗಾರಿಕಾ ಮೇಳದಲ್ಲಿ ಭಾಗವಹಿಸಿ ಗುಳೇದಗುಡ್ಡ ಕೈಮಗ್ಗದ ಖಣಗಳ ಖ್ಯಾತಿ ಹೆಚ್ಚಿಸಲು ಮತ್ತು ಪ್ರದರ್ಶಿಸಲು ಶ್ರಮಿಸಿದ್ದಾರೆ.
ಗುಳೇದಗುಡ್ಡ ಒಂದೇ ನಗರದಲ್ಲಿ ೧೯೮೩ರಲ್ಲಿ ೮ ಸಾವಿರ ಕೈಮಗ್ಗಗಳು ಇದ್ದವೆಂದು ಸರಕಾರಿ ಅಧಿಕಾರಿಗಳ ಲೆಕ್ಕ. ಈ ಉದ್ಯೋಗದಲ್ಲಿ ತೊಡಗಿಸಿಕೊಂಡವರು ೫೦ ಸಾವಿರ ಈ ಕಾಯಕದಲ್ಲಿ ಯಾವುದೇ ಜಾತಿ, ಮತ, ಪಂಥ, ಕುಲ, ಗೋತ್ರ ಇವಾವುದರ ಪ್ರಭಾವ ಇಲ್ಲದೇ ಬೇಧ ಭಾವವಿಲ್ಲದೆ ಇಲ್ಲಿಯ ಪ್ರಮುಖ ನೇಕಾರ ಜನಾಂಗಗಳೆಂದರೆ ಕುರುಹಿನಶೆಟ್ಟಿ, ದೇವಾಂಗ, ಸಾಳಿ, ಸ್ವಕುಳಸಾಳಿ, ಸಾಮಾಸಾಳಿ, ಪದ್ಮಸಾಳಿ ಹಾಗೂ ಪಟ್ಟಗಾಳಿ, ಪಟ್ಟೇಗಾರ, ಮುಸ್ಲಿಂ, ಕ್ರಿಶ್ಚಿಯನ್‌, ಭಜಂತ್ರಿ, ವಾಲ್ಮೀಕಿ ಹಾಗೂ ಇತರೆ ಲಿಂಗಾಯಿತ ಜನಾಂಗದವರು. ಈ ಎಲ್ಲ ವರ್ಗದ ಜನ ತಮ್ಮ ಮೂಲ ವೃತ್ತಿ ನೇಕಾರಿಕೆ ಎನ್ನುವಷ್ಟು ಹೊಂದಾಣಿಕೆಯ ಸಹಬಾಳ್ವೆ ಮಾಡುತ್ತಿದ್ದಾರೆ.
ಒಟ್ಟಾರೆ ನೇಕಾರ ವೃತ್ತಿಯವರು ಹುಟ್ಟಿದ್ದು ಸಾಲದಲ್ಲಿ ಸಾಯುವುದೂ ಸಾಲದಲ್ಲಿ ಎನ್ನುವ ಸತ್ಯ ಸಂಗತಿ ವಾಡಿಕೆಯಾಗಿದೆ. ಇತ್ತೀಚೆಗೆ ಕೆಲವೇ ಜಾಣ ನೇಕಾರರು ಧಣಿಗಳ ಕಪಿಮುಷ್ಟಿಯಿಂದ ಸ್ವಲ್ಪಮಟ್ಟಿಗೆ ಸ್ವಾತಂತ್ರ್ಯತೆ ಅನುಭವಿಸುತ್ತಿದ್ದಾರೆ. ಹೆಚ್ಚು ಜನ ಇನ್ನೂ ಜೀತದಾಳುಗಳಂತೆ ತಲೆ ತಲಾಂತರದಿಂದ ಧಣಿಗಳ ಆಶ್ರಯದಲ್ಲಿ ನಿರಾಶ್ರಿತರಾಗಿದ್ದಾರೆ.
ಇಲ್ಲಿನ ಚಿಕ್ಕ ಕುಟುಂಬಗಳಲ್ಲಿ ಕನಿಷ್ಠ ಒಂದು ಮಗ್ಗವಿದ್ದರೆ ಮಧ್ಯಮ ವರ್ಗದ ಕುಟುಂಬಗಳಲ್ಲಿ ೨ ಅಥವಾ ೩ ಮಗ್ಗಗಳು ಹಾಗೂ ದೊಡ್ಡ ಕುಟುಂಬಗಳಲ್ಲಿ ೪ ಅಥವಾ ೬ ಮಗ್ಗಗಳು ಇರುವುದು ಒಂದು ವಾಡಿಕೆ. ಅಲ್ಲದೇ ಉತ್ತಮ ದುಡಿಮೆಯ ನೇಕಾರರ ಕುಟುಂಬದ ಸದಸ್ಯರನ್ನು ಧಣಿಗಳು ತಮ್ಮ ಆಶ್ರಯಕ್ಕೆ ಸೆಳೆದುಕೊಳ್ಳಲು ಇಲ್ಲವೆ ಬಂಡವಾಳ ಶಾಹಿಗಳ ಮಧ್ಯ ಸ್ಪರ್ಧೆಯೂ ನಡೆಯುತ್ತದೆ. ಇಲ್ಲಿ ಧಣಿಗಳದ್ದೇ ಕೈಮಗ್ಗ ಹಾಗೂ ಪಾವರಲೂಮ್‌ಗಳ ಸಂಘವು ಇದೆ. ಆದರೆ ಇಲ್ಲಿ ಖಣಗಳಿಗೆ ಹೆಚ್ಚಿನ ಬೆಲೆ ನಿಗದಿಪಡಿಸಲು ಮಾತ್ರ ಇದರ ಬಾಗಿಲು ತೆರೆದಿರುತ್ತದೆ. ನೇಕಾರರ ಮೊದಲಿನ ಸಾಲಕ್ಕಿಂತ ಇಪ್ಪತ್ತು ಇಪ್ಪತ್ತೈದು ಸಾವಿರ ಹೆಚ್ಚಿಗೆ ಕೊಟ್ಟು ಮೊದಲು ತಮ್ಮ ಆಶ್ರಯಕ್ಕೆ ಸೆಳೆದುಕೊಳ್ಳುತ್ತಾರೆ. ಇಲ್ಲಿಯ ತಮ್ಮ ಧಣಿಗಳ ಹೆಚ್ಚುಗಾರಿಕೆಯ ಪ್ರದರ್ಶನಗೊಳ್ಳುತ್ತದೆ. ನೇಕಾರರಿಗೆ ಅನು-ತನುಗಳಿಗೆ ಸ್ಪಂದಿಸಿ ಅವರ ಕಷ್ಟಗಳಿಗೆ ದುಡ್ಡು ಕೊಟ್ಟು ಅವರನ್ನು ಇನ್ನೂ ಜೀತದಾಳುಗಳನ್ನಾಗಿ ಮಾಡಿಕೊಳ್ಳುತ್ತಾರೆ. ಇವರನ್ನು ನಂಬಿದ ನೇಕಾರರು ತಮ್ಮ ಹಾಗೂ ಹೆಂಡತಿ ಮಕ್ಕಳ ನರಗಳನ್ನು ಎಳೆದು ಸೆಳೆದು ರೇಷ್ಮೆ ಎಳೆಗಳಿಗಿಂತಲೂ ಸಣ್ಣ ಮಾಡಿಕೊಂಡು ಅವರ ಸಾಲ ಮುಟ್ಟಿಸಬೇಕು. ಇಲ್ಲವೆ ಊರು ಬಿಟ್ಟು ಬೆಂಗಳೂರು, ಮಂಗಳೂರು, ಈಚಲಕರಂಜಿಗಳಿಗೆ ದುಡಿದು ತಿನ್ನಲು ಗುಳೇ ಕಿತ್ತಬೇಕು.
ಹೀಗೆ ಕವಲು ದಾರಿಯಲ್ಲಿ ಇವರ ಬದುಕು ಜಟಕಾ ಬಂಡಿಗಿಂತಲೂ ಕಡೆಯಾಗಿ ಹಗಲು ರಾತ್ರಿಗಳೆನ್ನದೇ ದುಡಿದು ಮಾಲಿಕನಿಗೆ ಲಾಭ ಮಾಡಿಕೊಡುವುದು ಅನಿವಾರ್ಯವಾಗುತ್ತದೆ. ಅವನಿಗೆ ಸಿಗುವ ಮಜೂರಿಯಲ್ಲಿಯೇ ಹಣಗಿ ಕೆಚ್ಚಲು ಕಂಡರೆ ಸುತ್ತಲು ಪಾಗಡಿಗಳನ್ನು ಸ್ವಚ್ಛಗೊಳಿಸಿ ಅಂಟು ಹಾಕಿಕೊಡಲು ಇವೆಲ್ಲವುಗಳ ಜೊತೆ ಧಣಿಯ ಸಾಲ ಮುರಿದು ಅವನ ಕೈಗೆ ಸಿಗುವ ಮೊತ್ತ ಬಹಳ ಕಡಿಮೆಯಾಗಿ ಉಳಿದುದರಲ್ಲಿಯೇ ಹೊಟ್ಟೆ-ಬಟ್ಟೆ-ಔಷಧಿ-ಮಕ್ಕಳ ವಿದ್ಯಾಭ್ಯಾಸ, ಸಮಾಜದ ಋಣ, ಸ್ವಾಮಿ ಋಣ ತೀರಿಸಿಕೊಳ್ಳಬೇಕಾಗುತ್ತದೆ. ಹೀಗಾಗಿ ಹಗಲು ರಾತ್ರಿಗಳನ್ನದೇ ಮಗ್ಗದ ಕುಣಿಯಲ್ಲಿ ಕುಳಿತು ಎಳೆಯೊಂದಿಗೆ ಎಳೆಗಿಂತಲೂ ಜೀವ ಸಣ್ಣ ಮಾಡಿಕೊಂಡು ಬಾಹ್ಯ ಪ್ರಪಂಚವನ್ನು ಮರೆತು ತನ್ನ ಮುಗ್ಧತೆಯಲ್ಲಿಯೇ ಜೀವನ ಸಾಗಿಸುತ್ತಾನೆ. ಅದಕ್ಕಾಗಿಯೇ “ಏಳಿಗೆ ಅಂಜಿದವನು ಜಾಡನಲ್ಲ ಮಳಿಗೆ ಅಂಜಿದವನು ರೈತನಲ್ಲ” ಎಂಬ ಗಾದೆ ಹುಟ್ಟಿಕೊಂಡಿರಲು ಸಾಕು. ಇಷ್ಟೆಲ್ಲದರ ನಡುವೆ ಮಕ್ಕಳಿಗೆ ಕಾಲೇಜು ಶಿಕ್ಷಣ ಕೊಡಿಸಬೇಕೆಂದರೆ ಡೊನೇಶನ್‌ದ ಹಾವಳಿ ಹೆಚ್ಚಾಗಿ ನೇಕಾರ ಮಕ್ಕಳಿಗೆ ಹೆಚ್ಚಿನ ಅಥವಾ ಉನ್ನತ ಶಿಕ್ಷಣವು ಒಂದು ಮರೀಚಿಕೆಯಾಗುತ್ತಿದೆ.
ಇವರ ನಿತ್ಯದ ಆಹಾರವೆಂದರೆ ಕಟಗರೊಟ್ಟಿ-ಖಾರಾ ಹಾಗೂ ಕಾರಬೇಳೆ ರೊಟ್ಟಿಯ ಮೇಲೆ ಕಲ್ಲಾನ ಹಿಂಡಿ ಅದಕ್ಕೆ ಎಣ್ಣೆ ಕೂಡ ಇರುವುದಿಲ್ಲ. ಹಸಿಮೆಣಸಿನಕಾಯಿ ಇವೆಲ್ಲ ಇವರಿಗೆ ಪೌಷ್ಟಿಕ ಆಹಾರವಾಗಿರುತ್ತದೆ. ನೇಕಾರನ ಮನೆಯಲ್ಲಿ ಹೆಂಡತಿ ಅಥವಾ ಮಕ್ಕಳು ಹೆತ್ತರೆ, ಔಷಧಿಗಾಗಿ ಅತ್ತರೆ ಇದೂ ಸಿಗದೇ ಸತ್ತರೆ ಸಾಹುಕಾರನ ಮನೆಯ ಹೊಸಲಿಯನ್ನೇ ಕಾಯಬೇಕು. ಹೀಗಾಗಿ ಇವರು ಹೊಟ್ಟೆಗೆ ಪರಮಾತ್ಮನನ್ನು ಹಾಕಿಕೊಳ್ಳುತ್ತಾರೆ. ಅಂತೆಯೇ “ನೇಕಾರ ಮಾಡುವುದು ಹೆಂಡಕ್ಕೆ ರೈತ ಮಾಡುವುದು ದಂಡಕ್ಕೆ ಬ್ರಾಹ್ಮಣ ಮಾಡುವುದು ಪಿಂಡಕ್ಕೆ” ಎಂಬ ಗಾದೆಯೂ ಹುಟ್ಟಿಕೊಂಡಿರಬೇಕು. ನೇಕಾರ ತಮ್ಮ ಮನೆಯಲ್ಲಿ ಮಕ್ಕಳ ನಾಮಕರಣಕ್ಕೆ, ತೊಟ್ಟಿಲ-ಬಟ್ಟಲ ಕಾರಣಕ್ಕೆ ಸೀಮಂತ ಕಾರಣಕ್ಕೆ ಪ್ರತಿಯೊಂದಕ್ಕೂ ಸಾಹುಕಾರನ ಹತ್ತಿರ ತಮ್ಮ ಜೀವ ಒತ್ತೆ ಇಟ್ಟು “ಸಾಲ ಮಾಡಿ ತುಪ್ಪ” ತಿನ್ನುವ ನೀತಿಯಾಗಿರುವ ಚಾರ್ವಾಕನ ಸಿದ್ಧಾಂತಕ್ಕೆ ಯಾವುದೇ ರಾದ್ಧಾಂತ ಮಾಡದೇ ಸದಾ ರಾಜೀ ಮಾಡಿಕೊಂಡಿರುತ್ತಾರೆ.
ನೇಕಾರರ ಕುಟುಂಬದ ವ್ಯವಸ್ಥೆಯನ್ನು ಮಗ್ಗದ ಮೂಲಕ ಅಳೆಯುತ್ತಿದ್ದಂತೆ ಅವರ ಕುಟುಂಬದಲ್ಲಿ ಮದುವೆಯ ವಯಸ್ಸಿಗೆ ಬಂದ ಮಗ ಅಥವಾ ಮಗಳಿಗೆ ವರ-ಕನ್ಯಾ ಕೂಡುವಾಗ ತರುವಾಗ ನೇಕಾರರ ಮನೆಯ ಇತರ ಸದಸ್ಯರು ಅಥವಾ ಅವನ ಬಂಧುಗಳು ಕೇಳುವ ಮೊದಲನೇ ಪ್ರಶ್ನೆ ನಿಮಗೆ ಗಂಡು ಹಾಗೂ ಹೆಣ್ಣು ಮಕ್ಕಳು ಎಷ್ಟು? ಅವರಿಗೆ ನೇಕಾರಿಕೆಯ ಉದ್ಯೋಗ ಬರುತ್ತದೆಯೇ? ಬಣ್ಣದ ಮನೆಯಲ್ಲಿ ನೆರವಾಗಲು ಬರುತ್ತದೆಯೇ? ನಿಮಗೆ ಮಗ್ಗಗಳು ಎಷ್ಟು? ಹೀಗೆಲ್ಲ ಪ್ರಶ್ನಿಸಿ ವರ-ಕನ್ಯಾಗಳನ್ನು ಗೊತ್ತು ಪಡಿಸುತ್ತಾರೆ. ಕಾರಣ ಮುಂದೆ ಅವರ ಸಾಲದ ಬದುಕನ್ನು ನಿಭಾಯಿಸಬೇಕಲ್ಲವೆ! ಒಂದು ವೇಳೆ ಹೆಣ್ಣು ಮಗಳು ತವರು ಮನೆಯಲ್ಲಿ ಏನೂ ಕಲಿಯದಿದ್ದರೆ ಗಂಡನ ಮನೆಗೆ ಬಂದು ಆರು ತಿಂಗಳಲ್ಲಿಯೇ ಈ ನೇಕಾರಿಕೆಯ ಉದ್ಯೋಗದಲ್ಲಿ ಪರಿಣಿತಳಾಗುತ್ತಾಳೆ. ಆಗ ಮನೆಯ ಹಿರಿಯರು ಮೀನಿಗೆ ನೀರಿನಲ್ಲಿ ಈಜು ಕಲಿಸಬೇಕೆ? ಎನ್ನುತ್ತಾರೆ. ನೇಕಾರರು ಹೆಚ್ಚಾಗಿ ತಮ್ಮ ಊರಲ್ಲಿಯೇ ಹಳೆಯ ರಕ್ತಸಂಬಂಧಿಗಳಲ್ಲಿಯೇ ಸಂಬಂಧ ಬೆಳೆಸುತ್ತಾರೆ. ಹೆಚ್ಚೆಂದರೆ ತಮ್ಮ ಊರಿಗೆ ಸಮೀಪವಿರುವ ಕಮತಗಿ, ಅಮೀನಗಡ, ಇಳಕಲ್ಲ, ಸೂಳೆಭಾವಿ, ಕೊಂಕಣಕೊಪ್ಪ, ಬೇಲೂ, ಜಾಲಿಹಾಳ, ಕೆರೂರ, ಹೆಬ್ಬಳ್ಳಿ, ಸುಳ್ಳಗೋವಿನ ಕೊಪ್ಪ, ಕಿತ್ತಲಿ, ಹಲಗತ್ತಿ, ರಾಮದುರ್ಗ, ಬನಹಟ್ಟಿ, ರಬಕವಿ, ರಾಂಪೂರ, ಮಹಾಲಿಂಗಪೂರ, ಗಿರಿಸಾಗರ, ಹುನ್ನೂರ, ಇಲ್ಲಿಯ ನೇಕಾರರ ಕುಟುಂಬದೊಂದಿಗೆ ತಮ್ಮ ಸಂಬಂಧ ಕುದಿರುಸುತ್ತಾರೆ.
ಗುಳೇದಗುಡ್ಡವು ಕೈಮಗ್ಗದ ಖಣಗಳಿಗೆ ಪ್ರಸಿದ್ಧಿ ಹೊಂದಲು ಹತ್ತು ಹಲವು ಕಾರಣಗಳಿವೆ ಅವುಗಳೆಂದರೆ ಪ್ರಮುಖವಾಗಿ:
೦೧. ಇಲ್ಲಿಯ ನೇಕಾರರ ಬದುಕು ಸಾಂಘಿಕವಾಗಿ ಇದ್ದು ಓಣಿಗೊಂದು ಮ್ಯಾಳ, ಜಾತ್ರೆ ಈ ಎಲ್ಲವುಗಳೊಂದಿಗೆ ಕಲಾರಸಿಕರಾಗಿ, ಕಲಾಕಾರರಾಗಿ ಕುರುಡು ನಂಬಿಕೆಗಳು, ದೇವರು-ದಿಂಡರು, ಆಧ್ಯಾತ್ಮಕ ಜೀವನದಿಂದ ಆಧುನಿಕತೆಗೆ ಹೊಂದಿಕೊಳ್ಳುವ ಮನಸ್ಸುಗಳು ಇರದೇ ಇರುವುದರಿಂದ ಸೀರೆ ಖಣಗಳನ್ನು ಸಾಂಪ್ರದಾಯಿಕ ಉಡಿಗೆ-ತೊಡಿಗೆ ಎಂದು ಪರಿಗಣಿಸಿರುವುದು.
೦೨. ಇಲ್ಲಿಯ ನೆಲ (ಭೂಮಿ) ಜಲ (ನೀರು) ಇವರು ತಯಾರಿಸುವ ಖಣಗಳಿಗೆ ಬೇಕಾಗುವ ಬಣ್ಣಗಳನ್ನು ಸ್ವಾಭಾವಿಕ (ನ್ಯಾಚುರಲ್‌) ಬಣ್ಣಗಳನ್ನಾಗಿ ಪರಿವರ್ತಿಸುತ್ತಿವೆ. ಇದೊಂದು ಪ್ರಕೃತಿಯ ಬಹು ದೊಡ್ಡ ಕೊಡುಗೆಯಾಗಿ ವರವಾಗಿದೆ.
೦೩. ಇವರು ನೇಕಾರಿಕೆಯನ್ನು ಯಾವುದೇ ವ್ಯಾಪಾರಿ ಮನೋಭಾವನೆಯನ್ನು ಹೊಂದದೇ ಎಷ್ಟೇ ಕಷ್ಟ ನಷ್ಟಗಳು ಬಂದರೂ ಇದೊಂದು ಕಾಯಕವೆಂದು ನಂಬಿ ಸ್ವೀಕರಿಸಿರುವುದು.
೦೪. ನೇಯುವ ಹೊಕ್ಕಿಗೆ ಬೇಕಾಗುವ ನೀಲಿ ಬಣ್ಣವನ್ನು ನ್ಯಾಚರಲ್‌ ಬಣ್ಣವಾಗಿ ಪರಿವರ್ತಿಸಿಕೊಳ್ಳುವ ಅನುಭವ ಅದನ್ನು ಬಹು ಹಂತದಲ್ಲಿ ಶ್ರಮದಿಂದ ಸಾರ್ಥಕಗೊಳಿಸಿಕೊಂಡು ಇಂದಿಗೂ “ಟ್ರೇಡ್‌ ಸೀಕ್ರೇಟ್‌” ಆಗಿ ಇಂದಿಗೂ ಇರಿಸಿಕೊಂಡಿರುವುದು ಕೂಡ ಇವರು ಗ್ಯಾರಂಟಿ ಬಣ್ಣ ಮಾಡಿ ಖಣ, ಸೀರೆಗಳಿಗೆ ಹೊಕ್ಕು ಹಾಕುವುದು.
೦೫. ಒಮ್ಮೆ ಈ ಖಣಗಳನ್ನು ಯಾವುದೇ ಹೆಣ್ಣು ಮಗಳು ಖರೀದಿಸಿ ಕುಪ್ಪಸ (ಕುಬಸ) ಹೊಲಿಸಿ ತೊಡಲು ಪ್ರಾರಂಭಿಸಿದರೆ ಆಯಿತು ಬೇರೆ ಬೇರೆ ಬಟ್ಟೆಯ ಕುಪ್ಪಸ ತೊಡಲು ಮನಸ್ಸು ಮಾಡದೇ ಇರುವುದು.
೦೬. ಈ ಖಣಗಳು ರೇಷ್ಮೆ (ಹಾಸು) ಹೊಕ್ಕು (ನೂಲು) ಹಾಗೂ ನ್ಯಾಚರಲ್‌ ಬಣ್ಣದಿಂದ ಸಿದ್ಧಗೊಳ್ಳುವುದರಿಂದ ಈ ನಮ್ಮ ಗುಳೇದಗುಡ್ಡ ಖಣಗಳನ್ನು ಯಾವುದೇ ಹೆಣ್ಣು ಮಕ್ಕಳು ತೊಟ್ಟು ಎಂಥ ಬಿಸಿಲಿನಲ್ಲಿಯೂ ಕೂಡ ಅವಳ ಮೈ ಚರ್ಮಕ್ಕೆ ಹಾಗೂ ಆರೋಗ್ಯಕ್ಕೆ ಯಾವುದೇ ಅಪಾಯವಿಲ್ಲದಿರುವುದರಿಂದ ಇವುಗಳನ್ನೇ ತೊಡಲು ಬಯುಸುತ್ತಾರೆ.
೦೭. ಈ ಖಣದ ಕುಪ್ಪಸ ತೊಡುವ ಹೆಣ್ಣು ಮಗಳದು ಉಪ್ಪಿನ ಮೈ ಇದ್ದರೂ ಬಣ್ಣದ ಅಂದ ಕೆಡುವುದಿಲ್ಲ.
೦೮. ಇಲ್ಲಿಯ ೪, ೮, ೧೨, ೧೬, ೨೦, ೩೨, ಇಲ್ಲವೆ ೪೧ ಖಣಗಳ ಒಂದು ಹೊರಿಗೆ ಪ್ರತಿಯೊಂದು ಖಣಕ್ಕೂ ತಮ್ಮದೇ ಆಗಿರುವ ಹಿರಿಯರ ಸಿಕ್ಕಾ ಹಾಕಿ ಅಂದವಾಗಿ ಮಡಚಿ (ಗಳಿಗೆ ಹಾಕಿ) ಆಯಾ ತುಕಡಿಗಳಿಗೆ “ರಂಗ ಪಕ್ಕಾ ಮಾಲ ಗ್ಯಾರಂಟಿ” ಎಂಬ ಲೇಬಲ್‌ ಅಂಟಿಸಿ ಗ್ರಾಹಕರಿಗೆ ಅಥವಾ ರಿಟೇಲ್‌ ಹಾಗೂ ಹೋಲ್‌ಸೇಲ್‌ ಖರೀದಿಸುವ ಗಿರಾಕಿಗಳಿಗೆ ಆತ್ಮವಿಶ್ವಾಸದಿಂದ ಮಾರಾಟ ಮಾಡುತ್ತಾರೆ.
೦೯. ಈ ಇಳಕಲ್ಲ ಸೀರೆ ಹಾಗೂ ಗುಳೇದಗುಡ್ಡದ ಖಣಗಳನ್ನು ತೊಡುವ ಮಹಿಳೆಯರನ್ನು ನೋಡುವುದೇ ಒಂದು ಅಂದ ಆ ಮಹಿಳೆಯರನ್ನು ಅತ್ಯಂತ ಗೌರವಪೂರ್ಣಕವಾಗಿ ಕಾಣುತ್ತಾರೆ.
೧೦. ಪ್ರೀತಿಯಿಂದ ನೇಯ್ದ, ವಿಶ್ವಾಸದಿಂದ ಮಾರುವ, ಗೌರವದಿಂದ ಕೊಂಡು ಕೊಳ್ಳುವುದರಿಂದ ಈ ಸ್ಪರ್ಧಾತ್ಮಕ ದಿನಗಳಲ್ಲಿ ನ್ಯಾಯ ಬೆಲೆ ಖಣಗಳಿಗೆ ಬೇಡಿಕೆ ಹೆಚ್ಚಾಗಿರುವುದು.
೧೧. ಕೇಂದ್ರ ಸರಕಾರವು ಈ ಖಣಗಳ ಗುಣಮಟ್ಟ ವಿನ್ಯಾಸಗಳಿಗೆ ಅನುಗುಣವಾಗಿ ಬಣ್ಣ ಮಾಡುವ ತಂತ್ರಗಾರಿಕೆ (ಪದ್ಧತಿ) ಮನದಟ್ಟು ಮಾಡಿಕೊಂಡು ಭೌಗೋಳಿಕವಾಗಿ ಗುರುತಿಸಿ ಟ್ರೇಡ್‌ ಮಾರ್ಕ್ ಕೊಟ್ಟಿದೆ.
ನೇಕಾರರ ಬದುಕನ್ನು ಎತ್ತರಿಸಲು ಕೇಂದ್ರ ಹಾಗೂ ರಾಜ್ಯ ಸರಕಾರಗಳು ಕೆಲವು ಯೋಜನೆಗಳನ್ನು ಕೈಗೊಂಡಿವೆ. ಅವುಗಳಲ್ಲಿ :
ಅ. ಜಿಲ್ಲಾ ವಲಯ ಯೋಜನೆಗಳು : ಕೈಮಗ್ಗ ಉದ್ದಿಮೆಗೆ ಈ ಯೋಜನೆಯಡಿ ಸಹಕಾರ ಸಂಘಗಳ ಮೂಲಕ ಸ್ಥಳೀಯ ಬೇಡಿಕೆಗಳಿಗೆ ಅನುಗುಣವಾಗಿ ವಾರ್ಷಿಕ ಕ್ರಿಯಾ ಯೋಜನೆ ಅನುಷ್ಠಾನಗೊಳಿಸುತ್ತದೆ.
೧) ನಿರುದ್ಯೋಗಿ ಯುವಕರನ್ನು ನೇಕಾರಿಕೆಯಲ್ಲಿ ತೊಡಗಿಸಿ ವಿವಿಧ ನಮೂನೆಯ ಬಟ್ಟೆ ನೇಯುವಿಕೆ ಯಾರ ವಯಸ್ಸು ೧೮ ರಿಂದ ೩೫ನೇ ವಯಸ್ಸಿನವರಿಗೆ ಪ್ರತಿ ತಿಂಗಳು ರೂ. ೩೫೦/- ಶಿಷ್ಯವೇತನ ಕೊಡಲಾಗುವುದು.
೨) ಸಾಮೂಹಿಕ ನೇಯ್ಗೆ ಕೇಂದ್ರಗಳಲ್ಲಿ ನೇಕಾರರನ್ನು ಗುಂಪುಗೂಡಿಸಿ ಕೆಲಸ ಮಾಡಲು ಅವಕಾಶ. ಮಗ್ಗ ಪೂರ್ವ ಸೌಲಭ್ಯಗಳನ್ನು ಒದಗಿಸಿ ಮಗ್ಗಗಳಲ್ಲಿ ತರಬೇತಿ ಕೊಡುವುದು.
೩) ಬಣ್ಣದ ಮನೆ ಕಟ್ಟಿಸಿಕೊಳ್ಳಲು ಸಂಘದವರಿಗೆ ಸ್ವಂತ ಜಾಗ ಇರಬೇಕು. ವಿವಿದ ಬಣ್ಣದ ನೂಲು, ಗುಣಮಟ್ಟ ಕಾಪಾಡುವುದು. ಸಂಘಗಳಿಗೆ ಸ್ವಂತ ಬಣ್ಣ ಹಾಕುವ ಘಟಕ ಹೊಂದಲು ನೆರವು ನೀಡವುದು.
೪) ಸ್ವಂತ ಜಾಗ ಇದ್ದ ನೇಕಾರರಿಗೆ ಮನೆ ಕಟ್ಟಿಕೊಳ್ಳಲು ಹಾಗೂ ಸಂಘದ ನಿವೇಶನದಲ್ಲಿ ಗುಂಪು ಮನೆಗಳನ್ನು ನಿರ್ಮಿಸಿ ಅಲ್ಲಿಯೇ ಮಗ್ಗಗಳನ್ನು ಹಾಕಿಕೊಂಡು ಮಗ್ಗದ ಪೂರ್ವಭಾವಿ ಅನುಕೂಲ.
೫) ಪುರಾತನ ಕಾಲದಿಂದ ಬಂದಿರುವ ಕುಣಿ ಮಗ್ಗಗಳನ್ನು ಆಧುನಿಕರಿಸಿ ಹೊಸ ನಮೂನೆಯ ಬಟ್ಟೆಗಳನ್ನು ಉತ್ಪಾದಿಸಲು ಮತ್ತೆ ಮಗ್ಗಗಳಿಲ್ಲದವರಿಗೆ ನೇಕಾರ ಸಂಘಗಳ ಮೂಲಕ ಮಗ್ಗಗಳನ್ನು ಒದಗಿಸುವುದು.
೬) RAP : RIP ಯೋಜನೆಗಳಲ್ಲಿ ಗ್ರಾಮೀಣ ಕುಶಲಕರ್ಮಿಗಳಿಗೆ ಜವಳಿ ಕ್ಷೇತ್ರದಲ್ಲಿ ವಿವಿಧ ತರಬೇತಿ, ಉಪಕರಣಗಳ ವಿತರಣೆ, ಯಂತ್ರೋಪಕರಣಗಳ ಮೇಲಿನ ೩೩.೩೩ ಅಥವಾ ಗರಿಷ್ಠ ರೂ. ೩೦೦೦/- ಸಹಾಯಧನ ನೀಡಲಾಗುವುದು. ಅಧ್ಯಯನ ಪ್ರವಾಸದ ಅವಕಾಶವಿದೆ.
೭) ಕೈಮಗ್ಗ ಹೊಂದಿರುವ ನೇಕಾರರು ಹಳೆಯ ಮಗ್ಗಗಳನ್ನು ಆಧುನೀಕರಿಸಿ ಮಾರುಕಟ್ಟೆಯ ಬೇಡಿಕೆಗಳಿಗೆ ಸ್ಪಂದಿಸಲು ಗುಣಮಟ್ಟ ಕಾಯ್ದುಕೊಳ್ಳಲು ಅನುಕೂಲವಾಗುವುದು. ಇದಕ್ಕೆ ರಾಜ್ಯ ಸರ್ಕಾರದಿಂದ ಪೂರ್ಣ ಅನುದಾನವಿದೆ. ಸುಧಾರಿತ ಮಗ್ಗಗಳ ಖರೀದಿಗೆ ಸಹಕಾರಿ ಸಂಘದ ಮೂಲಕ ಸಹಾಯಧನದ ಅವಕಾಶವಿದೆ.
೮) ಕೈಮಗ್ಗ ಸಹಕಾರ ಸಂಘಗಳು ಉತ್ಪಾದನೆಯಲ್ಲಿ ತೊಡಗಲು ಸರ್ಕಾರದಿಂದ ದುಡಿಮೆ ಬಂಡವಾಳ ಬಡ್ಡಿ ಸಮೇತ ಸಾಲ ನೀಡಲಾಗುವುದು. ಇಲ್ಲಿ ನೋಂದಾಯಿತ ಸದಸ್ಯರುಗಳಿಗೆ ಸಂಘದ ಮುಖಾಂತರ ಪ್ರತಿ ಲೂಂ ಸ್ಕೇಲ್‌ ದರದಂತೆ ನಬಾರ್ಡಿನಿಂದ ಅರ್ಹ ಮಗ್ಗಗಳಿಗೆ ಸಾಲ ಮಂಜೂರಾತಿ.
೮) ಕೈಮಗ್ಗ ನೇಕಾರರಿಗೆ ಸಹಕಾರಿ ಸಂಘಗಳಲ್ಲಿ ಹೊಸತಾಗಿ ಸದಸ್ಯರಾಗಲು ಒಂದು ಷೇರಿನ ಮುಖ ಬೆಲೆ ರೂ. ೧೦೦/- ಇದ್ದು ಇದರಲ್ಲಿ ನೇಕಾರರು ರೂ. ೧೦/- ತೊಡಗಿಸಿ ಉಳಿದ ರೂ. ೯೦/-ನ್ನು ಸರ್ಕಾರ ಜಿಲ್ಲಾ ಪಂಚಾಯಿತಿ ಮೂಲಕ ಸಾಲವಾಗಿ ಕೊಟ್ಟು ಸದರಿ ಹಣವನ್ನು ೧೦ ವರ್ಷಗಳ ಸಮ ವಾರ್ಷಿಕ ಕಂತುಗಳಲ್ಲಿ ಬಡ್ಡಿ ಸಮೇತ ತುಂಬ ಬೇಕಾಗುತ್ತದೆ.
ಆ. ನೇಕಾರ ಸಹಕಾರ ಸಂಘಗಳಿಗೆ ಷೇರು ಮೊತ್ತ ಬಂಡವಾಲ ಹೂಡಿಕೆಗೆ ಅನುಕೂಲ : ಉತ್ಪಾದನಾ ಮತ್ತು ಮಾರಾಟ ಚಟುವಟಿಕೆಗಳನ್ನು ಹೆಚ್ಚಿಸಲು ಸಹಾಯವಾಗುತ್ತದೆ. ಇದು ರಾಜ್ಯ ಸರ್ಕಾರದ ಕಾರ್ಯಕ್ರಮ ಆಗಿರುವುದರಿಂದ ನೇಕಾರ ಸಹಕಾರ ಸಂಘಗಳಲ್ಲಿ ಸದಸ್ಯರ ಪಾಲು ಬಂಡವಾಳದಷ್ಟು ಸರಕಾರ ಷೇರು ನೀಡುತ್ತದೆ. ಸಂಘವು ತನ್ನ ಲಾಭದಲ್ಲಿ ಸದಸ್ಯರಿಗೆ ಮಂಡಳಿ ನಿರ್ಧರಿಸಿದಂತೆ ಲಾಭಾಂಶ ನೀಡಬೇಕು.
ಇ. ಕೇಂದ್ರ ಪುರಸ್ಕೃತ ಮಿತವ್ಯಯ ಯೋಜನೆ ಅಡಿಯಲ್ಲಿ ಸಹಕಾರ ಸಂಘಗಳು : ಉತ್ಪಾದನೆಯಲ್ಲಿ ತೊಡಗಿರುವ ಸದಸ್ಯರುಗಳ ಮಜೂರಿಯಲ್ಲಿ ೮% ರಷ್ಟು ಕಡಿಮೆ ಇಲ್ಲದಂತೆ ೧೦%ಕ್ಕೆ ಮೀರದಂತೆ ಸರ್ಕಾರದ ಖಜಾನೆಗೆ ಪ್ರತಿ ತಿಂಗಳು ಕಟ್ಟಬೇಕು. ಸಂಘಗಳು ಪ್ರಸ್ತಾವನೆ ಸಲ್ಲಿಸಿದ ನಂತರ ಚಂದಾ ರೂಪದಲ್ಲಿ  ೮% ರಷ್ಟು ಮಂಜೂರು ಮಾಡಿ ಬಡ್ಡಿ ನಿಗದಿ ಮಾಡಲಿಕ್ಕೆ ರಾಜ್ಯ ಸರ್ಕಾರಕ್ಕೆ ಪಾವತಿಸಿ ಈ ಯೋಜನೆಯಯಡಿ ಹಾಗೂ ಕೇಂದ್ರ ೫೦:೫೦ ಅನುಪಾತದ ಮೇಲೆ ಕೊಡುತ್ತದೆ. ಈ ಸದಸ್ಯರ ಮತ್ತು ಸರ್ಕಾರದ ವಂತಿಕೆಯನ್ನು ೧೫ ವರ್ಷ ಅವಧಿ ಮುಗಿದ ಮೇಲೆ ಮರು ಸಂದಾಯ ಮಾಡಲಾಗುವುದು. ಸಂಘವು ನೊಂದಣಿಯಾದ ಮೇಲೆ ಒಂದು ವರ್ಷ ಅವಧಿ ಮುಗಿದ ಮೇಲೆ ಇದರಲ್ಲಿ ಪಾಲ್ಗೊಳ್ಳಬಹುದು.
ಈ ಕೈಮಗ್ಗ ನೇಕಾರರು ಕೆಲಸದ ಹಾಗೂ ವಾಸದ ಸ್ಥಳಾವಕಾಶಕ್ಕಾಗಿ ಕನಿಷ್ಠ೫೦.೫೭ಚ. ಅ. ಹಾಗೂ ಕಾರ್ಯಗಾರ ಕನಿಷ್ಠ ೨೦೦.೨೪೦ ಚ. ಅ. ಈ ಘಟಕಗಳಿಗೆ  ಸ್ಥಳೀಯ ಸಹಕಾರ ಬ್ಯಾಂಕ್ ಅಥವಾ ರಾಜೀವ್ ಗಾಂಧಿ ಗೃಹ ನಿರ್ಮಾಣ ನಿಗಮದಿಂದ ಹಣಕಾಸು ಪಡೆಯಬಹುದು. ಇದು ಕೇಂದ್ರ ವಲಯದ ವಸತಿ ಕಾರ್ಯಗಾರ ಯೋಜನೆಯಾಗಿದೆ.
ಗುಳೇದಗುಡ್ಡದ ಖಣಗಳು (4)
ರಾಜ್ಯ ವಲಯ ಯೋಜನೆ
೧) ಷೇರು ಬಂಡವಾಳ ಹೂಡಿಕೆ. ೨) ನೇಯ್ಗೆ ಪೂರ್ವ ಮತ್ತು ನಂತರ ಸಂಸ್ಕೃರಣ ಘಟಕ ಸ್ಥಾಪನೆಗೆ ಆರ್ಥಿಕ ನೆರವು. ೩) ಮಾರಾಟ ಮಳಿಗೆ ಮತ್ತು ಉಗ್ರಾಣ ನಿರ್ಮಾಣಕ್ಕಾಗಿ ಆರ್ಥಿಕ ನೆರವು. ೪) ಕಾರ್ಯಗಾರ ನಿರ್ಮಾಣಕ್ಕೆ ಆರ್ಥಿಕ ನೆರವು .
೨) ನಬಾರ್ಡ್ : ಈ ಯೋಜನೆಯಲ್ಲಿ ಕೈಮಗ್ಗ ಸಹಕಾರ ಸಂಘಗಳಿಗೆ ದುಡಿಯುವ ಬಂಡವಾಳ ಉತ್ಪಾದನಾ ಬೆಲೆಯ ೪೦% ಹೆಚ್ಚಿ ಉತ್ಪಾದನಾ ಮೇಲೆ ೨೦% ಸಾಲ ಮತ್ತು ದುಡಿಮೆ ಬಂಡವಾಳ ಸಾಲ ನೀಡುವುದು.
೩) ಪ್ರಾಥಮಿಕ ಸಹಕಾರ ಸಂಘಗಳಿಗೆ ನಬಾರ್ಡ್ ದುಡಿಮೆ ಬಂಡವಾಳದ ಮೇಲೆ ಪಾವತಿಸುವ  ಬಡ್ಡಿಯು ೩% ದಷ್ಟು ಬಡ್ಡಿ ಸಹಾಯ ಧನವಿದೆ.
೪) ಕೈಮಗ್ಗ ವಲಯದಲ್ಲಿ ಹೊಸ ವಿನ್ಯಾಸ ರೂಪಿಸಲು ತರಬೇತಿ ವ್ಯವಸ್ಥೆ ರಾಜ್ಯದ ಹೊರಗೆ ಅಧ್ಯಯನ ಪ್ರಸಾಸಕ್ಕಾಗಿ ಆಧುನೀಕರಣಕ್ಕೆ ಸಂಶೋಧನಾ ಹಾಗೂ ತರಬೇತಿ ಕೇಂದ್ರಗಳಿಗೆ ಶುಲ್ಕದ ಅವಕಾಶವಿದೆ.
೫) ಉತ್ಪಾದನೆ ಮತ್ತು ಕೌಶಲ್ಯ ಹೆಚ್ಚಿಸಲು ಸ್ಪರ್ಧಾತ್ಮಕ ಗುಣಮಟ್ಟ ಕಾಯ್ದುಕೊಂಡವರಿಗೆ  ರಾಜ್ಯ ಮಟ್ಟದಲ್ಲಿ ರೂ. ೧೦.೦೦೦/- ನಗದು ಬಹುಮಾನ ನೀಡಲಾಗುವುದು.
೬) ರಾಷ್ಟ್ರ ಮಟ್ಟದಲ್ಲಿ ನೇಕಾರರಿಗೆ ಕ್ರಾಫ್ಟ್‌ಮನ್‌ಗಳಿಗೆ ವಿಶೇಷ ಸಾಧನೆಗೆ ಕೈಮಗ್ಗದವರಿಗೆ ೨೦  ಕ್ರಾಫ್ಟ್‌ಮನ್‌ಗಳಿಗೆ  ರೂ. ೫೦ ಸಾವಿರ ನಗದು, ತಾಮ್ರಪತ್ರ ನೀಡಲಾಗುವುದು.
೭) ನೇಕಾರರ ಕಲ್ಯಾಣ ಯೋಜನೆಯಲ್ಲಿ ಅ) ಕ್ಯಾನ್ಸರ್ ರೋಗಕ್ಕೆ ಚಿಕಿತ್ಸೆಗಾಗಿ ಸಂಪೂರ್ಣ ಮರುಪಾವತಿ ರೂ. ೫೦೦/- ಜೀವನಾಧಾರ ಭತ್ಯೆ ನೀಡುವುದು. ಆ) ಹೃದಯರೋಗ ಮತ್ತು ಮೂತ್ರಪಿಂಡ ಜೋಡಣೆಗೆ ಗರಿಷ್ಠ ೫೦ ಸಾವಿರ ರೂಪಾಯಿ ಮರುಪಾವತಿ ರೂ. ೫೦೦/- ಜೀವನಾಧಾರ ಭತ್ಯೆ ನೀಡುವುದು.
ಈ) ಕುಷ್ಠ ರೋಗ ಮತ್ತು ಮಾನಸಿಕ ವಿಕಲತೆಗಾಗಿ ಚಿಕಿತ್ಸಾ ಅವಧಿಯಲ್ಲಿ ರೂ. ೫೦೦/- ಸಹಾಯಧನ ಕೆ.ಎಚ್.ಡಿ.ಸಿ. ನೇಕಾರ ಸದಸ್ಯರಿಗೂ ವರ್ಷಕ್ಕೆ ರೂ. ೫೦೦/- ಧನ ಸಹಾಯ ನೀಡಲಾಗುವುದು.
ಉ) ಕೆ.ಎಚ್.ಡಿ.ಸಿ. ನೇಕಾರ ಸದಸ್ಯರು ಮರಣ ಹೊಂದಿದಾಗ ಶವದ ಖರ್ಚಿಗಾಗಿ ಅಂತ್ಯಸಂಸ್ಕಾರದ ವೆಚ್ಚಕ್ಕೆ ರೂ. ೧೦೦೦/- ನೀಡಲಾಗುವುದು.
ಊ) ಕೈಮಗ್ಗ ನೇಕಾರ ಮಕ್ಕಳಿಗೆ ವಿದ್ಯಾಭ್ಯಾಸಕ್ಕೆ ಅವರ ಉತ್ತೀರ್ಣತೆಯ ಶೇಕಡಾ ಅಂಕದ ಮೇಲೆ ಪುಸ್ತಕ ಖರೀದಿ ವಿದ್ಯಾರ್ಥಿ ವೇತನ ನೀಡಲಾಗುವುದು.

೮) ದೀನ ದಯಳ್ ಹಾತ್ ಖರ್ಗಾ ಯೋಜನೆಯ ಅಡಿಯಲ್ಲಿ ಅ) ಮಾರುಕಟ್ಟೆ ಪ್ರೋತ್ಸಾಹ ಬ) ೧. ಮಾರ್ಚಿನ್ ಮನಿ ೨. ಮಗ್ಗ ಮತ್ತು ಸಲಕರಣೆ. ೩. ತರಬೇತಿ. ೪. ಮೂಲಭೂತ ಸೌಕರ್ಯ. ೫. ವಿನ್ಯಾಸ ಬಲಾವಣೆ. ೬. ಪ್ರಚಾರ ಈ ಯೋಜನೆಯನ್ನು  ಕೇಂದ್ರ ಮತ್ತು ರಾಜ್ಯ ಸರ್ಕಾರಗಳು  ೫೦:೫೦ ಪ್ರಮಾಣದಲ್ಲಿ ಭರಿಸುತ್ತದೆ.
೯) ಕರ್ನಾಟಕ ರಾಜ್ಯವು ತಂತ್ರಜ್ಞಾನ ಸಂಸ್ಥೆ (ಕೆ.ಎಚ್.ಟಿ.ಐ.) ೧. ಗದಗದ ನರಸಾಪೂರ ೨. ಭಾರತೀಯ ಕೈಮಗ್ಗ ತಂತ್ರಜ್ಞಾನ ಸಂಸ್ಥೆಗಳು (ಆರ್.ಟಿ.ಎಚ್.ಐ.ಇ.) ಸೇಲಂ (ಎನ್. ಪಿ. ಕೆ. ಎಂ. ಐ. ಐ. ಟಿ. ಎಚ್.) ವೆಂಕಟಗಿರಿ ― ನಲ್ಲೂರ ಕೈಮಗ್ಗ ಜವಳಿ ಡಿಪ್ಲೋಮಾಗಳಿಗೆ ವಿದ್ಯಾರ್ಥಿಗಳನ್ನು ಆಯ್ಕೆ ಮಾಡಿ ವಿದ್ಯಾರ್ಥಿ ವೇತನ ನೀಡುವುದು.
೧೦) ಕರ್ನಾಟಕ ಕೈಮಗ್ಗ ನೇಕಾರರ ಮುಂದುವರೆದ ತರಬೇತಿ ಸಂಸ್ಥೆಯನ್ನು ಜಮಖಂಡಿಯ ಹತ್ತಿರ ಗಲಗಲಿ ಪುನರ್ವಸತಿ ಕೇಂದ್ರದಲ್ಲಿ ಪ್ರಾರಂಭಿಸಲಾಗಿದೆ. ೧. ಮುಂದುವರೆದ ನೇಯ್ಗೆ ತರಬೇತಿ ವಿಭಾಗ ೨. ನೂಲಿಗೆ ಬಣ್ಣ ಹಾಕುವುದು ಹಾಗೂ ಬಟ್ಟೆಗೆ ಅಚ್ಚು ಹಾಕುವ ವಿಭಾಗ. ೩. ಕಂಪ್ಯೂಟ್‌ ಡಿಸೈನಿಂಗ್‌ ವಿಭಾಗಗಳಿವೆ. ಇಲ್ಲಿ ೩ ತಿಂಗಳ ಮತ್ತು ೧೫ ತಿಂಗಳ ತರಬೇತಿ ನೀಡಲಾಗುತ್ತದೆ.
೧೧) ಕೈಮಗ್ಗ ನೇಕಾರರಿಗೆ ಆರೋಗ್ಯ ವಿಮಾ ಒದಗಿಸಲಾಗಿದೆ. ಇದಕ್ಕೆ ಐ.ಸಿ.ಐ.ಸಿ.ಐ. ಲೊಂಬಾರ್ಡ್‌ ಜನರಲ್‌ ಇನ್ಸೂರೆನ್ಸ್‌ ಕಂಪನಿಯ ಸಹಯೋಗವಿದೆ. ೮೦ ವರ್ಷ ಪ್ರಯಾದವರಿಗೆ ಸಹಕಾರಿ ಸಂಘದ ಸದಸ್ಯರಿಗೆ ಮಾತ್ರ. ೧. ನೇಕಾರರ ಒಟ್ಟು ಆದಾಯ ೫೦% ಮಗ್ಗಗಳ ವೃತ್ತಿಯಿಂದ ಪಡೆಯುತ್ತಿರಬೇಕು. ೨. ಸಹಕಾರಿ ಸಂಘ ಕೆ. ಎಚ್‌. ಡಿ. ಸಿ.ಯಲ್ಲಿ ಸದಸ್ಯನಿರಬೇಕು. ೩. ಅಸಂಘಟಿತ ವಲಯದ ನೇಕಾರರೂ ಇದರ ಪ್ರಯೋಜನ ಪಡೆಯಬಹುದಾಗಿದೆ. ಈ ಯೋಜನೆಯ ಅನ್ವಯ ಚಿಕಿತ್ಸೆಗಾಗಿ ೧+೩ ಪ್ರತಿ ಕುಟುಂಬಕ್ಕೆ ಗರಿಷ್ಠ ರೂ. ೧೫೦೦೦/- ವೆಚ್ಚ ಭರಿಸಬಹುದಾಗಿದೆ. (ಎಚ್‌. ಐ. ವಿ. ಲೈಂಗಿಕ ಕಾಯಿಲೆಗಳು, ಮಧ್ಯಪಾನ ಸೇವನೆ, ದಂಗೆ, ಮುಷ್ಕರ, ಕಾನೂನು ಬಾಹಿರ ಚಟುವಟಿಕೆಗಳಿಂದ ಆದ ಗಾಯವನ್ನು ಹೊರತುಪಡಿಸಲಾಗಿದೆ).
೧೨) ಮಹಾತ್ಮಾಗಾಂಧಿ ಬುನ್ಕರ ಬಿಮಾ ಯೋಜನೆಯನ್ನು ೧೮ ರಿಂದ ೫೯ ವಯೋಮಿತಿ ನೇಕಾರರಿಗೆ ಭಾರತೀಯ ಜೀವ ವಿಮಾ ಯೋಜನೆ ಮೂಲಕ (ಎಂ.ಜಿ.ಬಿ.ಬಿ.ವಿ.) ಅನುಷ್ಠಾನಗೊಳಿಸಲಾಗಿದೆ. ಕೈಮಗ್ಗ ನೇಕಾರರಿಗೆ ಸ್ವಾಭಾವಿಕ ಮತ್ತು ಆಕಸ್ಮಿಕ ಮರಣದ ಸಂದರ್ಭದಲ್ಲಿ ಈ ಪರಿಹಾರ ಉಪಯೋಗವಾಗುತ್ತದೆ. ಈ ಯೋಜನೆಯ ಅಡಿಯಲ್ಲಿ ೯ ರಿಂದ ೧೨ನೇ ತರಗತಿಯವರೆಗೆ ಐ.ಟಿ.ಐ ಓದುವ ವಿದ್ಯಾರ್ಥಿಗಳಿಗೆ ರೂ. ೧೨೦೦/- ವಿದ್ಯಾರ್ಥಿವೇತನ ದೊರೆಯುತ್ತದೆ.
೧೩) ರಾಷ್ಟ್ರಮಟ್ಟದ ಕೈಮಗ್ಗದ ಉತ್ಪನ್ನಗಳ ಮತ್ತು ಪ್ರದರ್ಶನದಲ್ಲಿ ಭಾಗವಹಿಸಲು ದೆಹಲಿ, ಹೈದರಾಬಾದ್‌, ಮಧ್ಯಪ್ರದೇಶ ಇಲ್ಲಿ ನಡೆಯುವ ಪ್ರದರ್ಶನಗಳಲ್ಲಿ ಭಾಗವಹಿಸಲು ಅವಕಾಶವಿದೆ.
೧೪) ನೇಕಾರರ ಸೇವಾ ಕೇಂದ್ರಗಳ ಕುರಿತಾಗಿ ದಿ ಅಪರಲ್‌ ಟ್ರೆನಿಂಗ್ ಮತ್ತು ಡಿಸೈನ್‌ ಸೆಂಟರ್ (ಎ.ಬಿ.ಡಿ.ಸಿ.) ಬೆಂಗಳೂರು ಇಲ್ಲಿಯ ತರಬೇತಿ ಕೋರ್ಸುಗಳಿಗಾಗಿ (ದಿ. ಡಿಪ್ಯುಟಿ ರಿಜಿಷ್ಟ್ರಾರ್ ಅಪರೇಲ್‌ ಟ್ರೇನಿಂಗ್‌ ಮತ್ತು ವಿನ್ಯಾಸ ಕೇಂದ್ರ ಜವಳಿ ಮಂತ್ರಾಲಯ ನಂ. ೧೭ಜಿ. ೪೦ನೇ, ೨ನೇ ಸ್ಟೇಜ್‌ ಇಂಡಸ್ಟ್ರಿಯಲ್‌ ಸಬರ್ಬನ್‌, ಯಶವಂತಪುರ, ಬೆಂಗಳೂರು-೦೨) ಇವರನ್ನು ಸಂಪರ್ಕಿಸಬಹುದು.
ಈ ಮೇಲಿನ ಯೋಜನೆಗಳೆಲ್ಲ ಕೇವಲ ಸಂಘಟಿತ ವಲಯದ ನೇಕಾರರಿಗೆ ಮಾತ್ರ ಇದರ ಲಾಭ ದೊರಕುತ್ತದೆ. ಆದರೆ ಇವೆಲ್ಲ ಯೋಜನೆಗಳು ಅಸಂಘಟಿತ ವಲಯದ ನೇಕಾರರಿಗೂ ಲಭ್ಯವಾಗಬೇಕಿದೆ. ಇವೆಲ್ಲ ಯೋಜನೆಗಳು ಬಹು ಹಂತದಲ್ಲಿರುವುದರಿಂದ ಅಶಿಕ್ಷಿತ ನೇಕಾರರಿಗೆ ತಲುಪುತ್ತಿಲ್ಲ. ಇಲ್ಲಿಯೂ ಮಧ್ಯವರ್ತಿಗಳ ಹಾವಳಿ ಹೆಚ್ಚಾಗುತ್ತಿದೆ. ವ್ಯಾಪಕ ಭ್ರಷ್ಟಾಚಾರ ನಡೆಯುತ್ತಿರುವುದರಿಂದ ಸರ್ಕಾರದ ಯೋಜನೆಗಳಲ್ಲಿ ೪೦% ಹಣ ಪೋಲಾಗಿ ಹೋಗುತ್ತಿರುವುದರಿಂದ ನೇಕಾರರಿಗೆ ಯೋಜನೆಗಳ ಸೌಲಭ್ಯ ಸಂಪೂರ್ಣವಾಗಿ ದೊರೆಯುತ್ತಿಲ್ಲ. ಇನ್ನೊಂದು ಪ್ರಮುಖ ಅಂಶವೆಂದರೆ ಇವರ ಹೆಸರಿನಲ್ಲಿ ಮತ್ತು ಬೇನಾಮಿ ನೇಕಾರ ಸಹಕಾರ ಸಂಘಗಳು ಹುಟ್ಟಿಕೊಂಡಿವೆ. ಇದು ಸರ್ಕಾರಕ್ಕೂ ಗೊತ್ತಿರುವ ಸಂಗತಿ. ಈ ಸೌಲಭ್ಯಗಳನ್ನು ಕೆಲವೇ ನೇಕಾರ ನಿರ್ದೇಶಕರು ಕಬಳಿಸುತ್ತಿದ್ದಾರೆ. ಇದಕ್ಕೆಲ್ಲ ಮದ್ದು ಎಂದರೆ ಬಹುಹಂತದಿಂದ ಏಕ ಹಂತದಲ್ಲಿ (ಸಿಂಗಲ್‌ ವಿಂಡೋ ಸಿಸ್ಟಮ್‌) ಸೌಲಭ್ಯಗಳು ದೊರೆಯುವಂತಾಗಬೇಕು.
ಕೈ ಮಗ್ಗದ ಈ ಉದ್ದಿಮೆ ಕುರಿತು ಚಿಂತನೆ ಮಾಡಿದಾಗ ಇದೊಂದು ಅನುವಂಶಕ ಕಾಯಕವಾಗಿದೆ. ನೇಕಾರರು ಅವಿದ್ಯಾವಂತರು ಮತ್ತು ಮೇಲಾಗಿ ಕಿತ್ತು ತಿನ್ನುವ ಬಡತನದ ಬಳುವಳಿಯಿಂದಾಗಿ ಇವರ ದೌರ್ಬಲ್ಯಗಳನ್ನು ಜಾಣ ವ್ಯಾಪಾರಿಗಳು, ಅಧಿಕಾರಿಗಳು ದುರುಪಯೋಗ ಪಡಿಸಿಕೊಂಡಿರುವುದು ಸೂರ್ಯ ಪ್ರಕಾಶದಷ್ಟೇ ಸತ್ಯ. ಹಳ್ಳಿಯಿಂದ ದಿಲ್ಲಿಯವರೆಗೆ ಹಬ್ಬಿದ ನೇಕಾರರ ಕಾಲ ನಾಶವಾಗುತ್ತಿದೆ. ಇತ್ತಿತ್ತಲಾಗಿ ನೇಕಾರರು ಸಾಲಕ್ಕಾಗಿ ಧಣಿಯ ಮುಂದೆ ಕೈಯ್ಯೊಡ್ಡಿದಾಗ ಅವರಿಂದ ಬೈಗುಳ ತಿಂದು ಬರಿಗೈಯಿಂದ ಮನೆಗೆ ಬಂದಾಗ ಹೆಂಡತಿ ಮಕ್ಕಳ ಸ್ಥಿತಿ ನೋಡಿದಾಗ ಅವನು ಲಚಗೀ ಮಗ್ಗದಲ್ಲಿ ನೇಯ್ದು ತನ್ನ ಹೊಟ್ಟೆ ತುಂಬಿಸಿಕೊಳ್ಳುವ ಪ್ರವೃತ್ತಿ ಹೆಚ್ಚುತ್ತಿದೆ. ಇಲ್ಲವೆ ಊರು ಬಿಟ್ಟು ಓಡಿ ಹೋಗಿ ಚಹಾದ ಅಂಗಡಿಯಲ್ಲಿ ಕಪ್ಪು-ಬಸಿ ತೊಳೆದು ತನ್ನ ನಿತ್ಯದ ಹೊಟ್ಟೆ ಹೊದ್ದುಕೊಳ್ಳುತ್ತಿರುವುದು ಸಾಮಾನ್ಯ ಸಂಗತಿಯಾಗಿದೆ. ಇಲ್ಲವಾದಲ್ಲಿ ದೊಡ್ಡ ಪಟ್ಟಣಗಳಲ್ಲಿ ದೇವಸ್ಥಾನದ ಎದುರುಗಡೆ ಬಿಕ್ಷೆ ಬೇಡುತ್ತಿದ್ದಾನೆ. ಇವನ ಹೆಂಡತಿ ಮಕ್ಕಳು ಧಣಿಗಳು ಹಾಸಿಗೆಗೆ ಆಹುತಿಯಾಗಿ ವೇಶ್ಯಾಗೃಹ ಸೇರುತ್ತಿದ್ದಾರೆ. ಇದೊಂದು ಸಾಮಾಜಿಕ ಪಿಡುಗಾಗಿ ಪರಿಣಮಿಸುತ್ತಿದೆ. ಇವೆಲ್ಲವುಗಳ ಸೆಳುವಿನಿಂದ ಪಾರಾಗಬೇಕಾದರೆ, ಕೆಲವು ಮುಖ್ಯ ಸಲಹೆಗಳು;
೧) ನೇಕಾರರ ಹಣಕಾಸಿನ ಸಹಾಯಕ್ಕಾಗಿ ಸಹಕಾರಿ ಬ್ಯಾಂಕುಗಳು ಯಾವ ಭದ್ರತೆ ಇಲ್ಲದೇ ಸಾಲ ಒದಗಿಸಬೇಕು. ಏಕೆಂದರೆ ಸಾಲಕ್ಕೆ ಆಧಾರವಾಗಿ ಕೊಡುವಷ್ಟು ಮನೆ, ಹೊಲ ಇರುವುದಿಲ್ಲ. ಅವನ ವೈಯಕ್ತಿಕ ಆಧಾರದ ಮೇಲೆ ಸಾಲ ಸೌಲಭ್ಯ ಒದಗಿಸಬೇಕು. ಅವನ ಕಚ್ಚಾ ಮಾಲಿನ ಸ್ಟಾಕ್‌ ಮೇಲೆ ಸಾಲ ಸೌಲಭ್ಯ ಒದಗಿಸಲು ಸಾಧ್ಯವಿದೆ.
೨) ನೇಕಾರರಿಗೆ ಕಚ್ಚಾ ಮಾಲು ಖರೀದಿಗೆ ಯೋಗ್ಯ ಬೆಲೆಯಲ್ಲಿ ದೊರಕಿಸಿ ಕೊಡುವುದರ ಸಲುವಾಗಿ ನೂಲು, ರೇಷ್ಮೆ (ಚಮಕಾ)ಗಳ ಡಿಪೋಗಳನ್ನು ಪ್ರಾರಂಭಿಸಿ ಅವುಗಳಿಂದ ಕಚ್ಚಾ ಮಾಲು ಯೋಗ್ಯ ಬೆಲೆಯಲ್ಲಿ ಪುರವಟೆ ಮಾಡಬೇಕು.
೩) ಸರಕಾರವೇನೋ ೩% ಬಡ್ಡಿ ದರದಲ್ಲಿ ನೇಕಾರರಿಗೆ ಸಾಲ ಕೊಡುವ ಮನಸ್ಸು ಮಾಡಿದೆ. ಆದರೆ ಕಾಯ್ದೆ ತೊಡಕಿನಿಂದಾಗ ಯಾವ ಸಹಕಾರ ಬ್ಯಾಂಕುಗಳು ನೇಕಾರರಿಗೆ ಸಾಲ ಸೌಲಭ್ಯ ಕೊಡಲು ಮುಂದೆ ಬರುತ್ತಿಲ್ಲ.
೪) ಸಹಕಾರಿ ಸಂಘಗಳ ನೇಕಾರರಿಗೆ ಕೆ.ಎಚ್‌.ಡಿ.ಸಿ. ನೇಕಾರರಿಗೆ ಅಷ್ಟಿಷ್ಟು ದುಡಿಯುವ ಮನೋಸ್ಥಿತಿ ಇದೆ ಆದರೆ ನಮ್ಮ ಜಿಲ್ಲೆಯಲ್ಲಿ ೬೦ ಸೊಸಾಯಿಟಿಗಳಿವೆ ಇವುಗಳಲ್ಲಿ ಅರ್ಧಕ್ಕಿಂತ ಹೆಚ್ಚು ಸೊಸಾಯಿಟಿಗಳು ಬಂಡವಾಳ ಇಲ್ಲದೆ ಕಚ್ಚಾ ಮಾಲುಗಳ ಧಾರಣಿಗಳು ಹೆಚ್ಚಾಗುತ್ತಿರುವ ಹಿನ್ನೆಲೆಯಲ್ಲಿ ಅವುಗಳನ್ನು ತೆರೆದ ಮಾರುಕಟ್ಟೆಯಿಂದ ಖರೀದಿಸಲು ಸಾಧ್ಯವಾಗುತ್ತಿಲ್ಲ. ಜಾಗತೀಕರಣ ಹಿನ್ನಲೆಯ ಬಿಸಿಯೂ ಬಹು ಪ್ರಮಾಣದಲ್ಲಿ ತಟ್ಟಿದೆ. ಇದರ ಪರಿಣಾಮವಾಗಿ ಖಣದ ಸೀರೆಗಳ ಬೇಡಿಕೆ ಕಡಿಮೆಯಾಗುತ್ತಿದೆ.
೫) ನಮ್ಮ ರಾಜ್ಯದಲ್ಲಿ ೯ ಸಹಕಾರಿ ನೂಲಿನ ಗಿರಣಿಗಳು ಇರುವುದಾಗಿ ತಿಳಿದು ಬರುತ್ತದೆ. ಅವುಗಳಿಂದ ನೇಕಾರರಿಗೆ ನೇರವಾಗಿ ಅಥವಾ ಸೊಸಾಯಿಟಿಗಳಿಗೆ ಇವುಗಳ ಪ್ರಯೋಜನ ಆಗಿಲ್ಲ. ನೂಲಿನ ಧಾರಣಿ ಕಮೀಶನ್‌ ಇತ್ಯಾದಿಗಳು ನೇಕಾರರ ಮಾಲೀಕರಿಗೆ ಲಾಭವಾಗುತ್ತಿರುವುದರಿಂದ ಬಡ ನೇಕಾರರಿಗೆ ನೂಲು ಕಡಿಮೆ ಬೆಲೆಗೆ ಸಿಗುತ್ತಿಲ್ಲ. ನೂಲಿನ ಉತ್ಪಾದನೆಯಲ್ಲಿ ೫೦% ನೂಲನ್ನು ಕಡ್ಡಾಯವಾಗಿ ಸೊಸಾಯಿಟಿಗಳಿಗೆ ಹಾಗೂ ನೇರವಾಗಿ ನೇಕಾರರಿಗೆ ಸಿಗುವಂತಾಗಬೇಕು. ಅದು ಕೂಡ ಕಡಿಮೆ ಬೆಲೆಯಲ್ಲಿ ದೊರೆಯಬೇಕು.
೬) ಸಹಕಾರ ಬ್ಯಾಂಕುಗಳಿಂದ ಸಾಲ ಸೌಲಭ್ಯ ಪಡೆದ ಸೊಸಾಯಿಟಿಗಳು ಇದರ ಸೌಲಭ್ಯ ಪಡೆದುಕೊಳ್ಳದೇ ದುರುಪಯೋಗ ಪಡಿಸಿಕೊಳ್ಳುತ್ತಿವೆ. ಇದು ಪಿಡುಗಾಗಿ ಪರಿಣಮಿಸುತ್ತಿದೆ. ನೇಕಾರ ಸದಸ್ಯರು ಆಡಳಿತ ಮಂಡಳಿಯ ಮೇಲೆ ಹದ್ದಿನ ಕಣ್ಣು ಇರಿಸಬೇಕು. ಸೊಸಾಯಿಟಿಗಳ ಕಾರ್ಯಕಲಾಪಗಳಲ್ಲಿ ಭಾಗವಹಿಸುವ ಮೂಲಕ ಅಭಿಮಾನದಿಂದ ತಮ್ಮ ಸ್ವಂತದ ಸೊಸಾಯಿಟಿಯಂತೆ ನೋಡಿಕೊಳಬೇಕು. ಇಲ್ಲಿ ಪ್ರಮಾಣಿಕತೆ, ಧಕ್ಷತೆಯ ಅವಶ್ಯಕತೆ ಇದೆ.
೭) ಸಹಕಾರಿ ನೇಕಾರ ಕಾರ್ಮಿಕರಿಗೆ ಅನುಕೂಲವಾಗುವಂತಹ ಯೋಜನೆಗಳು ಸೈಧ್ಧಾಂತಿಕವಾಗಿ ಕಂಡರೂ ಪ್ರಾತ್ಯಕ್ಷಿಕವಾಗಿ ಬಹು ಸಂಖ್ಯಾತ ನೇಕಾರ ಕಾರ್ಮಿಕರಿಗೆ ಪ್ರಯೋಜನವಾಗುತ್ತಿಲ್ಲ. ಧಾರಣಿ ಏರಿಳಿತದ ಕಾಲದಲ್ಲಿ ಆಗುವ ಹಾನಿಯನ್ನು ಸರಕಾರವು ತುಂಬಿಕೊಡಬೇಕು. ಇದಕ್ಕಾಗಿ “ಧಾರಣಿ ಏರಿಳಿತದ ಫಂಡ್‌” ಎಂದು ನಾಮಕರಣ ಮಾಡಿ ಬಟೆಟ್ಟಿನಲ್ಲಿ ಕನಿಷ್ಠ ೨೫ ಕೋಟಿ ರೂಪಾಯಿಗಳನ್ನು ತೆಗೆದಿರಿಸಬೇಕು. ಇಲ್ಲವೆ ನೇಕಾರರ ಆವರ್ತಿತ ನಿಧಿಯಿಂದ ೧೦೦ ಕೋಟಿ ರೂಪಾಯಿ ತೆಗೆದಿರಿಸಬೇಕು.
೮) ಕೈಮಗ್ಗದ ಉದ್ದಿಮೆಯಲ್ಲಿ ತೊಡಗಿಸಿಕೊಂಡಿರುವ ಧಣಿಗಳ (ಬಂಡವಾಳಶಾಹಿಗಳ) ನೇಕಾರ ಬಾಕಿ ಒಂದು ಸಮೀಕ್ಷೆ ಪ್ರಕಾರ ರೂ ೩೦೦ ಕೋಟಿಗೆ ಮಿಕ್ಕುವುದಿಲ್ಲ. ಸರಕಾರ ಒಮ್ಮೆ ಮನಸ್ಸು ಮಾಡಿ ಅಸಂಘಟಿತ ವಲಯದಲ್ಲಿರುವ ನೇಕಾರರ ಸಾಲ ಮನ್ನಾ ಮಾಡುವ ಯೋಜನೆಯನ್ನು ರೂಪಿಸಿ ನೇಕಾರರನ್ನು ಸಾಹುಕಾರರ ಸಾಲದಿಂದ ಮುಕ್ತರಾದರೆ ಇವರು ಸ್ವತಂತ್ರರಾಗಿ ಆಗ ನೇಕಾರರು ಸಹಕಾರ ಸಂಘಗಳನ್ನು ರೂಪಿಸಿಕೊಂಡು ಅಲ್ಲಿ ಅವರು ತಮ್ಮ ಕಾಯಕವನ್ನು ಮುಂದುವರಿಸಿಕೊಂಡು ಪುನರುಜ್ಜೀವನ ಪಡೆಯಬಹುದಾಗಿದೆ.
೯) ಕೆ.ಎಚ್.ಡಿ.ಸಿ. ವಲಯದ ನೇಕಾರರಿಗೆ ದುಡಿಯಲು ಕಚ್ಚಾ ಮಾಲು ಅಥವಾ ಭೀಮುಗಳನ್ನು ಸರಿಯಾಗಿ ಸಮಯಕ್ಕೆ ಕೊಡುತ್ತಿಲ್ಲ. ಹೀಗಾಗಿ ಇಲ್ಲಿ ದುಡಿಯುವ ನೇಕಾರರ ಸ್ಥಿತಿಯೂ ಬದುಕಿಲ್ಲ ಸತ್ತಿಲ್ಲ ಎನ್ನುವಂತಿದೆ. ಇಲ್ಲಿ ಕೇಂದ್ರೀಕೃತವಾದ ಅಧಿಕಾರವನ್ನು ವಿಕೇಂದ್ರೀಕರಣಗೊಳಿಸಿ ಜಿಲ್ಲಾ ಮಟ್ಟದ ಅಧಿಕಾರಿಗಳಿಗೆ ಹೆಚ್ಚಿನ ಅಧಿಕಾರ ಕೊಡಬೇಕು.
೧೦) ನೇಕಾರರ ಉತ್ಪಾದನೆಗಳು ಮಾರಾಟಗೊಳ್ಳಲು ಪುರಸಭೆಯ ವ್ಯಾಪ್ತಿಯ ಊರುಗಳಲ್ಲಿ ಮಾರಾಟ ಮಳಿಗೆಗಳನ್ನು ಸ್ಥಾಪಿಸಬೇಕು.
೧೧) ಸಾಂಪ್ರದಾಯಕ ಉತ್ಪಾದನೆಗಳಾದ ಕೈಮಗ್ಗದ ಸೀರೆ ಖಣಗಳ ಜೊತೆ ಜೊತೆಯಾಗಿ ಮಾರುಕಟ್ಟೆಯಲ್ಲಿ ಗ್ರಾಹಕರ ಬೇಡಿಕೆಗಳ ಅನುಗುಣವಾಗಿ ಹೊಸ ವಿನ್ಯಾಸವುಳ್ಳ ಬಟ್ಟೆಗಳನ್ನು ಉತ್ಪಾದಿಸಬೇಕು.
೧೨) ನೇಕಾರ ಕಾರ್ಮಿಕರ ದಕ್ಷತೆ, ಪ್ರಮಾಣಿಕತೆಯ ಮೇಲೆ ಮಜೂರಿ ನಿಗದಿಪಡಿಸಬೇಕು ಹಾಗೂ ಪ್ರೋತ್ಸಾಹ ಧನವನ್ನು ಕೊಡಬೇಕು.
೧೩) ನೇಕಾರರ ದೊಡ್ಡ ಊರುಗಳಿಗೆ ಗುಳೇ ಹೋಗದಂತೆ ಮಾಡಲು ಜೀವನಾವಶ್ಯಕ ಎಲ್ಲ ವಸ್ತುಗಳನ್ನು ಬಡ ನೇಕಾರರಿಗೆ ಪೂರೈಸುವಂತೆ ನೇಕಾರ ಕಂಜೂಮರ ಸೊಸಾಯಿಟಿಗಳನ್ನು ಪ್ರಾರಂಭಿಸಬೇಕು.
೧೪) ಪ್ರಚಾರ ಯುಗವಿರುವಾಗ ವಿವಿದ ಮಾಧ್ಯಮಗಳ ಮೂಲಕ ನೇಕಾರರ ಉತ್ಪನ್ನಗಳ ಜಾಹಿರಾತುಗಳನ್ನು ತಯಾರಿಸಿ ಗ್ರಾಹಕರ ಮನಸ್ಸಿಗೆ ಮುಟ್ಟಿಸಿ ನೇಕಾರ ಉತ್ಪಾದನೆಗಳೆಗೆ ಬೇಡಿಕೆ ಹೆಚ್ಚಿಸಿಕೊಳ್ಳಬೆಕು.
೧೫) ಸರಕಾರಗಳು ನೇಕಾರರ ಅಭಿವೃದ್ಧಿಗೆ ಯಾವುದೇ ಆಯೋಗ ರಚಿಸಿ ಅವರಿಂದ ಪಡೆದ ಆಯೋಗದ ವರದಿಯ ನಕಲನ್ನು ಪ್ರತಿ ನೇಕಾರ ಸಂಘ ಸಂಸ್ಥೆಗಳಿಗೆ ಮುಕ್ತವಾಗಿ ದೊರಕಿಸಿಕೊಡಬೇಕು.
೧೬) ಕೈಮಗ್ಗದ ನೇಕಾರರ ಉತ್ಪಾದನೆಗಳು ಹಾಗೂ ಪಾವರಲೂಮ್ ನೇಕಾರರ ಉತ್ಪಾದನೆಗಳು ಬೇರೆ ಬೇರೆ ಇರುವುದರಿಂದ ಉತ್ಪನ್ನಗಳಲ್ಲಿ ನೇಕಾರರ ಬಟ್ಟೆ ಹಾಗೂ ಪಾವರಲೂಮ್ ನೇಕಾರ ಬಟ್ಟೆಗಳ ಬೆಲೆಗಳ ಮಧ್ಯ ಬಹಳಷ್ಟು ಹೊಂದಾಣಿಕೆಗೊಂಡು ಇವುಗಳ ಮಧ್ಯ ಸ್ಪರ್ಧಾತ್ಮಕಗೊಳ್ಳುವುದರಿಂದ ಕೈಮಗ್ಗದ  ಮಗ್ಗಗಳ ಉತ್ಪಾದನೆಗಳನ್ನು ಗ್ರಾಹಕರು ಹೆಚ್ಚು ಕೊಳ್ಳಲು ಬಯಸುವುದಿಲ್ಲವಾದ್ದರಿಂದ ಕೈಮಗ್ಗಳ ಆಭಿವೃದ್ಧಿಗೆ ಪ್ರತ್ಯೇಕ ಡೈರೆಕ್ಟರೈಟ ಇರಬೇಕು.
೧೨) ನೇಕಾರರಿಗಾಗಿಯೇ ಡಿ. ಸಿ. ಸಿ. ಬ್ಯಾಂಕುಗಳ ಮಾದರಿಯಲ್ಲಿ ಜಿಲ್ಲಾ ಮಟ್ಟದಲ್ಲಿ ಪ್ರತ್ಯೇಕ ಸಹಕಾರ ಬ್ಯಾಂಕುಗಳನ್ನು ಪ್ರಾರಂಭಿಸಬೇಕು.
೧೮) ನೇಕಾರರ ಸಮಸ್ಯೆಗಳು ಸ್ಥಳೀಯವಾಗಿರುವ ಕಾರಣದಿಂದಾಗಿ ಆಯಾ ಊರು, ಗ್ರಾಮಗಳಿಗೆ ಪ್ರತ್ಯೇಕವಾಗಿ ನಾಮಕರಣಗೊಂಡ ನೇಕಾರರ ಪ್ರತಿನಿಧಿಗಳುಳ್ಳ ಒಂದು ಸಲಹಾ ಸಮಿತಿಯನ್ನು ರಚಿಸಬೇಕು. ಈ ಪ್ರತಿನಿಧಿಗಳು ಪಕ್ಷಾತೀತವಾಗಿರಬೇಕು. ಅಲ್ಲದೇ ನೇಕಾರಿಕೆಯಲ್ಲಿ ಹೆಚ್ಚಿನ ಅನುಭವವುಳ್ಳವರಿರಬೇಕು.
೧೯) ಈ ರಾಜ್ಯದಲ್ಲಿ ೮೦ ಲಕ್ಷ ಜನ ನೇಕಾರರು ಇರುವುದರಿಂದ ಸರ್ಕಾರದಲ್ಲಿ ವಿಧಾನಸಭೆಯಲ್ಲಾಗಲೀ ವಿಧಾನಪರಿಷತ್ತಿನಲ್ಲಾಗಲೀ ಯಾವುದೇ ನೇಕಾರರ ಪ್ರತಿನಿಧಿಗಳು ಇರುವುದಿಲ್ಲ. ಇಂಥ ಸಮಯದಲ್ಲಿ ವಿಧಾನಸಭೆಗೆ ಮತ್ತು ವಿಧಾನ ಪರಿಷತ್ತಿಗೆ ನಾಮಕರಣ ಸದಸ್ಯರನ್ನು ಮಾಡಬೇಕು ಅಥವಾ ನೇಯಮಿಸಬೇಕು.
೨೦) ರಾಜ್ಯ ಸರ್ಕಾರದ ಎಲ್ಲ ಶಾಲಾ ಹಾಗೂ ಕಾಲೇಜುಗಳಲ್ಲಿರುವ ವಿದ್ಯಾರ್ಥಿಗಳಿಗೆ ಮತ್ತು ಶಿಕ್ಷಕ ಶಿಕ್ಷಕಿಯರಿಗೆ ಸರಕಾರಿ ಎಲ್ಲ ವರ್ಗದ ನೌಕರರಿಗೆ, ವಿಧಾನಸಭೆ ಸಚಿವಾಲಯದ ಎಲ್ಲ ನೌಕರರಿಗೆ ನಮ್ಮ ರಾಜ್ಯದಲ್ಲಿಯೇ ತಯಾರಿಸಿದ ಕೈಮಗ್ಗದ ನೇಕಾರ ಉತ್ಪಾದನೆಯ ಬಟ್ಟೆಗಳನ್ನು ಉಡುವ ತೊಡುವ ಸಲುವಾಗಿ ವರ್ಷಕ್ಕೆ ಒಂದು ಜತೆ ಬಟ್ಟೆಗಳನ್ನು ರಾಜ್ಯ ಸರಕಾರವೇ ಖರೀದಿಸಿ ಅವರಿಗೆಲ್ಲ ವಿತರಿಸುವ ಕಾರ್ಯಕ್ರಮ ಹಾಕಿಕೊಳ್ಳಬೇಕು ಇದನ್ನು ಕಡ್ಡಾಯಗೊಳಿಸಬೇಕು.
೨೧) ನೇಕಾರರ ಜನಾಂಗವು ರಾಜಕೀಯದಲ್ಲಿ ಬಹು ಮುಗ್ಧರು ಆಗಿರುವುದರಿಂದ ನೇಕಾರರು ಕೇಂದ್ರಿಕೃತಗೊಂಡ ಮತಕ್ಷೇತ್ರಗಳನ್ನು ನೇಕಾರರ ಮೀಸಲು ಕ್ಷೇತ್ರಗಳನ್ನಾಗಿ ಘೋಷಿಸಿ ನೇಕಾರ ಜನಾಂಗದಿಂದಲೇ ಜನಪ್ರತಿನಿಧಿಗಳನ್ನಾಗಲು ಅವಕಾಶ ಮಾಡಿಕೊಡಬೇಕು. ಇಲ್ಲವೆ ನೇಕಾರರೇ ಕೇಂದ್ರಿಕೃತಗೊಂಡ ಮತಕ್ಷೇತ್ರಗಳಲ್ಲಿ ನೇಕಾರರಿಗೆ ಟಿಕೆಟ್‌ ನೀಡುವ ಕ್ರಮ ಕೈಗೊಳ್ಳಬೇಕು. ಆಗ ಮಾತ್ರವೇ ತಮ್ಮ ಜನಪ್ರತಿನಿಧಿಗಳ ಮೂಲಕ ತಮ್ಮ ಧ್ವನಿಗೂಡಿಸಿ ತಮ್ಮದೇ ಆದ ಧ್ವನಿಯಿಂದ ಹಕ್ಕು ಚಲಾಯಿಸಲು ಸಾಧ್ಯವಾಗುತ್ತದೆ.
ಇವರ ಯೋಗಕ್ಷೇಮ ನೋಡಿಕೊಳ್ಳಲು ಕ್ಯಾಬಿನೆಟ್‌ ದರ್ಜೆಯ ಮಂತ್ರಿಗಳು ಈ ಕೈಮಗ್ಗ ಕ್ಷೇತ್ರಕ್ಕೆ ಪ್ರತ್ಯೇಕವಿರಬೇಕು. ಧೂಳು ತಿನ್ನುತ್ತಿರುವ ದಿ. ಪಿ.ಎಂ. ಭಾಂಗಿ ಹಾಗೂ ಎಚ್‌.ಕೆ. ಪಾಟೀಲ ವರದಿಗಳನ್ನು ಅನುಷ್ಠಾನಗೊಳಿಸಬೇಕು. ಇಷ್ಟೆಲ್ಲವುಗಳೊಂದಿಗೆ ಇನ್ನೂ ಹತ್ತು ಹಲವು ಬೇಡಿಕೆಗಳಿವೆ. ಇದರ ಪಟ್ಟಿ ಬೆಳೆಯುತ್ತಲೇ ಇರುತ್ತದೆ. ಸಾಕು ಎನ್ನುವ ಸಾಧ್ಯವಾಗದ ಮಾತು. ರಾಜ್ಯ ಹಾಗೂ ಕೇಂದ್ರ ಸರಕಾರಗಳು ನೇಕಾರರಿಗೆ ಕೈ ತುಂಬ ದುಡಿಯಲು ಕೆಲಸ ಸಿಗುವಂತಾಗಬೇಕು. ಇಲ್ಲವಾದಲ್ಲಿ ರೈತರಂತೆ ನೇಕಾರರೂ ವಿಷ ಕುಡಿದು ಸಾವಿಗೆ ಶರಣಾಗಬೇಕಾದ ಕಾಲ ಬರುತ್ತದೆ. ಈ ಎರಡೂ ವರ್ಗದ ಜನ ಇನ್ನೂ ಹೆಚ್ಚಿಗೆ ಜಾಗತೀಕರಣದ ಸುಳಿಗೆ ಸಿಲುಕಿ ಇನ್ನೂ ನರಳುವಂತಾಗಬಾರದು. ಇವರ ಬದುಕಿಗೆ ಕೇಂದ್ರ ಹಾಗೂ ರಾಜ್ಯ ಸರಕಾರಗಳು ಸ್ಪಂದಿಸಿ ಪ್ರೀತಿ, ವಿಶ್ವಾಸ, ಗೌರವಗಳಿಂದ ಬದುಕಲು ದಾರಿ ಮಾಡಿಕೊಡಬೆಕು. ಆಗ ಅವರಿಬ್ಬರೂ ಕವಲು ದಾರಿಯಿಂದ ಪಾರಾಗಿ ನೆಮ್ಮದಿ ಕಾಣಬಹುದು. ರೈತ ನೇಕಾರರ ಬದುಕನ್ನು ಮೂರಕ್ಕೆ ಇಳಿಸದೇ ಆರಕ್ಕೆ ಏರಿಸಿರಿ. ನೇಕಾರ ಇಂದು ತಮ್ಮ ಅಸ್ತಿತ್ವಕ್ಕೆ ಹೋರಾಡಲು ಬೀದಿಗೆ ಇಳಿಯಬೇಕಾಗಿರುವುದು ಅನಿವಾರ್ಯವಾಗಿದೆ.
ಒಟ್ಟಾರೆ ಇಂದು ನೇಕಾರರನ್ನು ಮಾಲೀಕರೆಂಬ ಆಕ್ಟೋಪಸ್‌ ಹಿಡಿತದಿಂದ ತಪ್ಪಿಸಲು ಸರಕಾರ ಮನಸ್ಸು ಮಾಡಿದರೆ ಅಸಂಘಟಿತ ವಲಯದ ನೇಕಾರರು ಸಂಘಟಿತಗೊಂಡು ಈಗಿರುವ ತ್ರಿಶಂಕು ಸ್ಥಿತಿಯಿಂದ ಹೊರಬರಲು ಸಾಧ್ಯವಾಗಬೇಕಾದರೆ ನೇಕಾರರೂ ಅಷ್ಟೇ ದೃಢ ಮನಸ್ಸನ್ನು ಮಾಡಬೇಕು. ಸರಕಾರ ಮತ್ತು ಸರಕಾರಿ ಅಧಿಕಾರಿಗಳು ಸಹಕಾರ ಸಂಘ ಸಂಸ್ಥೆಗಳು, ನೇಕಾರರ ಮಾಲೀಕರು ಒಂದೆಡೆ ಸೇರಿ ವಿಚಾರವಿನಿಮಯ ಮಾಡಿಕೊಂಡು ಕಾಯ್ದೆ ಕಾನೂನಿನ ಚೌಕಟ್ಟಿನಿಂದ ಹೊರಬಂದು ನಿಂತು ನೇಕಾರರನ್ನು ಬದುಕಿಸಲಿಕ್ಕೆ ಸಾಧ್ಯವಿದೆ.
ಇಲ್ಲವಾದಲ್ಲಿ ಜಾಗತೀಕರಣದ ಪರಿಣಾಮದಿಂದಾಗಿ ಕೈಮಗ್ಗ ನೇಕಾರರ ಅಸ್ಥಿಪಂಜರ (ಮೂಳೆಗಳು)ದ ಜೊತೆ ಅವರು ಉತ್ಪಾದಿಸುವ ಉತ್ಪಾದನೆಗಳನ್ನು ವಸ್ತು ಸಂಗ್ರಹಾಲಯದಲ್ಲಿ ಮುಂದಿನ ಪೀಳಿಗೆ ನೋಡುವ ದಿನಗಳು ದೂರವಿಲ್ಲ. 

